
	МОНГОЛЫН УУДАМ НУТГААР
 

	“Улсын хэвлэлийн газар” Улаанбаатар хотноо 1956 онд эрхлэн хэвлүүлсэн номыг 

	Цогт охин тэнгэр сангийн захиалгаар Цагаан бамбарууш хэвлэлийн газарт 2024 онд цахим хэлбэрт хөрвүүлэв.

⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

УДИРТГАЛ

	 

	Монгол орны байгалийг судлах үйл хэрэгт ихээхэн гавьяа байгуулсан Зөвлөлтийн эрдэмтэн Э. М. Мурзаев «Непротореными путями» гэдэг номыг бичиж, 1949 онд Москва хотод хэвлүүлсэн юм. Шинжилгээний ажил хийж, аялж явсан газар нутгийн байдал, хүн ардын заншил, ахуй байдлыг бичсэн энэ ном нь Зөвлөлтийн уншигч олны сонирхлыг их татжээ. Ийм ч учраас энэ номыг өөрчлөлт, нэмэлттэйгээр хоёр удаа хэвлэн гаргасан байна.

	Зохиогч, «Непроторенными путями» гэдэг номдоо өөрийн биеэр явж шинжилсэн Зөвлөлтийн Дундад Азийн тал газар, Тянь-Шаны уулс, Монголын нутгийн тухай яруу сайхнаар бичсэн юм.

	Зохиолч, өөрийн энэ номыг монгол хэл дээр орчуулахыг ихэд хүсэж байсныг харгалзаж, түүний зөвшөөрсөн ёсоор уг номоос «Монголын уудам нутгаар» гэсэн хэсгийг товчлон монголчилж, монголын уншигчдад зориуллаа.

	Уг зохиолын яруу сайхан хэлийг манай уншигчдад хэвээр хүргэхийг чадах ядахаар оролдсон билээ.

	Энэ ном, өөрийнхөө эх орны байгалийн гуа үзэсгэлэнг эрхэмлэн үзэгчдэд сонирхолтой болох болов уу гэхээс гадна сургуулийн сурагчид унших бичиг болгон ашиглаж болохыг тэмдэглэе.

	 

	1956 оны 4 дүгээр сар


АЯН ЗАМДАА...

	Аялал хийх юм сан, мэргэжил сонгож авах тухай эргэцүүлэн бодохдоо далайчин буюу галт тэрэгний жолооч, эсвэл мөрний үзэсгэлэнт хөлөг онгоцны ахмад болох сон гэж бага байхдаа хүсэж байгаагүй хүн бидний дунд үгүй биз ээ.

	Сургуулийн жилүүдийг би Крымд өнгөрүүлж билээ.

	Миний эх орны энэ гайхамшигт нутгийн байгаль үзэмжтэй бөгөөд янз бүрийн төрх байдалтай. Энэ нь уул, тал, ой, хээр, дулаахан тэнгис, нар гийсэн хөх огторгуй хосолсон байдаг.

	А. Пушкин, Л. Толстой, А. Чехов, М. Горький, А. Куприн, С. Сергеев-Ценский зэрэг оросын олон уран зохиолчид, Крымийг магтан алдаршуулжээ. Оросын олон уран зурагчид, өөрийн зургууддаа Крымийн байгалийг үзүүлсэн. Тэр үед жижигхэн хот байсан төрөлх Феодосияг халуунаар энхрийлэн хайрлаж байсан К. Айвазовский нэн их зүйлийг бүтээжээ. Крымийн байгалийг академич П. Паллас, Н. Андрусов, В. Вернадский зэрэг оросын гарамгай эрдэмтэд судалж байв. Симферополь хотын дэргэд Салгир голын хөндийд академич А. Ферсман бага насаа өнгөрүүлжээ. Аялал хийхийг хүсэн дурлах сэтгэл, минералогч, геохимич ба чулууг судлагчийн эрдэм шинжилгээний сонирхол нь энд л үүсжээ. Юмыг сонирхон үзэгч Зөвлөлтийн олон хүмүүс Крымийг очиж үзсэн юм.

	Крымийн сайхан замуудыг би аль багаасаа мэднэ. Зорчин ирэгчдийг бүрхүүлтэй, бүрхүүлгүй тэргэнд суулгаж, Севастополиос Байдарын хаалгаар дайруулан өмнө эрэг хүртэл буюу Симферополиос Алушт, Ялт зэрэг хот хүргэдэг байв.

	Мориор аялан явах нь надад тун сонирхолтой санагдаж байсан ба миний анхны хүсэл бол морин тэрэгний жолооч болоод, хосолж хөллөсөн агсам морьдыг эрдүүгээр жолоодон мурийж тахирласан засмал замаар даваан дээрээс тэнгисийн эрэг рүү давхиж байх сан гэж билээ.

	Дэлхийн нэгдүгээр дайн ба иргэний дайны дараа манай орон, дайнд сүйдсэн аж ахуйгаа сэргээн босгож байх үед аж үйлдвэр хөгжиж, бүрхүүлтэй, бүрхүүлгүй хуучин морин тэрэгнүүдийн оронд автомашин гарч ирэв. Тэгэхэд өөр хүсэл төрлөө. Жолооч, машинист буюу кондукторын мэргэжлээс сайхан юмгүй шиг санагдах болов. Гэвч би төмөр замчин ч болсонгүй, кондуктор ч болсонгүй. Харий автомашин жолоодох чадварыг аль сүүлд, газарзүйн мэргэжилтэн болсон хойноо эрдэм шинжилгээний экспедицэд оролцон явж байх үед олж авсан юм.

	Крым бол хуучны түүхийн дурсгалт зүйлээр баялаг бөгөөд өнөөдрийн байдал нь сайхан, ирээдүй нь гайхамшигтай орон гэдгийг сургуульд байхдаа бид мэдэж авсан. Крым музейнүүдээр тун баялаг, Феодосияд бол Айвазовскийн зургийн музей, Севастопольд бол 1854—1855 оны Крымийн дайны үед Севастополийг хамгаалж байсан тухай зураг, Симферопольд орон нутгийг судлах музей, Ялтын дэргэд алдартай амьд музей болох Никитын ургамлын цэцэрлэг, Бахчисарайд бол алдарт поэм1 «Бахчисарайн оргил» бичих сэтгэгдлийг Пушкинд төрүүлж өгсөн нулимсны оргилоо ба хааны ордон байдаг.

	Зуны амралтаар Крымийн хагас арлын онцын үзэмжтэй уулархаг хэсгээр явган аялал хийх явдал Крымийн сургуулиудад заншил болсон юм. Би нөхөдтэйгөө хамт багш нарынхаа удирдлагын дор буюу заримдаа дангаараа ч экскурсээр явдаг байлаа. Удалгүй зам харгуй, уулын оргил ба хөндий, хот тосгон2 олныг сайн мэдэх болов.

	Крымд физик-газарзүйн сонирхолтой олон үзэгдлүүд тодхон үзэгдэнэ. Сургуулийн экскурсээр явахдаа бид карстын үзэгдэлтэй танилцаж, Крымийн алдарт агуйнуудаар хэсүүчлэн явж байсан ба энэ агуйнуудад лааны сүүмэлзсэн гэрэлд сталантит, сталагмитууд нь эртний галбын үеийн гайхамшигт амьтад шиг санагддаг билээ. Яйла уулын ой модгүй орой дээр шохойн чулуулаг усанд идэгдэж үүссэн асар том хонхруудыг үзсэн бөгөөд үүнд цас, борооны ус шингээд уулын хажуугаар булаг болон ундарч Крымийн жижиг голуудыг үүсгэдэг юм.

	Өмнө эрэг дээр бид лаколитыг үзэж танив. Энэ бол эрт үед газрын хөрсөн дор царцаад хожим чулуулгийн бүрхэвч дороос ил гарч ирсэн галт уулын лав юм. Лаколитууд ер нь бөмбөгөр хэлбэртэй байдаг. Олонд алдаршсан Баавгай уул (Аю-Даг) бол бас л лаколит бөгөөд үүний ёроолд «Артек» лагерь оршсон учир энэ уулыг пионер бүхэн сайн мэднэ. Феодосия хотын дэргэд би жинхэнэ галт уулын чулуулгийг анх удаа олж харав. Кара-Даг гэдэг галт уулын, тэнгис өөд харсан хажуу нь маш эгц юм.

	Уулсын хавтгай оройгоор яагаад мод ургадаггүй, харин хажуу нь л их ойтой байдаг вэ? Энэ асуудал эрдэмтдийн сонирхлыг аль эртнээс татсаар ирсэн ба одоо хүртэл их маргааныг үүсгэдэг билээ.

	Крымийн хүмүүс газар хөдлөхийг үзсэн. Ялангуяа 1927 оны газар хөдлөлт онц хүчтэй байсан бөгөөд тэгэхэд өмнө эрэг дээр хэд хэдэн байшин нурсан билээ. Эндхийн уулс хөдөлж байдаг ба энэ хөдлөлт нь Хар тэнгисийн хонхрын хөдлөлттэй холбоотой юм. Хар тэнгисийн ёроол доош хотойн сууж байдаг учраас Крым, Кавказын эрэг газар хөдөлдөг байна. Крымийн хагас арал хэрхэн үүссэн ба түүний ургамал, амьтны аймаг нь Кавказ, Балкан, өмнөд Украиныхтай ойролцоо боловч яагаад бас өвөрмөц байдалтай вэ гэдгийг Крымийн геологийн түүх тайлбарлаж өгдөг.

	Иймд Крымийн хагас арал манай олон гарамгай эрдэмтдийн анхаарлыг татаж байсан нь гайхалтай биш юм.

	Сонирхон явах аяллын ачаар байгаль миний дур сонирхлыг их татдаг болсон ба үзээгүй юмыг олж үзэх, мэдээгүй юмыг олж мэдэх гэсэн унтаршгүй хүсэл минь улам батжив. «Аялал гэдэг бол аль хэдийний мэдэх бодит байдлаас гарч олж таниагүй, зүүд шиг байгаа өөр байдалд шилжин орох нэг ёсны үүд юм.

	Галт тэрэгний буюу хөлөг онгоцны буудал, дохио өгч анхны уурыг оргилуулан гаргаж байгаа галт тэрэг хэчнээн сайхан билээ. Боомтын далангийн дэргэдүүр алгуур аахилан хөдөлж, тэртээ тэнгэрийн хаяа, өөр газар нутгийн эрэгт очиход, бэлэн байгаа том хөлөг онгоц мөн сайхан аа! Үүнийг хараад атаархан, удаан хугацаагаар аялах юм сан гэсэн сэтгэл төрөхгүй тийм хүн байхгүй биз. Дэлхий дээгүүр хэсүүчлэн явж, ертөнцийг дахин нээж байгаа юм шиг болж санаанд ороогүй зан заншлыг гайхан харахад би тун их дуртай. Цаг үргэлж шамдан сонирхож байх, нүдээрээ юм үзэж баясах, оюун ухаанаа сулралтгүй догдлуулах нь надад их тааламжтай байдаг» гэж зохиогч Ги де Мопассан бичиж байсан юм.

	Гэвч төдий л удсангүй, сонирхон явах аяллууд миний сэтгэлийг хангахаа больсон билээ. Ном зохиол хангалттай байсан тул би ном их уншиж байв. Крымийн газар зүйн тухай номын товьёгийг цуглуулан, байгалийн тухайд бичсэн оновчтой тодорхойлолтыг оросын ба Зөвлөлтийн зохиолчдын зохиолоос түүвэрлэн авч тэмдэглэн бичих дэвтрийг хөтөлж эхлэв.

	Тэгээд сургуульд орохоор Ленинград хот руу явж Ленинград хот дахь Улсын их сургуулийн газар зүйн салбарын оюутан болоод байхдаа өөрийгөө явган сайн явж чаддаг ба Крымийг сайн мэдэх аялагч гэж тооцож байлаа. Оюутан байхдаа би тэр үед байсан пролетарийн сонирхон явах аяллын нийгэмлэгтэй холбоотой байсан ба энэ нийгэмлэгийн Ленинград мужийн зөвлөлийн эрдэм шинжилгээ - методикийн3 кабинетад ажиллаж байсан юм.

	1929 оны хаврын эхээр би Ленинградын Металлын үйлдвэрийн залуу ажилчид хэсэг хүмүүстэй хамт Карелийн Онег нуур болон Кивач хүрхрээ рүү аялан явав. Энэ бол умард зүг рүү явсан миний анхны бөгөөд одоо хэрдээ сүүлчийн аялал юм. Крымийнхтэй огт адилгүй умард зүгийн байгаль надад сонин гайхалтай санагдав. Карелийн гуа үзэмжтэй бөгөөд чимээ аниргүй саруул ой одоо хүртэл миний нүдний өмнө тодхон байна.

	Өглөө эрт Кивач хүрхрээний дэргэд хүрч очив. Тэнгэр цэлмэг, салхигүй, жаахан хүйтэн байлаа. Ой дотуур Суна гол зарим газартаа эгц шулуухан бөгөөд намуухан, зарим газартаа тахирлан шуугьж урсана. Бид түүний эргийг дагаж явсаар хүрхрээнээс нэг километрийн тэртээгээс өглөөний намуухан чив чимээгүй ой дотор хүчит их шуугианыг сонсов. Кивач хүрхрээний ус 11 метр өндөр дээрээс 3 салаа болж доош бууж байлаа. «Энэ Терек голоос болж шүлэгчдийн хий хөөрнө» гэж Маяковскийн хэлсэн үгийг яагаад ч юм, гэнэт санаад өдрийн тэмдэглэлдээ бичиж билээ.

	Кондопогийн цаасны комбинатын барилга дээр биднийг ажилчид найртай угтаж авав. Бид тэнд саяхан баригдаж дууссан бөгөөд Онег нуурын өндөр эрэг дээр сүндэрлэн харагдаж байсан усан цахилгаан станцыг сонирхон үзсэн. Тэр үе бол манай орныг аж үйлдвэржүүлж байсан жилүүд тул хаана ч аялан явсан гэсэн сонирхон аялагчид шинэ шинэ барилгуудтай дайралдаж байсан юм.

	Мөн тэр оны зун газар зүйн салбарын гуравдугаар ангиас дөрөвдүгээрт дэвшин орох үедээ, СССР-ийн Шинжлэх Ухааны Академиас Армен руу томилон явуулж байсан экспедицэд оролцох аз завшаан надад тохиолдов. Кавказын цаадах нутгийн хамгийн өндөр оргил болох Арагац (Алагез) ууланд бид голчлон ажиллаж байв. Газрын гадаргын бүтэц ба хөрсөн доорх усны тогтцын зүй тогтоолыг илрүүлэх зорилго бидний өмнө тавигдсан юм. Миний гүйцэтгэх үүрэг төдий л бэрх биш байв. Геоморфологийн отрядын дарга профессор Б. Л. Мичковын заавраар би уулын чулуулгийн дээж цуглуулах, нэрсийг нь бичих, голын дэнж хэмжих, жижиг хөндийн зүсдэс зураг зурах, гадарга дээр ил гарсан чулуулгийг тодорхойлон бичиж, дүрсийг нь зурах ажлыг хийдэг байсан. Бүх зуны турш бид шинжилгээ хийсээр 978 километр газар явган явсан билээ. Манай дарга явган явахдаа тун сайн бөгөөд хээрийн материалыг цуцалтгүй цуглуулдаг тул удалгүй манай ажиллаж байсан хэсэг газарт бидний явж үзээгүй зөрөг зам байхгүй болсон юм. Тэр чулуутай нарийхан зөрөг замууд одоо хүртэл миний санаанаас ер гардаггүй. Энэ бол шинжээч жуулчны хүнд хүчир сургуулийн анхны шат байсан юм...

	Есдүгээр сарын сүүлчээр би Ленинградад эргэж ирэв. Тарианы газар, жимсний цэцэрлэг, уулс ба нурууд хосолсон бөгөөд эртний соёлтой орон Армен тэртээ хойно хоцорлоо.

	Хээрийн ажилд би биеэ хараахан сайн бэлтгэж чадаагүй ба бас их юм сурах хэрэгтэй байна гэдгийг анхны экспедиц надад үзүүлсэн билээ. Шинжилгээний ажлыг хийх аргыг би сүүлд л Дундад Азийн янз бүрийн нутгаар олон удаа аялан явсны дүнд эзэмшиж чадсан юм.

	 

	* * *

	 

	Оюутан байсан жилүүд, хичээлийн жилүүд, хол ойрын экскурсээр явж байсан жилүүд ба идэр насны аяллын үе түргэн өнгөрөв. Хүний амьдралд хамгийн хариуцлагатай үе болох ажлын үе эхэлсэн билээ. Миний хувьд бол төлөвлөгөөт даалгавар, тайлан, урьдчилан бэлтгэх явдал, нарийн төхөөрөмж ба өдөр тутмын шургуу хөдөлмөрийг шаардах эрдэм шинжилгээний экспедицүүдийн үе эхлэв. Энэ номыг зохиогч, их сургуулийн танхимууд, газар зүйн салбарын кабинетуудыг орхиж гарснаас хойш одоо даруй 25 жил болох гэж байна. Оюутны гол албан байрны хүнхэр танхим, гол барилгын саруул гудам (коридор) хоёр их дурсгалтай. Лекцүүдийн завсарлагаагаар шуугилдсан олон оюутны дунд, эсхүл хичээлийн дараа чив чимээгүй байхад энд хэчнээн олон удаа явж байсан билээ. Их сургуулийн коридор тэртээ хол үргэлжлэн харагдана. Түүний нөгөө захад гол номын сан байдаг. Тэнд сайхан ном олон бөгөөд ойр холын орнуудын тухай, хөнгөн, хүнд аяллын тухай номыг тавтай уншин сууж болдог билээ.

	Долоодугаар сарын нэг өдөр би, дипломоо хүлээж аваад Нева мөрний эрэг дээр гарч ирэв. Өргөн мөрний ус намуухан боловч түргэн урсаж ордны гүүрнээс дээшхэн чиргүүл онгоцны яндан нарийхан дуугарна. Шинжлэх Ухааны Академийн байшингийн дэргэд трамвайн хонх жингэнэж байв. Нева мөрний эрэг хэчнээн сайхан, Ленинград хот долоодугаар сарын нартай өдөр хэчнээн үзэсгэлэнтэй билээ.

	Их сургуулийн нөгөө талд тэнгисийн цэргийн захиргааны байшин дээрх шовх цамхаг сүндэрлэж байхад их сургуулийн зэргэлдээ СССР-ийн Шинжлэх Ухааны Академийн барилгууд үргэлжилж байдаг. Бид оюутан байхдаа тэнд эрдэм шинжилгээний нийтийн хуралд суух, практикийн хичээл хийх, номын санд орох гэж олон удаа очдог байсан юм. Ленинградын их сургууль, Шинжлэх Ухааны Академитай нягт холбоотой байв. Их сургууль, Академи хоёрт хавсран ажиллаж байсан бидний багш нар энэ холбоог тогтооход их тус нэмэр үзүүлсэн юм.

	Ленинградын их сургуулийн газарзүйн салбар бол манай орон дахь газарзүйн дээд боловсролын ахмад төв мөн. Профессор багш нараа ба тэдний лекц, зөвлөгөөг халуунаар талархан дурсана. Тэдний дунд Зөвлөлтийн гарамгай эрдэмтэд цөөнгүй байсан юм. Газарзүйн салбарт суралцаж байхдаа би Л. С. Берг, В. Г. Богороз-Тан, А. А. Григорьев, В. П. Семенов-Тяньшанский, А. Е. Ферсман, Ю. М. Шокальский зэрэг олон профессор академич нарын лекцийг сонсож байв. Эд, зөвлөлтийн газарзүйч нарт их юм бүтээж өгсөн. Тэд нарт бид чин зүрхний баяр, гүн хайр талархлаа илэрхийлье. Харин Зөвлөлтийн гайхамшигт эрдэмтэд хөрс судлагч С. С. Неуструев, этнограф4 Л. Я. Штернберг нарын лекцийг би сонсож чадаагүй юм. Гэвч тэдний үзэл санаа, эрдмийн чиглэлийг энэ эрдэмтэн нарын шилдэг сурагчид үргэлжлүүлэн хөгжүүлэв.

	Ленинградын дэргэдэх булингартай устай Госна голын эрэг дээр газарзүйч оюутан нар зуны практикийг хийдэг байлаа. Тэнд, бидэнд газрын зураг авах, хээрийн этнограф, бие зүйлийн фото зураг авахыг сургаж, геологийн ажлыг хээр хийх арга барилыг зааж, цуглуулга хийх аргыг үзүүлдэг байв. Ахлах ангиудад ороод бид ямар нэгэн экспедицэд оролцож коллектрын үүргийг гүйцэтгэдэг байсан.

	Заримдаа өвлийн чийгтэй үдэш газарзүйч оюутан нар, шуугиангүй Демидовын гудамж руу бөөнөөрөө явцгаадаг байлаа. Тэнд, СССР-ийн Газарзүйн нийгэмлэгийн саруул том танхимд оросын гарамгай газарзүйч нар ба эрдэмтэд П. К. Козлов, Г. Е. Грумм-Гржимайло, В. Ю. Визе, А. П. Герасимов, В. Л. Комаров нар өөрийн шинжилгээнүүдийн тухай илтгэл хийдэг байсан. Энэ эрдэмтдээс хэчнээн сонин юм сонсож авдаг байсан билээ. Илтгэлүүдийн сэдэв гэвэл: Умард туйл, Сибирь, Кавказ, Кольск хагас арал, Камчатк, баруун Хятад, Төвөд, Монгол, Афганистан, Иран, өмнөд Америк зэрэг газраар аялсан тухай билээ.

	Олон газарзүйч оюутан нар, аяллаар явах, алс холын орнуудыг шинжлэхийг хүсдэг байсан юм. Гэвч энэ хүслийг биелүүлэх нөхцөлгүй байлаа. Газарзүй бол тодорхой зааггүй бөгөөд геологи, ургамлын судлал, амьтны судлал, уур амьсгалын судлал, усны судлал зэрэг бусад шинжлэх ухааны механик нийлбэр юм гэдэг яриа цөөнгүй сонсогдож байв.

	Энэ яриа ор үндэсгүй гэдгийг амьдрал харуулсан юм. Зөвлөлт төрийн үед газарзүйн шинжлэх ухаан их амжилтыг олсон бөгөөд газарзүйн дээд боловсрол бол хаант оросын үеийнхээс асар их далайцтай болсон билээ. Сүүлчийн 20 жилийн дотор СССР-ийн ба холбооны бүгд найрамдах улсуудын шинжлэх ухааны академиудад болон их сургуулиудын дэргэд газарзүйн эрдэм шинжилгээний институтүүд байгуулагдсан юм.

	Манай орон социалист өөрчлөлтүүдийн үед шилжин орж байсан тул эх оронд маань ашигт малтмалын шинэ ордууд, ургамлын шинэ баялгууд, тариалангийн газар, усны шинэ ундаргууд, газрын шинэ зургууд хэрэгтэй байв. Хээрийн ажил өргөн хэмжээгээр явагдаж байлаа. Энэ нь эрдмийн онолч оюун ухааныг мөн их хөгжүүлэв. Улс, экспедицийг зохион байгуулах хэрэгт хөрөнгө хайрлахгүй байсан бөгөөд экспедицийг хэдэн зуугаар зохион явуулдаг байсан билээ.

	Хаант оросоос бид олон «Цагаан талбайг» сурвалжилж авсан юм. Энэ «Цагаан талбайнууд» Дундад Ази, Сибирь, Европын хэсгийн хойд зах, умард туйлын газрын зураг дээр харагдаж байв. Тэр үед Орос улс муу судлагдсан, их нутагтай орон байсан билээ. Эх орныхоо бүхий л баялгийг аль болох сайнаар ашиглахын тулд тэр баялгийг сайн мэдэх хэрэгтэй юм. Хүн бүрд хийх ажил их байсны дотор Зөвлөлтийн газарзүйч бид нарт ч их байв.

	Бидний хүсэл тэр даруй түргэн биелсэн явдлыг ойлгоход хялбархан биз ээ. Бид, шинжээч-газар зүйч нар болоод, уудам эх орныхоо өнцөг бүр тийш тарж явцгаасан юм. Олонх газарзүйчдийн сэтгэлийг Дотоод Ази татаж байлаа.

	Оросын жуулчдаас Ази тив дээр хийсэн ажил бол газар зүйн нээлтүүдийн түүхэн дэх гялалзсан сайхан зүйл мөн.

	Оросын эрдэмтэд, Ази тивийг шинжилснээрээ манай шинжлэх ухаан ба эх орныг алдаршуулсан юм. Үүнд П. П. Семенов-Тянь-Шанский, Н. М. Пржевальский, Г. Н. Потанин, В. Мушкетов, Н. А. Северцов, А. П. Федченко, Г. М. Грумм-Гржимайло, В. А. Обручев нарын нэрсийг дурдахад болно.

	Ази тив миний ч сэтгэлийг бас татаж байв. Энэ тивийн өндөр уулс, хязгааргүй их цөлүүдэд ажиллах сан гэж би хүсдэг байсан.

	Азийн газарзүй ба этнографийг сонирхдогийг минь сайн мэддэг нэг найз, их сургууль төгссөн явдалтай холбогдуулан гэв гэнэт сонирхолтой бэлэг альбомыг надад бэлгэлэв. Тэр үед их шуугиан үүсгэсэн «Чингис хааны удам угсаа» гэдэг кино олонх кино театруудад гарч байсан бөгөөд түүний зарим зургийг сэтгүүлүүдэд хэвлэдэг байсан юм. Энэ зургуудыг чадамгай шилж аваад, зохих журамтайгаар тэр альбомд наажээ. Альбомын сэдэв бол залуу газарзүйч, Монголд явж байна. Тэмээн хөсөг алгуур явахад, хажууд нь морьд давхилдана, тэр газарзүйч, Чингис хааны удам угсаатантай хамт Монгол орноор аялж явна гэжээ.

	Энэ бэлэг их зөн бэлгэтэй зүйл боллоо. Түүнээс арван жилийн дараа би үнэхээр Монгол оронд очиж өөрийн сурагчид, монголын эрдэм шинжилгээний ажилтан нартай хамт дөрвөн жил хагасын турш аялсан билээ.

	Хүн ам цөөнтэй боловч газарзүйн талаар тун сонирхолтой энэ орны уудам нутгаар бид олон удаа хэрэн явсан юм. Хожим нөгөө альбом миний санаанд үе үе ордог байсан тул түүнийгээ байн байн эрдэг байсан боловч олдохоо больчихсон билээ.

	Төв ба Дундад Азийн нутагт олон янзын үндэстэн оршин суудаг. Гэвч тэд тюрк, монгол ба иран хэлний бүлэгт л хамаарагдана. Казак, туркмен, узбек, киргиз, Кара калпак, уйгур зэрэг олонх үндэстнүүд турк хэлээр ярьдаг.

	Экспедицэд явахдаа нутгийн хүмүүстэй ярилцаж байж чадахын тулд би их сургуульд байхдаа турк хэл судалж байсан юм. Хэл мэдэх явдал бол ажилд их нэмэр болдог бөгөөд сонин материал цуглуулахад дөхөм болдог. Би турк хэлээр чөлөөтэй сайн ярьж сурсан гэж хэлж чадахгүй. Жуулчлалаар явж байх үед л дадлага олж авсан бөгөөд туркмен, киргиз хэлээр ярих, хожим турк хэлнээс нэлээд ялгаатай монгол хэлээр ярих явдал гарч байв.

	Намайг СССР-ийн Шинжлэх Ухааны Академийн газар зүйн институт, Азийн орнуудад явуулж байсан юм. Тэр институтэд би олон жилийн турш ажиллаж байна. Би Устюрт, Туркмений Кара-кум, Тянь-шаны уулсыг судалж байсан. Дараа нь СССР-ийн Шинжлэх Ухааны Академи намайг Монголд томилж явуулсан билээ.

	Би Хэнтийн ууланд бороонд норж, Кара-кумын халуун цөлд цангаж, монгол Алтайн цасанд шигдэж, говийн элсэнд тэнэн, Тянь-шань уулын үүлнээс дээш сүндэрлэсэн оргилууд дээр даарч, Кара-богаз нуурын давстай бүлээн усанд умбаж, том том нуурууд дээгүүр хөвж, тайга дотор төөрч явлаа. Устюртэд явж байхдаа Каспийн их шуурганы хүч, Памирын ууланд уулын нарны хүчийг мэдэж авсан. Хаана ч жуулчилсан, хаана ч явж байсан гэсэн эх орон, Зөвлөлтийн ард түмнийхээ тухай үргэлж санаж явсан юм.

	Дундад Азиар анх удаа жуулчилж явсан тэр цагаас хойш олон жил өнгөрсөн боловч одоо ч тэр нутаг руу явж улам бүр өргөн газрыг шинжилсээр байна. Цуглуулсан материалаа боловсруулах, тайлан бичих, газарзүйн утга зохиолын ажил хийх явдал институт дээр нэг хоёр жил суурин суухад хүргэдэг ч бий. Гэвч удалгүй цөл говь, уул нурууд сэтгэлийг минь дахин татдаг билээ5.

	Экспедицээр явж байхдаа газарзүйчид, геологич, ургамлыг судлагч, амьтны аймгийн судлагч нартай нэг дор ажиллах болдог. Ийм нөхөрлөл нь бид цөмд их тусыг хүргэнэ. Бид бие биетэйгээ зөвлөж, эрдмийн асуудлыг хэлэлцдэг ба заримдаа тайлангаа хамтран мэргэжил мэргэжлээрээ бичдэг юм.

	Жуулчлан явж байхад амьдрал, зохих эрэмбэ дараатай болдог. Үүнд өдрийн зохих журам бий болж ирдэг ба хүн бүхэн өөрийн үүргийг сайн мэддэг болдог юм. Энэ үүргийг гүйцэтгэх нь нар мандахаас эхлээд үдшийн бүрэнхий болтол бүхэл өдрийг эзэлнэ.

	«Зовхи нүдэнд хамаатай, амралт хөдөлмөрт хамаатай» гэж дорно зүгийнхэн ярьдаг.

	Гэвч жуулчлан явах зуур ямар нэгэн шалтгаанаар чөлөөтэй цаг гардаг юм. Морио амруулах, машинаа засах, хөсөг эмхлэх, эсхүл ажилчид хөлсөлж авах болбол зав чөлөөтэй цаг гардаг. Тийм үед экспедицийн шууд зорилго, шинжилгээний ажлын сэдэвт шууд холбогдохгүй ажиглалт, баримтуудыг өдрийн тэмдэглэлдээ бичих бололцоо бий болдог. Ийм ажиглалт, баримтууд нь экспедицийн тайлан, эрдэм шинжилгээний өгүүлэл, номын аль алинд ч орохгүй, хүн нутагладаггүй, сулхан судлагдсан газраар явахад замын бэрхшээл ямар байсан нь тайланд бас л ордоггүй билээ.

	 

	«Тэнд зам нь хивс дэвссэн юм шиг толигор биш, атар цөл газар баясгалантай инээмсэглэн угтахгүй бөгөөд шинжлэх ухааны нээлтүүд өөрөө гүйж ирж гарт орохгүй юм. Хүнд хүчир хөдөлмөр хийж бие махбод ба сэтгэл санааны янз бүрийн сөрөлтийг давж байж, анхны өчүүхэн ч гэсэн нээлтийг хийдэг» 

	 

	гэж Н. М. Пржевальский тун сайхан бичиж байсан юм.

	Энэ номыг бичье гэдэг бодол надад аль эрт төрсөн юм. Энэ тэмдэглэлдээ экспедицээр явж байх зуурын амьдрал ба ахуй байдал, хөдөлмөр ба бэрхшээлүүд, сонин уулзалт, гайхалтай явдлуудын тухай өгүүлэхийг хүснэ. Хүн цөөхөн явсан алс холын бөглүү газраар явах удаа тохиолдож байсан юм.

	Би Дундад ба Төв Азийн хүн ам цөөнтэй Кара-кум буюу Говийн цөл нутгаар голчлон явж ажиллаж байсан юм. Гэвч хүн ам, түүний ахуй байдал, аж ахуйтай нь төдий л дүүрэн танилцаж чадаагүй. Бас ч физик-газарзүйчийн гол зорилго бол юуны өмнө байгалийг судлахад орших юм. Энэ явдал миний тэмдэглэлүүдийн агуулгад аргагүй нөлөөлсөн биз ээ.

	Энэ ном манай залуучуудад ашиг тусыг хүргэх болов уу гэж найдна. Мөн газарзүйн багш болон, газарзүй ба жуулчлалыг сонирхогч хүн бүр ашигтай зүйлийг эндээс олж авах болно.

	Залуу уншигчид дундаас зарим нь газарзүйч, жуулчин болж атар замаар явах магадгүй. Би алс хол нутгаар бас л явахыг завдаж байна. Тэр нутгууд миний сэтгэлийг дахин татаж байгаа тул Ази тивээр жуулчилсан тухай, шинэ шинэ газар, судлагдаагүй зам харгуйн тухай хэзээ нэгэн цагт дахин өгүүлж болох болов уу.

	Нэг хүсэл минь хувь заяагаар биелээд байхад олон хүсэл тэр даруй бөөн хүрч ирнэ гэж дорно зүгийн шүлэглэл дотроос би олж уншсан юм.

	Энэ ч сайн хэрэг!

	Төрөлх нутгаараа жуулчилж яваа Зөвлөлтийн газарзүйч бол 

	 

	«ертөнцөд хүн болж төрөх нь юутай сайхан гавьяат үүрэг вэ! Үзэсгэлэн төгөлдөр юмыг хэчнээн их үзэж, гуа сайхныг нам гүм ширтэн харахад зүрх хэчнээн баясаж догдлодог бил ээ!» 

	 

	гэж М. Горькийн хэлсэн үгээр хэнээс ч илүү хэлэх ёстой.

	 

	Москва мужийн Плеского тосгон. 1948 оны 8 дугаар сар.

	Крым, Ливадия хот 1953 оны 4 дүгээр сар.



	



	МОНГОЛЧУУДЫН НУТГААР

	Монгол нутаг дахь ээлжийнхээ аяллыг бид хавар цагт байгаль хүйтэн урт удаан боловч нар ихтэй өвлийн нойрноос дөнгөж сэрж байхад хийсэн билээ.

	Монголын хавар хүйтэн байдаг. Зун нь орой эхэлдэг.

	Голын мөс сая л хайлж, булингартай усаа түргэн урсгаж байв. Ус нарийн элс, шороог ихээр урсгаж байв. Ус түргэн урсгалтай газарт жижиг хайр чулууг өнхрүүлэхдээ түүнийг хооронд нь үрэлдүүлж бөөрөнхий болгоно.

	Нурууд мөсөөр хучаастайгаа л байв. Зөвхөн түүний эргийн дагуух зурвас ус нь зун ойртож байгааг гэрчилнэ. Нимгэн мөсөн хальс нь хагарч салхинд түлхэгдэн, эрэгт шахагдаад хуурай газар дээр гарч ирэхэд эрэг дээрх хайр, элс хоёроос жижигхэн далангууд үүснэ. Харин нууруудын жижиг булан тохойд мөс хайлж амжжээ. Тэнд цэвэр тунгалаг усан дээр шувууд шуугилдана.

	Монголын ихэнх нутаг уулархаг юм. Уулуудын дунд Монголын Алтай, Говийн Алтай, Хангай, Хэнтий нурууд өндөр нь юм. Тус орны өмнө ба зүүн хэсэгт толгод, далан гүвээ бүхий тал газар үргэлжилдэг бөгөөд тэнд зарим газарт нэлээд өндөр уулууд бас байдаг. Нам дор газар огт байхгүй. Монгол орны оршиж байгаа дундаж өндөр нь 1580 метр юм.

	Тавдугаар сард уулсын энгэрээр хавар болж байгаа нь мэдэгдэж байв. Харин мод бас л нүцгэн бөгөөд шинэс мод ногоовтор сайхан шилмүүсээрээ бүрхэгдээгүй байсан боловч наран талын хажуу дээр ноднин жилийн шарлаж хатсан өвсний дотроос шинэхэн өвс цухуйж байв. Өвлийн ичээнээс сая сэрсэн тарваганууд хээр газарт гүйлдэнэ. Өвлийн туж ичээнд байсаар байгаад өлссөн тарваганууд нүхнийхээ бөглөөсийг авч хаяад хоол эрж нэлээд хол ч явчихдаг билээ. Хэрэв дайсан нь ойр хавь отож байвал тэгж явж байгаад амиа алддаг ч бий. Гэвч хаврын цагт тэжээл муу учраас нүхнээсээ холдолгүй ч аргагүй юм. Намар болмогц тарвагыг агнахад сонирхолтой байдаг.

	Тарвага бол юманд их сониуч амьтан юм. Монголчууд ярихдаа, анчид сарлагийн арьс нөмрөөд дөрвөн хөллөж ойртож очиход, тарвага нүхэндээ тэр даруй зугтан орохыг бэлтгэсэн боловч маш их ажиглан харсаар байдаг гэнэ. Сониуч зан нь айхаас хүчтэй тул үл танигдах тэр холыг ширтэж байгаад буудуулчихдаг байна. Тарвагыг шархдуулбал хэчнээн их шархтай ч гэсэн нүхэндээ орчдог тул толгойд нь л барьж бууддаг ажээ. Тэгвэл дороо үхдэг байна.

	Монголчууд ан хийхдээ тун дуртай. Монгол оронд янз бүрийн ан маш элбэг бөгөөд тэдгээрийн дотор сайхан үстэй амьтан цөөнгүй бий. Ой дотор булга, зээх, буга, хүдэр, хандгай, бор гөрөөс, хээр талд тарвага чоно, үнэг, зээр, цөлд хулан, мануул, хар сүүлт, бөхөн, тахь, зэрлэг тэмээ бий. Говийн уулсаар аргаль, янгир, том биетэй араатан ирвэс элбэг тохиолдоно.

	Бид Хангайн гол нурууг давж өнгөрөөд Умард мөсөн далайд усаа өгдөг гол мөрнүүдийн савнаас гарч гадагшаа урссан гол мөрөнгүй Төв Азийн хязгааргүй их хээр цөлд шилжин оров.

	Монгол орон нь үзэмжтэй байгаль, өндөр уул, газарзүйн байдлаараа оросын жуулчдын анхаарлыг татаж байсан ба эдний л гавьяагаар энэ орны газар нутаг, байгалийн баялаг голчлон шинжлэгдэж судлагдсан юм.

	Оросын газарзүйн шинжлэх ухааныг даян дэлхийд алдаршуулсан манай алдарт жуулчид төв Ази руу тэмүүлж байв. Төв Азийн байгалийг анх удаа судалж нэрд гарсан Н. М. Пржевальский ба түүний сурагчид, үйл хэргийг нь залгамжлагчид жуулчлан явахдаа Монгол орныг удаа дараа дайран гарч дэлхийн агуу их тивийн дотоодод оршсон алс холын бөглүү нутгийн байгаль, аж ахуй ба тэндхийн хүмүүсийн тухай тодорхойлон бичжээ.

	Хангайн нурууны нэг давааны ёроолд эрт үед уулсыг бүрхэж байсан мөсөн голуудын хурдас болох мореноор бөглөгдсөн хөндийд бид буудаллав. Энд ажиллах, бичиж авах, фото зургийг нь авах зүйл тун элбэг юм. Өндрийг хэмжигч барометр, далайн түвшнээс дээш 2200 метр өндрийг зааж байлаа. Ингэхлээр бид Крым буюу Уралын уулсаас илүү өндөр газарт байгаа ажээ.

	Хангайн нуруун дээрээс буухад асар том Их Богд уулын хормойд говийн Орог нуурын толь шиг гялалзсан их талбай харагдав.

	Бид, хоёр өдрийн турш хөнгөн завиараа энэ нуураар нааш цааш сүлжиж явсан. Цахлай, гогой, нугас, галуунууд манай завь хаашаа чиглэж явааг ширтэн харж байсан ба ойртмоор бол далавчаараа усыг тал тал тийш цацруулан дэгдэж шуугилдан нисэцгээдэг байв. Залхуувтар гогойнууд алгуур сүрэглэн бөөгнөрч байгаад биднээс нэгэн зэрэг зугтан хөвж, эсхүл нисэж зайлна.

	Өдөр дунд тогтуухан байсан нуур дээгүүр салхи гэнэт салхилж, шувуудын амгалан тайван байдлыг алдагдуулав.

	Нуурын ногоовтор өнгөтэй ус нь ёроолыг олж харахад саад болж байсан боловч усанд жингийн годил дүүжилж доош буулгахад нуурын гүн нь ялимгүй байсан ба ёроолд байгаа нэг төрлийн хурдас л наалдан гарч ирж байв. Тэнд бор өнгөтэй, хүхэрлэг устөрөгч хий бага зэрэг үнэртсэн лаг шавар байх бөгөөд усны гүн нь 1, 5—3 метрийн хооронд байв. Хамгийн их гүн нь 3, 5 метр л байсан юм.

	Энэ нуурын гүн ер нь тогтмол биш юм. Гандуу жилүүдэд Түйн гол ус багатай байхад нуур тун гүйхэн болж үхэр мал туулж нэг эргээс нөгөө рүү чөлөөтэй явдаг байна. Тэгэхэд загасны зарим хэсэг нь үхэж, зарим нь булингартай ус тогтсон жижиг хонхорт хуралддаг ажээ.

	Орог нуур бол тогтуун устай нуур юм. Нуур гүйхэн болбол ус нь давсархаг буюу давстай болдог. Ус нэмэгдвэл давс нь багадаж хүн ууж болох болно.

	Нэлээд олон жуулчид, энэ нуурыг давсархаг устай гэж байсан ба газрын зураг дээр тэгж тэмдэглээстэй байдаг боловч бид, тэнд гурав хоног байхдаа, нуурын усыг авч хоол ундандаа хэрэглэж байсан юм. Биднийг тэнд байх үед усны түвшин өндөр байсан учраас ус нь үл мэдэг давсархаг байсан.

	Монгол оронд нуур олон юм. Харин шинжээчийн завь усанд нь анх удаа хүрэх цагийг хүлээж байгаа нуурууд хэчнээн олон бий бил ээ!

	Бид, нууруудыг шинжлэхийн тулд тусгай насосоор хийлүүлдэг бөгөөд аравхан минутын дотор бэлэн болгож болдог резин завийг хэрэглэдэг байсан юм. Энэ завийг эвхчихэд зай бага эзэлдгээс гадна хөнгөхөн юм. Түүн дотор дөрвөн хүн элбэг багтана. Гэвч явахдаа удаан байдаг нь түүний нэг дутагдал мөн бөгөөд ёроол нь хавтгай учраас салхи, долгион болоход тогтвор муутай юм.

	Энэ завиар бид нуурыг хэд хэд дахин огтлон хөвж 15 минутын зайтайгаар усны гүнийг хэмждэг байв. Төв Азийг судалсан нэрт шинжээч М. В. Певцовоос «Нууруудын хөндий» гэж нэрлэсэн бөгөөд Хангайн ба Говийн Алтайн уулсын хооронд оршдог говийн тэрхүү өргөн хотгорт Бөөн Цагаан, Адгийн Цагаан гэдэг хоёр нуур Орог нуураас төдий л холгүй байдаг.

	Тэр хоёр нуурын эрэг нь элсэрхгээс гадна хужирт тойром болон чулуурхаг тал газар усанд нь бүр тулж оршдог. Хангайн өмнөд тэгш өндөрлөг дээрх нарийхан хөндийгөөс гарч ирмэгц олон салаалж урсдаг Байдраг гол энэ хоёр нуурын аль алиныг усаар хангадаг байна. Байдрагийн тэр олон салаануудын нэг нь алс зүүн тийш чиглэж, «Цагаан гол» гэж нэрлэгдээд тавь гаруй километрийн тэртээд Адгийн Цагаан нуурт цутгана. Нэг гол хоёр салаалж хол хол оршсон тусгай нууруудад цутгадаг сонирхолтой явдал байгальд ховор тохиолддог юм.

	Бөөн Цагаан, Адгийн Цагаан хоёрын хооронд аль эртнээс эхлэн ширүүн тэмцэл явагдсаар иржээ. Энэ хоёрын аль нэгэн нь усгүй болж ширгээд бүрмөсөн мөхөхөд нөгөө нь харин түвшнээ дээшлүүлэн ус ихтэй болох юм.

	Бөөн Цагаан нуур бол говийн хамгийн том нуур бөгөөд Байдраг голын ихэнх усыг хүлээж авдаг. Хэзээ нэг цагт энэ гол салаа нь ганцаараа болж үлдэх ёстой. Тэгэхэд Цагаан голын хөнтөргөний хэмжээ Байдрагийн гол салааныхаас хоёр дахин бага учраас ширгэж мөхөх болно. Одоо ч гэсэн гандуу жилүүдэд Цагаан гол, усаа Адгийн Цагаан нуурт хүргэж чаддаггүй байна. Ийм үед нуур нь том хужирт тойром болж хувираад давсны гялалзсан талстууд, нарны гэрэлд саяхан унасан цас мэт цайрч харагдана.

	Нууруудын хоорондох өрсөлдөөн Төв Азийн бусад хуурай нутгаар ч бас үзэгддэг. Жишээлбэл: Буйр нуур, Далай нуур хоёр тийм өрсөлдөөнтэй. Энэ тухай би «Дорнод Монголоор аялсан нь» гэдэг өгүүлэлд хойно бичнэ. Мөн Хятадын баруун хэсэг дэх Лоб нуур тийм юм. Нааш цааш шилжиж байдаг гайхалтай энэ нуурыг бүх дэлхийн газарзүйч нар, олон жилийн турш их сонирхож байв.

	1876 онд Н. М. Пржевальский, Лоб нуурын оршиж байгаа газрыг тогтоож, уг нуурыг судлаад тодорхойлж бичжээ. Тэгэхэд энэ нуур тогтуун, гүйхэн бөгөөд эргээр нь зэгс ургасан байсан ба харин ус нь цэнгэг байсан явдал гайхалтай байжээ. Ер нь цөл дэх тогтуун нуурын ус үргэлж давстай байдаг билээ.

	Пржевальский Лоб нуурын координатыг хэмжээд газрын зураг дээр тэмдэглэхэд хятадын хуучин зураг дээр тэмдэглэснээс нэлээд урдуур оршиж байгаа байдалтай байв.

	Лоб нуур бол шилждэг нуур бөгөөд энэ нь байгалийн хамгийн ховор үзэгдэл юм. Ингэж шилждэг нь, доод хэсэгтээ намхан эрэг бүхий жижиг салаануудтай Тарим гол ба түүний цутгал Конче-дарья голын тогтворгүй байдалтай холбоотой ажээ. Усанд амархан угаагдаж эвдэрдэг элс, шавар, лаг шороо нь энэ голд саад их тавьдаггүй байна. Иймд Тарим голын адаг хавьд усны судлууд тогтвортой биш, тэдний оршиж бий байдал жилээс жилд өөрчлөгдөж байдаг. Ус хаашаа хальж урсвал тэнд хонхор, хотгоруудаар түр зуурын жижиг нуурууд бий болдог байна.

	Таримын адаг дахь олон салаануудын дунд ихэнх усыг нь урсгагч гол салаанууд бий. Тийм салаа цөөхөн боловч илүү тогтвортой юм. Гэвч заримдаа усны их хүчинд бас л дийлэгддэг байна. Хуучин гол ширгэхэд шинэ гол үүсэж, үндсэн чиглэлээсээ өөр тийш тэмүүлэн, замдаа тохиолдсон цөлдүү хотгорт шинэ нуур үүсгэдэг. Тэгэхэд хуучин гол, хуучин нуур хоёр үгүй болдог байна.

	Лоб нуурын тэнд ийм явдал болжээ. Пржевальскийн нээсэн нуураас зүүн хойш оршиж байсан нуурын тухай Хятадын тулгар бичгүүдэд өгүүлдэг. Хятадын газарзүйч нар тэр үедээ зөвтэй байжээ. Гэвч дараа нь тэр нуурт цутгаж байсан гол чиглэлээ өөрчлөн урагшаа уурсдаг болоход Хятадын газрын зураг дээрх Лоб нуур үгүй болж, Пржевальскийн олж нээсэн газарт шинэ нуур үүсжээ. Иймд Пржевальский бас зөвтэй байв.

	Тарим гол ба Лоб нуурын амьдралд 1923 онд шинэ явдлууд дахин болсон бөгөөд Таримын зүүн гарын цутгал болох ус ихтэй Конче-Дарья гол аль эрт хатсан говилыг дагаж зүүн тийшээ цөл рүү урсжээ. Тэр говилыг нутгийн хүмүүс Кун-дарья (Элст гол) буюу Курук-Дарья (хуурай гол) гэж нэрлэдэг байна.

	Конче-дарья гол, өөр тийш урсдаг болсон явдал, Таримын адаг хавийн бүх байгальд нөлөөлсөн байна. Тарим гол, өөрийнхөө том цутгалыг алдмагц ус багатай болжээ. Газрын дээд давхаргад урсдаг хөрсөн доорх усны урсах чиглэл ч ба өөрчлөгдсөн бололтой. Иймд Тарим голын адаг нь ширгэж эхлэн, Пржевальскийн нээсэн Лоб нуур ч алгуур ширгэжээ.

	Ингээд Пржевальскийн олж нээсэн Лоб нуур сөнөж, Хятадын газрын зураг дээр тэмдэглээстэй байсан Лоб нуур дахин сэргэж иржээ. Энэ нуурын хувь заяа одоо нэгэн тийш болжээ. Шинжааны тариачид, тарианы услалттай талбайг өргөсгөн Тарим гол, түүний цутгалуудаас усыг нь улам бүр ихээр татан авч хэрэглэсээр байгаа тул тэр голд ус улам багассаар нуур үгүй болох юм.

	Цөлөрхөг тал газарт усны судлууд тогтворгүй байдгийг Лоб нуурын жишээ тодорхой гэрчилж байна. Ийм жишээ дэлхийн бөмбөрцөг дээр ховор тул Лоб нуурын түүх тун сонирхолтой мэт санагдана.

	Орог, Бөөн Цагаан, Тэлмин, Хяргас, Увс болон олон арваад бусад нуурууд бол эртний их усны сангийн үлдэгдэл юм. Одоо эдгээрийн гүн нь хэдхэн метр буюу хааяа арваад метр байдаг. Гэвч дээр үед энэ нуурууд нэлээд гүнзгий байжээ.

	Асар гүнзгий том усны сангуудыг тэжээж байсан тийм их ус эрт үед хаанаас гарч байсан ба тэр усны сангууд хаашаа үгүй болов? Эрт үед Монгол оронд ус их байсан гэдгийг гэрчлэх зүйл бол одоогийн нууруудаас зайтай бөгөөд тэдний түвшнээс өндөр газарт оршиж байгаа далангууд ба эрэг хөвөөний ор мөр мөн юм.

	Төв Азийн төрх байдлын хөгжлийн түүхэнд арай чийгтэй ба хүйтэн уур амьсгалтай үе байжээ. Энэ үе бол Дорнод Сибирь, Монгол болон Тянь-Шаны уулсын мөстөлтэй холбоотой юм.

	Тэр үед том том мөсөн голууд, уулсыг бүрхэж, лут том хэл мэтээр доош алгуур гулсан, сэвсгэр ба мөсөнд элэгдсэн хатуу материалыг түрж авчирдаг байжээ.

	Монголын өндөр уулуудад одоо мөнх цасгүй ч газарт мөстлийн ор мөрийг олж үзэж болно. Бид, тэр ор мөрийг Хангай, Монгол Алтайд олж үзсэн юм. Зарим жуулчид хуурай бөгөөд халуун уур амьсгалтай Говийн Алтайд ч эрт үед мөсөн гол байсан гэж тэмдэглэдэг.

	Мөсөн голууд уулнаас доош гулсаж буугаад, тэнд хайлдаг байжээ. Мөсөн гол ба цасны ус, том том гол мөрнийг үүсгэж, тэдгээрээс уулсын хоорондох хотгорт асар их нуурууд тогтдог байсан байна.

	Мөстлийн үеийн дараа, уур амьсгал хуурай бөгөөд арай дулаан болж ирэхэд мөсөн голууд татран, зарим нь бүр үгүй болжээ. Цас, бороо ховордож, голууд ус багатай болсон байна. Уур амьсгал халуун учраас ус нь их уур болж дэгдэн эхэлсэн тул тэр голуудын усыг авч байсан нуурууд жилээс жилд багасаж байв.

	Монгол оронд одоо мөсөн голууд үлдсэн үү? Хангайн нуруун дахь Отгон тэнгэр уулын жижиг мөнх цасыг тоонд авахгүй бол одоо мөсөн голууд цөмөөрөө баруун зүг - Монгол Алтайд байна гэж болно. Тэгэхдээ тэдгээрийн хамгийн том нь өндөр Таван Богд уулын хавьд хуралдсан байна.

	Бид, унаа мориор энэ мөсөн голуудад ойртож очихыг оролдсон юм. 5 дугаар сарын сүүлч, 6 дугаар сарын эх боловч бас л хүйтэн байсан бөгөөд уулсын хажуугаар энд тэнд цас байхаас гадна хөндийд жижиг нуурууд элбэг байв. Газрын хөлдүү хөрс, доошоо ус шингээдэггүй учраас ихээхэн хэмжээний газар намагтай болжээ. Цөөхөн тооны хар мод, нүцгэн хэвээрээ байсан ба голыг дагаж ургасан бутнууд ч навчилж амжаагүй байв. Энд зун нь орой болдог ба богинохон байдаг хийгээд цас мөс ойрхон байгааг юм бүхэн гэрчилж байв.

	Бид, таван морь аваад мөсөн гол өөд явж билээ. Хөндийнүүдийг заагласан нуруудыг даван, түргэн урсгалтай голуудыг гатлан явсаар хайлж амжаагүй байсан үргэлж цасанд удалгүй тулж очив. Мөсөн голуудад хүрэхэд 10—12-хон километр үлдээд байсан боловч энэ өчүүхэн газрыг гаталж болшгүй болов. Морьд маань чийг даачихсан сэвсгэр цасанд гэдсээ хүртэл гүнзгий шигдэж, гарахыг оролдон хүчлэвч улам бүр шигдсээр байв. Нэг морийг сүүл, толгой хоёроос нь чангааж, хойд хөлийг нь ээлжлэн татаж, цээж доогуур нь олс оруулан татах хэрэгтэй болов. Цасанд шигдсэн энэ амьтныг ингэж хамтарсан хүчээр татаж гаргасан билээ. Тэгээд Таван Богдын мөсөн голуудын хамгийн том нь болох уртаараа 20 километр, Потанины мөсөн голд хүрч чадсангүй. Энэ мөсөн голуудад хүрч очих оролдлогыг Цагаан голын хөндийгөөс дахин хийх хэрэгтэй бөгөөд тэгэхдээ зургаадугаар сарын эхээр биш, харин долоо буюу наймдугаар сард, мөсөн голын наад талын уулсыг бүрхсэн цас нэлээд хайлаад байх үед явах хэрэгтэй юм.

	Гэвч Таван Богд уулын хавьд байсан хэд хоногийг хоосон өнгөрүүлээгүй. Шовх оройгоо тэнгэр өөд сүрлэгээр сүндэрлүүлсэн Таван Богд уулын цав цагаан оргилуудыг олж харлаа. Зарим оргил дээр нь заримдаа үүл хуралдаж байгаад салхины аяыг даган тарж байв. Тэгэхэд нь энэ уулсын байдал дэлгэр харагдаж байлаа.

	Баруун гар талд нь БНМАУ-ын хамгийн өндөр оргил болох 4653 метр өндөр Хүйтэн гэдэг уул харагдана. Энэ уул, дундаа жижиг хөтөлтэй, огцомхон нуруу мэт байдалтай юм, «Цасан сүм» гэдэг оргил хамгийн үзэмжтэй нь байв. Энэ уул бол Хүйтнээс 500 метр нам бөгөөд шовх оройт пирамид хэлбэртэйгээс гадна цасаар хучигдсан байсан тул орчин тойрноосоо дээш эрс сүндэрлэж байдаг байна.

	Монгол Алтайн нурууг Эрчис ба Ховд голын эх хавиар дөрвөн жилийн турш судалсан Томскийн их сургуулийн профессор В. В. Сапожников, Таван Богдын уулс болон мөсөн голуудад нэр өгчээ. Энэ эрдэмтэн Монгол Алтайгаар сүлжин явсан бөгөөд Таван Богд уулын одоогийн ба эртний мөстөл, түүний газарзүйн байдлын тухай бодит баримтуудыг анх удаа цуглуулжээ.

	Ойгоор ба Цагаан голын хөндийд бид мөсөн голуудын хүчтэй ажиллагааны тодхон ор мөрийг олж үзэв. Энд морены талбарууд их газрыг эзэлдэг ба эмх замбараагүй оршсон толгод, шил, нуур, бул чулуунууд үзэгдэнэ. Энэ чулуунуудын дундуур одоогийн гол урсаж гардаг байна. Хажуу нь эгц, ёроол нь хавтгай тэр хөндийн хэлбэр тэвштэй төстэй учраас Тэвшин хөндий гэж нэрлэгджээ. Үүгээр доош гулсаж бууж байсан мөсөн голууд л ийм хэлбэрийг үүсгэжээ.

	Ногоовтор устай Цагаан голын дээд биед зүүн, баруун гар талаас нь цутгаж орсон голууд эгц эрэгтэй нарийхан хавцлууд дундуур шуугьж түргэн урсан. Цагаан гол ба түүний цутгалуудын хөндийн байгуулалтыг үзвэл, энэ голын гол салааг дагаж мөсөн гол гулсан бууж ирж байсан бөгөөд уг хөндийг ухаж гүнзгийрүүлсэн байхад хажуугийн хөндийнүүдэд мөсөн гол байгаагүй учраас дээр өлгөгдөж хоцорсон мэт байдаг. Ийм хөндийнүүдийг өлгөгдмөл хөндий гэнэ.

	Бид Улаангомоос зүүн тийшээ замгүй газраар явав. Бидний зүүн гар талд Монголын хамгийн том нуур болох Увс нуурын усны цаглашгүй өргөн талбай, түүний цаана алсын униарт Тагна уул харагдаж байлаа. Тэнд миний төрөлх нутаг - Зөвлөлт улс, Сибирь байв...

	Бид, зөрөг замуудыг дагаж ой модтой үзэсгэлэнт Хан Хөхийн нурууг давав. Эндхийн баялаг бэлчээр, мал сүрэг, ой мод нь гайхалтай сайхан санагдана. Энд сумын төвүүд нь ч бүхэл хот мэт том бөгөөд дүнзэн байшингууд нь сибирийнхтэй төсөөтэй байв.

	Хяргас нуурын цөлөрхөг хотгор өөд харсан өмнө хажуугийн төрх байдал, хойд хажуугийнхаасаа хэчнээн их ялгаатайг бид Хан Хөхийн нуруунаас буухдаа ажив. Хойд хажууд нь ой мод, сахлаг өвс ургамал элбэг байхад, өмнө хажуу нь өвсөөр тачир, ой модгүй ба гуу жалга нь усгүйгээс гадна ил гарсан хад чулуу элбэг тохиолддог байна. Нурууны бэл хавьд нь ургамал улам тархай ба төрөл байдал нь мөн өөрчлөгддөг ажээ.

	Хяргас нуурын хотгор, цөлийн байдалтай юм. Хуурай хээр тал энэ том цэнхэр нуурыг хүрээлж байх ба үүний эргээр булаг шанд ундарч, намагт тойром үүссэн газарт энд тэнд саяхан соёолсон дэрс ногоорч харагдана. Бид, Хяргас нуурын орчимд ховор болсон бөхөн гөрөөс, хар сүүлт хоёрыг хэд хэд дахин үргээв. Энд хулан хүрч ирж байсныг өвгөчүүл мэддэг гэж монголчууд ярьж байсан.

	Их нууруудын цөлөрхөг хотгороос гарч Хангайн нуруу өөд явахад бөхөн, хулан, хар сүүлт аль алин ч дайралдахаа болив. Эдгээрийн оронд хангайн уулт хээр нутагт цагаан зээр, бор гөрөөс болон буга хүртэл байдаг байв. Гэвч буга, ойн бөглүү газруудаар байдаг бөгөөд их сонор амьтан тул түүнийг бид нэг ч удаа олж үзэж чадсангүй.

	Бид өдөр бүр явсаар байв. Манай ачааны машин бүх аяллын турш гэмтэлгүй явсан юм. Энэ машин маань унаа мориор гарч болох өндөр даваа өөд гарч, гүнзгий сайрууд болон элс шаврыг гаталж, түргэн урсгалт голуудыг огтлон гарч байлаа.

	Үдэш болоход нэг газар бууж, майхнаа түргэн босгож хоол хийх ширмэн тогоогоо тавьж аваад жуулчид тэмдэглэлийнхээ дэвтрийг авч тэмдэглэлээ хийдэг байв.

	Заримдаа нэг газарт өнжих удаа байдаг байсан, ингэж өнжих явдал ажлын байдлаар аргагүй шаардагддаг юм. Ийм өдрүүдэд, манай экспедицийнхэн явган экскурсээр явж голын хөндийнүүдийг судлах, дэнжийг нь хэмжих ажлыг хийдэг байв. Явган экскурсийг олон удаа зохиож байсан бөгөөд үзэсгэлэнт хангайн уулс, говийн хуурай цөл болон Монгол Алтайн цасанд болж байгаа физик-газар зүйн үзэгдлүүдийг ойлгож мэдэхэд их нэмэр болдог юм.

	Бид, тийнхүү өнжихдөө, монголчуудын гэрээр явж байсан ба тэд, өөрийнхөө нутгийн тухай дуртай ярьж өгдөг байлаа. Нүүдлийн мал аж ахуйтай монголчууд бүх насаараа байгальтай холбоотой байдаг. Тэдний ахуй байдал, аж ахуй нь байгалийн нөхцөлөөс ихээхэн шалтгаална. Монголчууд, өөрийн нутаг бэлчээрийг сайн мэддэг бөгөөд юмыг их ажигламтгай, чадамгай хүмүүс юм.

	Монголчууд бол Төв Азийн бусад улс үндэстнүүдийн нэгэн адилаар үхэр, адуу, тэмээ, хонь, ямаа эдгээр таван төрлийн малыг үржүүлдэг юм. Хойд талын нутагт хааяа цаа гөрөөс үржүүлдэг. Дэлгэр их бэлчээр, ялангуяа хангайн бүс дэх бэлчээр нь малын тоог олшруулан нэмэгдүүлэх бололцоог өгнө. Монгол хүн, мал сүрэгтэйгээ хамт жилд хоёроос дөрвөн удаа нүүдэллэдэг юм. Нүүдлийн тоо ба хол ойрын зай нь тэр газрын бэлчээрийн байдал болон байгалийн нөхцөлөөс болно.

	Үдэш болоход манай майхнуудын дэргэд зочид цугларч ирдэг байв. Монголчууд явган сууж, гансаа түрийнээсээ гаргаж ирээд тамхи татацгаана. Эдний ганс бол трубкээс ялгаатай. 30—40 сантиметр урт модон ишинд жижигхэн төмөр толгой угсарсан байдаг бөгөөд түүнд өчүүхэн хэмжээний нунтаг дүнсэн тамхи багтдаг. Модон ишний нөгөө үзүүрт нь цагаан буюу цагаан боровтор чулуун соруул байдаг. Энэ соруул бол монгол хүний бахархал, ганган хүний гоёл юм. Үүнийгээ их өндөр үнэлдэг бөгөөд тэр нь заримдаа мянган төгрөгийн үнэ ч хүрдэг байна.

	Монголчууд, тамхиа татах зуур бидний хийж байгаа ажлыг анхааралтай ажиглаж үе үе юм асууна. Тэд ямар учраас жижиг амьтдын арьсыг өвчиж авч байгаа, яах гэж хулганыг барьж спиртэд хийж байгаа, шилэн саванд хийсэн загас ямар хэрэгтэй гэх зэргийг сонирхдог байв.

	Бид тэднээс юм асуух ээлж болж төрөлх нутгийнхаа тухай ярьж өгнө үү? гэсэн хүсэлтийг маань дуртай хүлээж авдаг билээ. Энэ нутагт ямар адгуус амьтад байдаг, ардууд хэдийд яаж анд гардаг, нуурууд хэр зэрэг гүнзгий болох, ямар ургамлыг эмд хэрэглэдэг, ямар ургамлыг малд хамгийн тэжээлтэй гэж тооцогддог зэрэг олон зүйл бидэнд сонирхолтой байдаг.

	Бидний яриа удаан үргэлжилдэг. Бүр шөнө болоход хөндийг хүрээлсэн хадан хясаанууд тэртээ хол харлан харагдах ба эздээ аль хэдийгээс хойш хүлээсээр байгаа чөдөртэй морьдын дүрс үзэгдэнэ.

	Монголчууд эх орондоо хайртай, түүнийхээ баялаг, хязгааргүй уудам нутаг, үзэсгэлэнт байгалийг бахархаж үздэг, Монголын хуурчид дуундаа эх орноо магтана. 

	«Жимс ногоо, эрдэнийн чулуу, төрсөн уул, ой модоо магтана. Зоригтой, үнэнч хүн, эх орон, айл гэрээ магтана.

	Манай сайхан орон тунгалаг сайхан бөгөөд агуу их өргөн энгэр дээр нь үй олон сүрэг бэлчдэг. Үргэлж шаржигнаж урссан булагт хир буртаг байхгүй, нар салхинд ээлттэй хээрт муухай үнэр байхгүй. Би хялгана өвсөн дэх салхийг дуурайж баясгалант сайхан эх орноо магтан дуулна.

	Нэг ч баатар тойроод барахгүй гучин гурван их говь байдаг. Салхинд үлээлгэсэн ногоон сайхан толгод бий бөгөөд хэдэн сар явсан ч түүнийг гатлан гарч баршгүй. Шуурга болоход найман шар тал униартана. Энэ баясгалант найман шар талыг хэдэн жил явсан ч гатлан гарч баршгүй юм.

	Миний уудам нутаг ийм сайхан билээ» гэдэг.

	Монголын цэцэглэж байгаа тал гоолиг ой мод, түргэн урсгалт уулын голуудыг огтлон явахдаа түүхийн ахар богино хугацаанд гайхамшигт замыг туулж ирсэн энэ орны хувь заяаны тухай их боддог байлаа.

	БНМАУ 1946 онд хувьсгалынхаа 25 жилийн ойг тэмдэглэв. Монголчууд тусгаар тогтнолынхоо төлөө олон жилийн турш тэмцэж иржээ. Хятадын бүрэлдэхүүнд багтан орж байсан автономит Гадаад Монгол нь ардын хувьсгалын үрээр төрийн тусгаар тогтнолыг 1921 онд тунхагласан юм. Үүнээс хойш олон жил өнгөрсөн боловч Хятадын гоминданы засгийн газар, монголчуудад бүрэн тусгаар тогтнол олгох саналаа өгч зарлахгүй байв. Монголын ард түмний үнэнч хань - Зөвлөлт Холбоот Улс л Монгол улстай дипломат харилцаа тогтоож, Монголын ард түмнээс төрийн тусгаар тогтнолынхоо төлөө явуулсан тэмцэлд нь 25 жилийн турш тууштай тусалж ирсэн юм.

	Энэ тэмцэл амжилтыг олсон юм. БНМАУ-ын хоёр хөрш Зөвлөлт Холбоот Улс ба Хятадын хооронд Москва хотноо хэлэлцээ хийсний үрээр 1945 онд хэлэлцээрт гарын үсэг зурагджээ. Энэ хэлэлцээр ёсоор, хэрэв нийтийн санал хураалт (плебисцит) явуулж үүгээр Монголын ард түмэн тусгаар тогтнолыг олж авах хүсэл батлагдвал Хятад улс Гадаад Монголын (БНМАУ-ын) тусгаар тогтнолыг зөвшөөрнө гэв.

	Нийтийн санал хураалт Монгол оронд бүх ард түмний баяр болж хувирав. Алсын нутаг өндөр уул, говийн айлууд болон газар бүрээс морьтой хүмүүс баяр наадамд явж байгаа мэт давхилдаж байв. Энэ бол чөлөөт уудам нутгаараа явж байсан ардууд юм. Төрийнхөө тусгаар тогтнолын төлөө саналаа өгсөн бүх ард түмний нэгэн дууны шийдвэрийг энэ удаа Хятад анхааралдаа авч БНМАУ-ыг тусгайлан зөвшөөрчээ.

	Одоо Монгол Улс нь СССР ба БНХАУ хоёр найрамдалт хөрштэй болов. Гоминданы харгислалыг ялсан Хятадын их ард түмэн, монголчуудыг өөрсдийнхөө хань нөхөд, БНМАУ бол Октябрийн Социалист Их Хувьсгалаар гийгүүлэгдсэн бөгөөд нэгэн зорилго коммунизмд орох замаар хятадтай хамт явж байгаа улс гэж үздэг. 

	Биднийг Улаанбаатарт эргэж ирэхээр явж байх үед ид зун болоод байв. Өдрийн цагт халуун, нарны гэрэл нүд гялбам гийж байсан ба уулсын өргөн хотгорууд дахь агаар сүрхий халж, газраар суунаглаж байлаа.

	Ой дотор шинэхэн ногоо ургасан бөгөөд Монголын ойд голлож ургадаг хар мод зуныхаа гоёлыг өмсчихсөн байв.

	Уулын нуга болон хээр талд ногоо заримдаа бүсэлхий хүрч байсан билээ. Хээрийн ургамлын хилэн мэт талбар дээр шар, улаан ягаан, хөх, цагаан өнгийн цэцгүүд алаглан тодорно. Энэ цэцгүүд маш олон тул монголын атар хээр газар нэлдээ улаан, шар, цагаан юм шиг харагдана.

	Гол мөрнүүдийн ус, хаврынхаасаа илүү тунгалаг болжээ. Бороо ороогүй ихэд удсан учраас монголын гүйхэн голууд илт багасаж, тунгалаг усанд нь шаламгай жаахан загаснууд сүрэг сүргээр хөвж явах нь үзэгдэнэ.

	Нуурууд нь ч мөн үзэсгэлэнтэй байв. Тэдгээрийн эрэг дээр, ялангуяа арал дээр нь шувууд хэдэн мянгаараа цугларна.

	Хангайн уулс дахь цөлдүү бөгөөд тогтуухан Тэлмэн нуур дээр бид резин завиар алгуур хөвөн явж билээ. Тэр үед их халуун байлаа Би, лагериас гурваад километрийн тэртээ оргил мэт тодрон харагдаж байсан хадтай арал хүртэл нэлээд удаан сэлж явж хүрлээ. Ам цангасан боловч нуурын ус давсархаг байв. Завь маань арлын хайр чулуун эрэгт тулж очиход үй олон шувууд агаарт дэгдэж, бидний дээгүүр хашхиралдан нисэж эхлэв. Цагаан далавчууд нь бидний малгайд хүрэх шахаж байв. Шувууд биднийг довтлох гэж байгаа мэт их л үймэлдэж байлаа. 

	Эргийн элсэн дээр шувууд алхам бүрд үүр зассан байсан бөгөөд түүнд хар толботой том хүрэн өндөг хоёр гурваараа хэвтэж, мөн идшээ хүлээж амаа ангайн, юунд ийм үймээн болсныг мэдэхгүй сагсгар ангаахайнууд сууж байсан тул шувууд тэгж сандрах нь аргагүй билээ.

	Шувууд, үүр, ангаахайнуудаа яаж хооронд нь сольж хутгачихдаггүй юм бэ? Бид арлын гүн рүү явмагц өнөө цахлайнууд, ангаахай, өндөгнүүд өөдөө яаран очиж үүрүүддээ орж суулаа. Гэвч өөрийнхөө энэ арлыг хүн, амьтнаас хамгаалагдсан гэж үзсэн шувуудын шуугих чимээ нэлээд удтал дуулдсаар байв.

	Ер нь шувууд, зөвхөн нуурууд дээр ч олон байсан төдийгүй. Ой мод, нуга, хөндий, хад, гол мөрөн болон говийн баян бүрд зэрэг бүх газруудад байдаг билээ.

	Монгол адуунууд давхилдсаар бидний замыг хөндлөн огтолж гардаг байлаа. Дэл, сүүлээ хийсгэсэн энэ адуунууд бидний дэргэдүүр салхи мэт түргэн өнгөрнө.

	Өнөөдөрхөн төрж сүргээсээ хоцорсон унагаа эрж байгаа гүүний янцгаах дуу тэртээ сонстоно. Хөл дээрээ арай ядан зогсож байгаа тэр унага, радиаторын бүр дэргэдүүр гүйж, зогсож байгаа машиныг айх эмээхгүй үнэртээд, хаашаа ч явахыг хүсэхгүй зогсож байв.

	Нарны гэрэл ба ногоон өвс гялалзсан үл мэдэгдэх энэ асар их ертөнцөд юм бүхэн түүнд сонин байсан тул чагнаалын дууг ч ажирч тоохгүй байв. Халуун нар, хачин үнэртэй машин ба тойрон зогсож буржгар үсийг нь илбэж байсан хүмүүс, цөм анд нөхөд нь мэт санагдаж байсан бололтой.

	Ид зун болж байхад, Туулын өргөн хөндий, түүний урд талаар сүндэрлэж байдаг ой мод, ундарга ус, өвс ургамал элбэгтэй Богд уул бидний нүдэнд харагдлаа.

	Бид баруун талаас ирж явсан юм. Өглөөний мандах нартай золгоход түүний ташуу сацраг нь чанх нүд рүү тусаж байв. Ингэж үүлгүй тунгалаг намуун өдөр эхэлж байсан билээ.

	Улаанбаатар хот өөд монголчуудын сэтгэл санаа хандаж байдаг. Энэ бол Монгол орны төв нь юм. Энд, улсын дээд эрхийг барих Улсын Их Хурал, Засгийн Газар байрлаж байдаг.

	Нийслэл хотод «Улаанбаатар» гэдэг нэрийг 1924 онд Бүгд Найрамдах Улсыг тунхаглах жилд өгсөн юм. Үүнээс өмнө энэ хотыг Европын хүмүүс «Урга» гэж нэрлэдэг байв. Энэ нэрийг монголчууд мэддэггүй байсан юм. Эд, хотоо «Даа Хүрээ» буюу «Их Хүрээ» гэж нэрлэдэг байжээ. Өргөө гэсэн монгол үгийг орос хүмүүс «Урга» болгон, хотын нэр болгож хэрэглэсэн байна.

	1949 онд Улаанбаатар хотын 300 жилийн ой болжээ. Тус хот шашны төв болон өсөж ирсэн ба энд 1924 он хүртэл ламын шашны толгойлогч, Богд гэгээн сууж байжээ.

	Улаанбаатарын одоогийн байдал нь хуучин «Урга» хотынхоос огт өөр болжээ. Улаанбаатар нь европ маягийн хотын төлөвийг улам бүр олсоор байна. Энэ хот, хоёр хэсэгт хуваагддаг: Баруун хуучин хэсэг нь зээл болон хатгамал хашаагаар хүрээлэгдсэн тахир гудамж, хятад маягийн жижигхэн байшингууд болон эсгий гэрүүдтэй юм. Хотын зүүн хэсэг; шинэ юм. Энэ хэсэгт өргөн гудамж, талбай, асфальталсан гол зам болон хоёр гурван давхар тохилог сайхан барилгуудтай болжээ. Энд дунд, дээд сургууль, театр, больниц, Засгийн Газрын ордон зэрэг барилгууд тодрон харагдана. Монгол оронд соёл, шинжлэх ухааныг өрнүүлэхийн тулд улсаас их ажил хийсэн ба нийслэлээ барьж байгуулахад Монголын ард түмэн их хайр халамж, хүч хөдөлмөр гаргасан байна.

	Мал аж ахуйн түүхий эдийг боловсруулж, үйлдвэрийн бүтээгдэхүүнийг гаргадаг орчин үеийн фабрикуудтай аж үйлдвэрийн район нь хотоос зайдуухан оршдог. Аж үйлдвэрийн комбинатын суурин нь Налайхын чулуун нүүрсний уурхайтай төмөр замаар холбогдсон бөгөөд нийслэлийн үйлдвэр ба ард олны хэрэгцээнд зориулагдсан нүүрсийг Налайхаас өдөр бүр тээж авчирдаг юм.

	Монголын нийслэлийг Зөвлөлт Холбоот Улстай холбосон төмөр замыг барьж дууссаны баярыг Улаанбаатар хотынхон 1949 онд ёсолж тэмдэглэсэн билээ. Энэ төмөр зам БНМАУ-ын аж ахуй, соёлын хөгжилд их нөлөө үзүүлэх юм. Төв Ази дахь алс холын энэ оронд төмөр замын барилга үүгээр хязгаарлагдахгүй нь дамжиггүй. Тус орны эдийн засаг улам бүр хөгжиж байгаа уудам их нутагтай учраас төмөр замыг Төв Азийн гүн рүү цааш тавих явдал зайлшгүй юм.

	Ямар ч айлд орсон бид, хүсэлт зочид нь байв. Иймд БНМАУ-ын нутгаас гарч явахдаа монголын ардуудын чин үнэнч найрсаг занг бид халуунаар дурсаж байлаа. Жуулчин хүний сэтгэлд удаанаар хадгалагдан үлдэх Монголын тодхон сайхан байгалийн гуа үзэсгэлэнг бид эргэн эргэн боддог байсан юм. Монголын хойд хэсгийн үржилт бэлчээр дээр бэлчиж байгаа тоо томшгүй мал сүрэг, хязгааргүй уудам нутаг, толгод, гүвээ, уул, хөндий, тунгалаг гол мөрөн нуур, гялалзсан цас, нарны туяа, Улаанбаатарын шөнийн гэрлүүд, автомашин болон морьтой хүмүүс эд бүгд нь аялагч хүний нүдний өмнө киноны зураг шиг өнгөрнө. Монголчуудын нутаг үзэмжтэй сайхан билээ.

	 

	Монголын сайхан нутаг 

	Чөлөөт эх орон минь 

	Өвөл зунгүй цэцэглэж 

	Өдөр шөнөгүй мандаж 

	Байгал нуур луу ухралдсан 

	Туул голын минь ус шиг 

	Хад саадыг эвдэж

	Гялалзсан жаргалын орой өөд явж байна 

	 

	гэж дуулсан хуурчийн дуу чихэнд дуулдсаар л байдаг.


ДОРНОД МОНГОЛООР АЯЛСАН НЬ

	Монголын хээр тал, 

	Хөх цэнхэр Хэрлэн

	Алтан Ононыг дурсъя.

	 

	В. Ян

	 

	Цаг уурын байдал бас л хүйтэн хэвээр бөгөөд аялагч биднийг салхи шаналгаж байлаа. Хүчтэй салхи тогтмол салхилж, зөвхөн шөнө дундын алдтай л хэдхэн цаг намдана. Бидний жижиг майхнууд, хөлөг онгоцны далбаа мэт хөвхийж, газраас дээш хөөрөөд хаврын энэ хүчтэй салхинд туугдаж урд зүг рүү хийсэхийг завдана. Майхны хаяа дарцаг шиг дэрвэлзэн, тасрах шахдаг байлаа.

	Дорнод Монголд бидний эргэн тойронд гүвээ толгод болсон тал, хэдэн арав, зуун километр үргэлжилж, алгуур жигдхэн хээр талын тэртээ алсад сүрхий эвдэрч нурсан өндөрлөгүүд буюу боржин чулуун хадтай уулс сүүмэлзэж харагдана.

	Энд салхи дураараа загнах бололцоо бүрэн байна. Салхины шуугианаас болж бидний чихэнд үргэлж нэг юм хүнгэнэж байх ба харин салхи намдахад, хүний дуу чимээ, аниргүй хээрт жигдхэн чанга мэт дуулдана.

	Гэнэт довтлон хүрч ирдэг шуурга хэчнээн их сүйтгэл учруулдгийг энэ нүд алдам уудам нутгийн найртай эзэн монголчууд бидэнд ярьж байсан юм. Жишээлбэл: 1943 оны 8 дугаар сард Бүгд Найрамдах Монгол Ард Улсын Чойбалсан аймагт нарийхан зурвас газраар хүчтэй салхи, мөндөр хосолсон ширүүн бороо оржээ. Тэгэхэд тагтааны өндөгний чинээ мөндөр, бог мал олныг гэмтээсэн ба хүчтэй салхи гэр барааг хийсгэж, хэдэн километрийн цаана аваачиж хаясан байжээ. Гэр дотор байсан дээл хувцсыг хот айлаас 15—20 километрийн цаана олж авч байсан байна.

	Бороо өнгөрсний дараа чив чимээгүй болж, нар дахин гийж эхэлсэн бөгөөд зөвхөн хальс төдий мөсөөр бүрхээстэй үлдсэн газар, аюул болсныг гэрчилж байжээ. Гэвч орсон мөндөр удалгүй хайлж хээрийн хонхор бүхэн усаар дүүрчээ.

	Манай шинжилгээний анги, монголчуудын эртний нутгаар аялж явсан юм. Асар их газрыг эзэмшиж явсан Монгол гүрний гол зүрх нь энд XII—XIII зууны үед үүсжээ. Алс Дорнодын их Амар мөрний хоёр эх - Онон, Хэрлэнгийн завсарт нүүдлийн аймгууд нутаглаж байсан...ба энэ аймгууд Монголын ард түмний гол нь болжээ.

	Бид Хэрлэнгийн хөндийгөөр явж байлаа. Хэрлэн гол өргөн талын дундуур тахиралдаж, булингартай усаа урсгана. Энэ гол, тоо томшгүй тахиралдан, ногоон сайхан зүлгийн дунд алтан зурвас шиг гялалзаж байдаг.

	Бид Хэрлэн голоос дэгээгээр загас барьж билээ. Тэгээд нэгэн үдэш, намхан болсон эгц эрэг дээр сууцгааж загас баригдах болов уу, гэж дэмий л хүлээцгээж байв. Нэлээд удаж байгаад нэг цулбууртыг барьж авсан бөгөөд бидний сууж байсан тэр газарт цулбуурт байдгийг мэдээд бид барих аргаа өөрчиллөө. Дэгээндээ өтний оронд жижигхэн мэлхийг шигтгээд, дэгээгээ ус руу хаяад өнөө мэлхийгээ усны өнгөн дээр барьж байв. Тэр мэлхий дэгээнээс мултрахыг оролдож чармайн хөвөхөд усны гүнд байгаа цулбуурт, хөвж яваа мэлхийг олж хармагц гэнэт түүнийг дайраад дэгээндээ үнхчихдэг байв. Энэ арга удалгүй гайхалтай сайхан дүнг үзүүлэв. Мөлгөр биетэй том том цулбууртыг нэг нэгээр нь гаргаж аваад хаялж байлаа. Энэ загаснууд сүүлээрээ хүчтэй чавхдан мурилзаж, гараас мултран байсан билээ. Бид үүнд амтшин барьсаар 40 шахам том загас барилаа.

	Шөнө болоход манай лагерь загасчны байр мэт болчхов. Гэдэс дотрыг нь цэвэрлэж давсалсан хориод цулбууртууд майхнуудын хооронд татсан олсон дээр салхинд ганхаж байв. Бас бэлтгэл болгож хатааж ч авлаа. Загасны өөхтэй махыг том томоор нь тогоон дотор шарж байхад майхнаас холхон газарт цулбууртын сахалтай толгойнууд хэвтэж байлаа. Үе үе дүрэлзэн асаж байсан галын гэрэлд загасны гөлөрч тогтчихсон цэхэр нүд бид өөд харж байгаа юм шиг байв.

	Монголын алс дорно зүгт, Манжууртай нийлсэн хил дээр Буйр гэдэг нуур байдаг. Түүнд Халхын гол цутгаж орно. Буйр нуур бол том нуур юм. Манай шинжилгээний анги энэ нуурт хүрэхийг зорьж дорнод Монголын талыг тойруу замаар огтлон гараад Төв Азийн энэ хэсгийн ургамал, амьтны аймаг, гадаргыг нь шинжлэхийг эрмэлзсэн юм. Ялангуяа эртний галт уулстай Дарьганга болон Хянганы салбар уулын зах - Халхын голын хөндий онц сонирхолтой байв.

	Дорнод Монголын байгаль, Монголын төв ба баруун хэсгийг бодвол жигдхэн учраас жуулчдын анхаарлыг төдий л их татдаггүй байжээ. Монголын баруун ба төв хэсэгт Хангай, Монгол Алтайн болон Говийн Алтайн их уулс үргэлжлэн, уулсын зүй, геологийн байгуулалтыг нүсэр болгодгоос гадна адгуусан амьтдын тархцыг алаг цоог болгодог байна.

	Бид, 1944 оны 5 дугаар сарын 8-нд Буйр нуурын хөвөөнд анх хүрсэн билээ. Энэ нуур, намхан эргээр хашигдан, хээр талаар хүрээлэгдсэн байв. Нөгөө талд нь Хятадын нутагт байгаа Монгол үндэстэн болох баргууд нутагладаг Баргын тэгш өндөр газар униартан харагдаж байлаа. Тэр үед тэнд япончууд эзэрхийлж байсан юм.

	Буйр нуурын мөс хайлж дуусаад, усны мандал нь наранд гялалзаж байв. Зөвхөн зүүн талын эрэг орчимд нэгэн жижиг мөсөн арал, салхинд туугдан алгуур хөвж байлаа.

	Жижигхэн булан тохойнуудад тунгалаг усан дээр шувууд гангар, гунгар хийнэ. Энэ шувууд, нааш цааш хөвж хоолны хойноос хөөцөлдөн шумбацгааж байсан бөгөөд хүн ойртож очиход ажиггүй байх боловч бууны дуунаас үргэж, тэр даруй шуугилдан нисэж зугтдаг байв. Галуу ба төрөл бүрийн нугасны цаад талд цагаан хун шувууд тайван хөвж явах бөгөөд сонор дуу нь хуурай хүйтэн агаарт цуурайтаж сонсогдоно. Монголчууд ба мөн бусад зарим үндэстнүүд хунг ариун шувуу гэдэг.

	Буйр нуур загас ихтэй юм. Энэ нуур, Оршиц гэдэг голоор Далай нууртай холбоотой. Далай нуур өөрөө Булигарт гэдэг хоолойгоор Аргуун голтой холбоотой тул Халхын голоос эхэлсэн энэ бүх систем нь Амар мөрний савд багтдаг тул Амар мөрний амьтад энд байдаг.

	Бид өглөө эрт загасчдын хамт нуур дээгүүр явж билээ. Салхигүй байсан бөгөөд бид, нуурын гүнийг хэмжив. Эргээс холдох тутам гүний хэмжээ нь аажмаар нэмэгддэг байна. Халхын голын адаг нь гурван салаа, их элсэрхгээс гадна түүн дээр бургас шигүү ургажээ. Зэгс, бургас ургасан нарийхан хоолойд загасны ангуучин - халиу үзэгдээд алга боллоо.

	Загасчид, салаар бие бие өөд ойртон явж тор татсаар аажмаар бүслэлт хийж удалгүй үй олон загас торон дотор мөнгө мэт гялтганан тийчлэн гарч ирлээ. Сал дээр том том салбарс, сахалтай цулбуурт, толбот, цурхай болон янз бүрийн жижигхэн загаснууд өнхрөлдөж байв.

	Буйр ба Дотоод Монголын нутагт түүнтэй зэргэлдээ оршсон Далай нуур хоёр бол өрсөлдөгч нуурууд юм.

	Үүнээс урьд Халхын голын бүх ус Буйр нуурт цутгаж, илүүдэл нь Оршон голоор дамжин Далай нуурт орж байжээ. 1924 онд Халхын голын адагт Шоргоолжин гэдэг нэг шинэ салаа бий болж Оршон голтой холбогдсон байна. Иймд Халхын голын нэлээд их ус нь Буйр нуурт оролгүй Далай нуур луу урсах болжээ. Ингээд Буйрын түвшин, тэр даруй бүтэн хагас метрээр доошлоод эрэг дагууд нь элсэн тавцан ил гарч иржээ. Харин Халхын гол салаалснаас болж, Далай нуурын түвшин нэлээд дээшилсэн байна.

	Далай нуурын эрэг хавь нь олон километр газар усанд автагджээ. 1903 онд энэ нуурын урт нь 20 километр байсан бол 1924 онд 100 километрт хүрчээ.

	Шоргоолжин гэдэг салаа цаашид ёроолоо гүнзгийрүүлэн, ус нь нэмэгдвэл, Халхын голын бүх ус Буйр нуурыг тойрч, Оршон руу цутгаж ордог ч болж болох юм. Тэгээд, энэ нуур ширгэж үгүй болоод налуухан хонхор нь хээрийн ургамлаар бүрхэгдэх юм. Үүний хамгийн гүнзгий газруудаар хужир буюу шавар тойром л үлдэж, хуучны түүхт байдлыг нь гэрчилж байх болно. Тэгэхэд салхи ихтэй хуурай уур амьсгалын нөхцөлд байгаа Буйр нуурын өргөн талбайгаас одоо ууршиж байдаг шиг тийм их ус Далай нуурт цутгадаг болох учраас Далай нуурын усны талбай нь их нэмэгдэнэ. Оршон, Халхын голын адаг нь болж хувираад энэ хоёр гол нэг болох юм.

	Ингэж бидний нүдний өмнө гол, нуурууд өөрчлөгдөж байгаа бөгөөд энэ нь олон сая буюу мянган жил болох ч хэрэггүй байна.

	Бид, Халхын голын хөндийд явж байхдаа бутан дотор гялгар зүйлс байхыг олж харав. Ойртож очвол хөнгөн цагаанаар хийсэн эдлэлүүд байлаа. Энэ нь эвдэрсэн нисэх онгоцны үлдэгдэл ажээ. Үлдэж хоцорсон багаж хэрэгслүүд дээр байгаа бичиг тэмдгийг үзвэл, тэр онгоцнууд япон гаралтай нь мэдэгдэв. Халхын голын баруун өндөр эрэг дээр нэг том танк, энд болж өнгөрсөн ширүүн тулалдааны дурсгал болон зогсож байх юм. Окоп, жалгуудын үлдэгдэл, зэвэрсэн өргөст төмөр утас энэ бүхэн энд байлдаан болсныг бас л гэрчилнэ. 1939 онд Япон-Манжуурын цэргүүд Бүгд Найрамдах Монгол Ард Улсын хилд халдан довтолж ирэхэд болсон Халхын голын байлдааны ор мөрийг бид үзлээ.

	Япончуудын энэ довтолгоо юугаар төгссөнийг бид мэднэ. Монгол Ардын Хувьсгалт Цэрэгт туслахаар ирсэн Улаан Армийн ангиуд, япон - манжуурын цэргийг бүсэлж аваад бут цохисон юм.

	Бид, Халхын голын хөндийд зуны анхны бороонд дайрагдаж билээ. Монгол орны өвлийн улирал ба хаврын хүйтэн цагийн ихэнхэд тунадас тун бага унадаг. Харин нэг жилийн тунадасны 70—80 хувь нь зуны цагт унадаг байна. Ингэж одоо ширүүн бороо, өвлийн их завсарлагыг нөхөхийг оролдох мэт хуурай газрыг хичээнгүйлэн усалж байлаа.

	Тэдгээрийн байдал эрс өөрчлөгдөж, үе үе тэнгэр дуугаран цахилгаан цахих ба горхи энд тэнд шуугин урсаж байлаа. Голын ус нэг өдрийн дотор бараг нэг метр дээшилсэн бөгөөд гармын дэргэд морьтой хүмүүс, тэмээн хөсөг цугларсан байлаа. Эд, цөм ус татрахыг хүлээцгээнэ. Гэвч маргааш юм уу, нөгөөдөр дахин тэнгэр дуугараад Монголын тал, хөндийгөөр ус урсаж орж ирвэл яах бил ээ?

	Халхын гол их л долгиолж, тэр даруй булингартаж ирэв. Цутгалууд нь савнаас хальж орчин тойрноо усаар хучаад хөндийгөө нэг хэсэгт нь намагтай болгожээ.

	Ногоо ургасан бөгөөд харахад автомашин явж болмоор нэг хуурай хөндийд бид, шаварт орчихсон машинаа гаргах гэж бүтэн 8 цагийн турш хөдөлмөрлөж газар ухах, дугуй дор нь банз мод дэвсэх зэргээр зам засаж билээ. Энэ ажил их хүнд тул сүүлдээ гар маань хүрз барьж чадахаа бараг больж, нэвтэртэл ус шингэж зууралдсан шавраас салгаж авч чадмааргүй болж байлаа.

	Халхын голоос урагшаа газрын байдал алгуур өөрчлөгддөг ажээ. Монголын дорнод тал дов толгод, гүвээнүүдтэй болж, удалгүй элэгдсэн уулс ноёрхож ирнэ. Энд тэнд элсэн дээр ганц хоёр манжуур нарс буюу шугуйрсан хус үзэгдэнэ. Зөвхөн цагаан зээр л тохиолддог энэ талд бор гөрөөс нэг удаа үзэгдлээ.

	Буйр нуур, Халхын гол хоёрын дэргэд, одоо огт хатсан буюу мөн дээд хэсэгтэй устай, харин талд гармагц ширгэж үгүй болдог эртний голуудын гулдралууд тодхон хадгалагдаж үлджээ. Геологийн он тооллоор саявтархан энд усны сүлжээ одоогийнхоосоо илүү өтгөн байсан ба гол горхинууд ус ихтэй байсныг тэр гулдралууд болон одоо үед хуурай болсон олонх хөндийнүүдийн элсэн хурдаснууд гэрчлэх бөгөөд эдгээр эртний голууд нь одоогийн үндсэн голууд ба Буйр нуурт цутгаж байжээ. Нэн ялангуяа, Тамсаг булгийн хавьд тийм гулдралууд тун тодхон байдаг түүний ёроол нь бамбалзуур, марцын байдалтай ба өнгөц дээр нь давс гялалзаж байдаг байна.

	Дорнод Монгол дахь эртний галт уулсын ажиллагааны ор мөр бидний анхаарлыг бас татаж байсан юм. Хятадын Цахар мужийн хилийн орчим дахь гүвээнүүдтэй өндөрлөг талд үржилтэй хөрс шороо бүхий хээр үргэлжилдэг. Энд хялгана, хазаар өвс, хиаг, биелэг өвс зэргийн залаат ургамал голдож ургасан байна.

	Ийм талд хүрмэн чулуун лаваар бүрэлдсэн галт уулс алсаас тодрон харагдаж байлаа. Эдгээрийн дотроос сөнөмөл галт уул болох Зотолхан уул бусдаасаа өндөр жигд шовх (конус) оройтой юм.

	Диаметрээрээ 200—250 метрт хүрч байсан хуучин өрхний нь зүүн хана болж үлдсэн, энэ галт уулын орой дээр бид гарч үзлээ. Зотолхан уул, орчин тойрноосоо дээш 280—300 метр хүртэл сүндэрлэдэг бөгөөд түүн дээрээс алсын униар дотор замхран далд орсон уудам тал үзэгдэнэ.

	Лавын урсгал хэрхэн бялхаж гарч байсан нь тодхон үзэгддэг ба тэр урсгалын гол хэсэг нь зүүн хойшоо чиглэж тогтсон нь 8—9 километрийн туршид илхэн харагдаж байлаа. Энэ хүрмэн чулуун урсгал, бэлэн хөндийг дагаж урсаад түүнийг дүүргэжээ. Тэр үеэс эхлэн уг урсгалын хоёр талаар хуучин хөндийн оронд шинэхэн гулдирал бий болж амжжээ. Энэ гол хүрмэн чулуун лавын зэрэгцээгээр бас өөр арай богинохон лавууд байдаг байна. Галт уулын хормойд, өндрөөрөө 6—8 метр хүрмэн чулуун хаднууд тогтжээ.

	Эдгээр галт уулсын насыг тогтооход бэрхтэй юм. Гэвч энэ уулнуудын сайнаараа оршиж үлдсэн хэлбэр, лавын урсгалуудын шинэхэн шахам байгаа ба тэр лавууд галт уулсаас өмнө байж байсан хөндийг эзэлсэн явдал энэ бүхэн нь уг галт уулс саявтархан байж гал, лав, чандруугаа оргилуулж байсныг гэрчилнэ. Манжуурын баруун хэсгийн галт уулс 18 дугаар зууны үед 1722—1721 онуудад оргилж байсан байна. Манжуурын галт уулсаас Дарьганга хүртэл тийм хол биш боловч, Зотолхан уул болон Дорнод Монголын бусад галт уулсын оргилолтын тухай түүхийн мэдээ баримтууд огт олдсонгүй.

	Дарьгангын хавьд эртний дурсгалт сонин зүйлүүд байдаг юм. Тэр нь тун элбэг бөгөөд хөшөө чулуу, чулуун хашаа зэрэг зүйлс тохиолддог ажээ. Эдгээрийн ихэнхийг хүрмэн чулуу буюу өөрөөр хэлбэл галт уулсын материалаар хийсэн байдаг.

	Археологич нар, энэ дурсгалт зүйлүүд манай он тооллын 6—8 дугаар зууны үед хамаарагдах бөгөөд Бүгд Найрамдах Монгол Ард Улсын нутагт монголчуудаас өмнө нутаглаж байсан тюрк аймгууд босгосон гэж үздэг байна. Үүнээс үзэхэд, Дарьгангын галт уулууд, тэр дурсгал зүйлсийг босгосон үеэс өмнө байсан нь илэрхий бөгөөд Манжуурын галт уулууд шиг 18 дугаар зууны үед оргилж байгаагүй, харин 6 дугаар зууны үеэс өмнө оргилж байсан бололтой. Гэвч Дорнод Монголын галт уулс, эртний хүмүүс байж байх үед оргилж байжээ.

	«Дарьганга» гэдэг бол эртний үг бөгөөд Ганга гэдэг жижиг нуур ба тахилгатай байсан Дарь овоо гэдэг галт уулын нэрсээс үүсжээ. Энэ газарзүйн нэрс онц сонирхолтой юм.

	«Ганга» гэдэг монгол үг бол голын хөвөөний жалга, голын гулдирлыг томьёолдог. «Дарь» гэдэг бол монгол хэлээр тэсэрч дэлбэрдэг зүйлийг өгүүлнэ. Дарьгангын галт уулсын нэрийг тэсэрч дэлбэрдэг ганга, гол гэсэн үг гэж тайлбарлаж болох болов уу. Үнэндээ лавын урсгал бол чухамхүү тийм халуун бөгөөд хий ундруулсан голын байдалтай байдаг билээ. Иймд Дарьгангын галт уулс эртний хүмүүсийн үед оргилж байсны гэрч нь манай үе хүртэл дамжсаар ирсэн газарзүйн нэрс мөн юм. Газарзүйн нэрс бол манай дэлхийн дурсгалт бичгүүд мөн бөгөөд түүхийн бичиг, эртний судар болон археологид тэмдэглэгдэж чадаагүй юмыг бидэнд хадгалан үлдээсэн байдаг юм...

	Молцог элс, Онгон элсний хавьд бид, Дарьганга ястны нутагт орсон юм. Дарьгангачууд хэл, ахуй байдал, хэв заншил, аж ахуйнхаа байдлын талаар жинхэнэ монголчууд мөн боловч хэл нь БНМАУ-ын нутагт голлож дэлгэрсэн халхчуудын хэлээс арай ялгаатай юм.

	Бидний хүрч ирснийг тохиолдуулан, Дарьгангын эмэгтэйчүүд тод өнгөтэй торгон дээлээ өмсөцгөөж, үсээ мөнгөн хэрэглэлтэй хиймэл үсэнд хийж сүлжээд биднийг найртайгаар хүлээн авч өөрийнхөө мал аж ахуйгаас гарсан цагаан идээгээр хүндлэн зочлов.

	Гэр дотор, тооно өөд утаагаа шууд хөөргөж байсан тулгатай галыг тойрч манай экспедицийнхэн эсгий дэвсгэрүүд дээр сууцгаав.

	Монголчуудын гэрийн үүд үргэлж урагшаа харсан байдаг. Монголчууд, өмнө зүгийг нүүрэн тал гэж үздэг учраас гэр доторх хамгийн хүндтэй байр нь хойд талдаа байдаг ажээ. Иймд тэнд сууж байгаа хүн нөгөө өмнө зүгийг харж суудаг байна.

	Дарьгангачуудтай бид удтал ярилцаж билээ. Монголчууд өөрсдийнхөө амьдрал, малын бэлчээр, хот айлуудын гадаа байгаа өнөр баян мал сүргийнхээ тухай ярьж өгч билээ. Төв Азийн гүнд оршсон хот айлын хүмүүс, тэдний сайн нөхөд - оросын ард түмнээс германы фашистуудын эсрэг их тэмцэл явуулж байгааг сайн мэдэж байлаа. Энэ тэмцэлд тэд, өөрсдийнхөө оруулсан хувь нэмрийн тухай ярьж байлаа. Тэд, зөвлөлтийн армид сайн морьдоо бэлэглэсэн бөгөөд зөвлөлтийн байлдагчдад явуулах бэлгийг хуралдуулж байсан билээ.

	Бид, халуун талархал, хүндэтгэлийг сэтгэлдээ агуулж, тохитой гэр, их мал сүргийнхээ хамт нүд алдам уудам талд нутагладаг энэ ястныг орхиж цааш хөдөллөө.

	Энэ үед тэнд зун болж байлаа. Монгол дахь дулааны улирал сэтгэл татам сайхан билээ. Бороо орж, заримдаа аадар бороо асгаж, цахилгааны тахир шугамууд гялалзан, тэнгэр тун хүчтэй дуугарна. Бэлчээрүүд, тэр даруй ногоорч, ургамал нь урт удаан, хүйтэн өвөл болохоос наана богинохон зуны улиралд хүч таргаа олж авах гэж яарсан мэт түргэн ургаж цэцэглэнэ.

	Ногоон хээр, чийгтэй зүлгийн дундуур манай машин баруун зүгийг чиглэж БНМАУ-ын нийслэл Улаанбаатар хот өөд хурдаллаа. Бид, зээрийг энд тэндгүй цочоон үргээж байсан ба тэд, хэсэг хэсгээрээ зугтаж бидний замыг хөндлөн огтолж гарахыг оролдож давхисаар талд орж алга болдог байлаа.

	Тарваганууд нүхнийхээ амсар дээр сууж машин ойртож очиход их сонирхсон мэт хар нүдээ бүлтийлгэн харж байгаад цочсон дуу гарган мөндлүүдээ дуудна. Жижигхэн мөндлүүд, гурав - зургаагаараа түрүүхэнд нь гүйлдэж, томчуудынхаа дууг сонсоод цугларч ирдэг.

	Анчин монголчууд, тарвагыг хамгийн их дуртай агнадаг бөгөөд нэг жилд хоёр сая шахам тарвага авладаг ажээ. Тарваганы арьсыг гадаадад гаргадаг ба махыг амттай идээ гэж тооцдог байна.

	Бид, сүүлчийн даваа болох Буурлын давааг лут их чулуун овооны дэргэдүүр даваад бууж явахад төдхөн Туулын хөндий харагдаж билээ. Тэнд Монголын нийслэл байдаг.

	Туул голын дээгүүрх шинэхэн модон гүүрээр гарч хэдэн километр яваад хятадын ногооны газрууд болон Амгаланбаатар суурины дэргэдүүр өнгөрлөө...

	Удалгүй шинэ хотын цагаан байшингууд харагдаж замын хажуу дахь пайз дээр «Улаанбаатар» гэж бичээстэй байлаа. Тэр даруй манай машин хотын гол гудамжны асфальт дээр гарч ирлээ.

	Дорнод Монголын нутгаар аялсан манай аялал ингэх төгсөв. Спидометрийг үзэхэд бид 2775 километр явсан байлаа.


ХЭНТИЙД ЯВЖ БАЙСАН ТУХАЙН СЭТГЭГДЛЭЭС

	“Манай хойд зүгийг

	Уулс ба битүү ой чимнэ.”

	 

	Монголын баатрын туулиас

	 

	Өдөр аажим өнгөрнө. Уулын зам муу тул бид удаан явцгааж байлаа. Чулуу, намаг, гол горхи болон даваанууд биднийг саатуулна. Аар саар юм ачсан жижигхэн хоёр тэргэнд морь хөллөж гарсан билээ. Хэнтийн ууланд авто машинаар явж огт болохгүйгээр барахгүй, тэмээ ч явах боломжгүй байдаг. Эдгээр уулс, төв хэсэгтээ чийг ихтэй тайгаар бүрхэгдсэн ба зам харгуй байхгүй шахам юм. Монголд, Хэнтий бол хамгийн бороо ихтэй газар гэж ярилцдаг. Энэ ч үнэн юм. Хэнтийд дайралдаж байсан шиг тийм их намаг ба бороог би Монголд хаана ч үзээгүй билээ.

	Монголын нэлээд олон гол, Хэнтийгээс эх авч урсана. Эндээс Амар мөрний эх Онон, Хэрлэн хоёр эхэлж урсдаг. Мөн Орхоны цутгал Туул, Хараа, ус ихтэй Ерөө голууд эхэлдэг. Цөх рүү тайгын үзэсгэлэнт гол Минж чиглэж урсдаг. Эдгээр голууд түргэн урсгалтай бөгөөд цөм Сэлэнгэ мөрөн ба Байгал нуур хүрэхээр яаран довтолцгоодог юм.

	Хэнтийн уулс, жаахан манан хүдэнтэй боловч үзэсгэлэнтэй билээ. Тайга, уулсын налуувтар хажуу, хавтгай оройт сарьдгууд, тунгалаг устай шуугьсан голууд, тогтуухан гүн нуурууд, өргөн ногоон хөндийнүүд - энэ бүхэн нь Монголын зүүн хойд талд байдаг Хэнтийн уулархаг орны байдал юм. Хэнтийн ноён оргил Асралт хайрхан уул далайн түвшнээс дээш 2751 метрт хүрдэг.

	Бороо, биднийг бараг өдөр бүр зовоож их саад болж байлаа. Майхан маань хатаж амждаггүй байсан. Явган бургас ургасан налуу хажуу дээгүүр дан усан дотор л явдаг байлаа. Юм бүхэн чийг дааж цаас налбайгаад, давс чийг авч, хаяхаас өөр замгүй болдог ба мөн чихэр ч чийг авчдаг билээ. Голууд үерлэж, ус ихтэй болоод таргилууд дээр буцалж байгаа юм шиг хөөсөрнө. Хэнтийн голууд үерлээд байх үедээ тун гоё сайхан харагддаг юм.

	Бид, Тэрэлж голыг мэнд гатлаад түүний эрэг дэх ногоон зүлэг дээр майхнаа босгов. Аварга том улиас, өрлийн модны мөчрүүд майхан дээгүүр нөмрөх шахна. Усанд автагддаг нуга дээр үй олон цэцэг өнгө өнгөөрөө ялгаран харагдана. Нартай өдөр тоо томшгүй олон ялаа шумуул нисэлдэхэд, агаар жингэнэн дуугарах мэт санагдаж байв.

	Гарам руу хөсөг тэрэг ойртож айсуй. Энэ нь үхэр хөллөсөн далаад жижиг тэрэг байв.

	Монголчууд, гарам дээр хүрч ирээд тэрэгнүүдээ нэг нэгээр нь усаар гаргаж эхлэв. Сул биетэй үхрүүдийг тэрэгнээс гаргаж оронд нь уснаас айдаггүй хайнаг хөллөж ус гарч байв.

	Гармын гүнзгий газарт нь очоод нэг ч хадаасгүй бөгөөд бас тэгээд мод ачсан хөнгөн тэрэгнүүд хий хөвж, хөлөг онгоц шиг болчхов. Нэг тэрэг тэгж хөвж ирсэн бөгөөд муу бэхлэгдсэн дугуйнууд нь арлаасаа салаад усны урсгалыг дагаж урсав. Тэрэгний үлдсэн хэсэг нь урсгалд автагдаж доош тэмүүлж эхлэхэд үхэр буулгаа таслаад голын эрэг дээр түргэн гарч орхив. Тэрэг нь дугуйныхаа хойноос хөвж одов.

	Голын хоёр талаар түлээчид гүйлдэж хашхиралдана. Бид ч мөн тэр тэргийг барьж авах ажилд оролцов. Гармаас доош нэг километр хэртэй газарт тэрэгний дугуйнууд эрэг рүү ойртож ирэхэд нь татаад авсан билээ. Харин түлээтэй тэрэг нь тэр чигээрээ хөвсөөр үгүй болов. Түүнийг холоос харахад бяцхан сал мэт харагдаж байлаа.

	Дараах өдөр нь бид голыг өгсөж дээш хөдлөв. Тэнд хүмүүс ер дайралддаггүй ажээ. Уул, тайга болон намаг, шалбааг нь мал бэлчихэд тохиромжгүй учраас Хэнтийн төв хэсэгт хүн нутагладаггүй байна. Эхлээд, бэлтгэсэн түлээ түлш бухалдсан өвс бүхий өвөлжөөнүүд дайралдаж байсан боловч цаашид ийм өвөлжөө ч үзэгдэхээ болив. Арав хоног аялан явахдаа хүүхэдтэйгээ хамт явж байсан ганцхан анчинтай дайралдаж билээ. Тэр хоёр, хоёр унаа морь, нэг ачааны морьтой явж байв.

	Энэ уулзалт бидэнд аятай санагдлаа. Хүнгүй ууланд хүнтэй дайралдахад сайхан байв. Тэгэхдээ тэр бас догь анчин тул Хэнтийн уул болон эндхийн ан амьтдын тухай их юм ярьж өгч чадах байв.

	«Энд ан гөрөөс эзэн шиг, харин хүн бол зочин шиг байдаг юм» гэж тэр анчин хэлж билээ. Энд үнэхээр ан гөрөөс тун элбэг байдаг байна. Ялангуяа Минж гол, Ерөөгийн эх хоёр энэ талаар алдартай юм. Ой дотор баавгай эзэгнэж байдаг. Болгоомж ихтэй хандгайнууд, намаг ба гол уснаас айхгүй явна. Буга бол Хэнтийд байдаг ерийн нь амьтан юм. Өндөр уулсын чулуун асгаар хүдэр, сийрэг ургасан хар модон ойд бор гөрөөс тохиолдоно. Шилүүс, нохой зээх, хотны үен, булга зэрэг амьтад олз хайж, ой дотуур хэсүүчилнэ. Ой дотор мөн хэрэм, жирх маш олон юм.

	Хэнтий, их баялаг нутаг юм гэдгийг бид төдхөн үзэж мэдлээ. Маргааш өдөр нь бид нэг буга үзсэн ба гурав хоногийн дараа модон дотроос хоёр гоолиг бор гөрөөсийг үргээв. Баянбараат сарьдаг өөд арай ядан гарах зуураа би нэг жирхийг сонирхон ажиж билээ. Тэр жирх хуш дамжин дээш авирч, дараа нь санаа нь амарсан мэт юмаа идэж эхлэв. Хэрмүүд самрын боргоцойнуудыг цуглуулдаг, энэ жил самар элбэг ургажээ. Улаанбаатарынхан хушны самрыг нэн ялангуяа намрын цагт тун их хэрэглэдэг билээ.

	Баянбараат сарьдаг өөд авирахдаа, зарим газарт лут том чулуутай асгаар бүрхмэл эгц хажуугаар дамжиж гарсан бөгөөд тэнд өнцөг булантай чулуунууд энд тэнд шовойж байв. Чулуунууд дээр цайвар ногоон хөвд өвс ургаж орчин тойронд нь хуш голдуу ургаж байсан ба ой аажмаар сийрсээр сарьдгийн нүцгэн орой гарч ирэв. Энд тэнд байгаа явган хуш, арц болон хуснууд л борлосон өвсний дэвсгэр дээр хэсэг хэсэг толбо мэт ялгаран харагдана. Баянбараатын орой дээрээс Хэнтийн уулс өргөн дэлгэр харагдана. Улаанбаатар хотын дэргэдэх Богд уул ч тэртээ баруун урд зүгт хөхрөн харагдаж байлаа.

	Бөглүү ой дотуур явсаар Хараагийн сав руу шилжин буухад, тэнд ойр төд хүн яваагүй тул бяцхан зөрөг зам дээр хүртэл мод ургажээ. Уулын хажууг дагаж эгц доош буусан нарийн зурвас мэтээр энэ зам тайга дотор үргэлжилсээр далд орно. Манай хөсгийн түрүүнд нэг хүн сүх барьж, зам хааж байсан залуу моддыг үе үе цавчин явж байлаа. Ингэж цавчихад их цаг гарздаж байсан тул бид урагшаа тун удаан ахиж байв. Нэг газар манай тэрэг онхолдож билээ. Гэвч тэр тэргэнд хашир морь хөллөөтэй явсан тул, үргэж давхисангүй байрандаа зогсож, тэргийг салгаж авахыг тайван хүлээж байлаа.

	Бид ой мод бүхий үзэсгэлэнтэй хавчлуудыг уруудан өргөн хөндий рүү гарч ирсэн билээ. Тэрхүү хавчлуудаас тунгалаг устай голууд урсах бөгөөд тэдний хөвөө хүртэл ой мод ханаран тулж ургасан байна.

	Зөвхөн эгц хажуу дээрх хаднууд нүцгэн толбо мэт тодрон харагдах боловч, тэнд бас ганц хоёр хар мод буюу нарс ургасан байдаг.

	Харанхуй тайгаас гарч, Баянголын нартай өргөн хөндийд орж ирэхэд тун аятай санагдав. Хэчнээн олон өнгийн цэцэг биднийг угтсан бил ээ! Энэ хөндийг монголчууд, Баян гэж нэрлэдэг нь аргагүй юм.

	Дээр үед дорно зүгийн нэг шүлэгчийн зохиолыг уншиж байхад цээжинд үлдсэн үгс санагдав.

	 

	«Миний амьдралд цөлдүү болон чив чимээгүй зөрөг зам ч байсан, мөн өргөн талбайнууд ч байсан, тэнд миний хөдөлмөрийн өдрүүд гэгээн гэрэл, агаараар дүүрэн байсан юм» 

	 

	гэжээ.

	Удалгүй улаан буудай тарьсан тариалангийн газрууд үзэгдэж, ногооны газрууд үргэлжилж эхлэв. Гол дээр бас усан тээрэм ажиллаж байлаа...

	Хараагийн хөндийгөөр хятад иргэдийн ногооны газрын дэргэд улсын тариалангийн газрууд оршдог юм. Улсын тариалангийн аж ахуйнууд Бүгд Найрамдах Монгол Ард Улсын тариалангийн талбайн ихэнх хагасыг тариалдаг ажээ. Сангийн аж ахуйнууд буудай, арвай, хар будаа, хүнсний ногоо, махор зэргийг тарина. 

	Хараагийн сав руу давж ороход энэ голын эхэн хэсгийн зүүн талын цутгалуудын олонх нь Хараагийнхаа урсгалыг дагаж баруун хойш чиглэн урсдаггүй, харин баруун урагш чиглэсэн байдгийг ажиглав. Мөн Хараагийн баруун талын цутгалууд бас тийм онцлогтой юм. Зүүн хойш чиглэж урсахынхаа оронд зүүн урагш чиглэж урсдаг байна. Хажуугийн хавчил хөндийнүүд ийм зохицолдоогүй байдалтай байгааг үзэхэд эрт үед Хараа гол одоогийнхтой адил хойшоо биш, харин урагшаа урсаж байсан болов уу гэдэг сэтгэл төрнө. Хараагийн зүүн талын цутгал Түнхэлийн гол, Өлгий, Сөгнөгөр, мөн баруун талын цутгал Бургалтай болон бусад жижиг голуудын оршилт үүнийг гэрчилнэ.

	Хэрэв Хараагийн дээд биеийн урсгал одоогийнхоосоо өөр тийш чиглэн урсаж байсан бол усаа чухам хаашаа аваачиж байв? Эртний Хараа гол, урагшаа урсан Туулд цутгаж, түүний баруун гарын цутгал нь болж байлаа. Хэрэв тийм байсан бол Туул руу чиглэсэн эртний Хараагийн ор мөр үлдсэн байх ёстой. Үнэхээр тийм өргөн бөгөөд усанд ихээхэн идэгдэж элэгдсэн хөндий байдаг юм. Одоо тэр хөндийд гол байхгүй боловч, жижигхэн нуур, намаг, марц, элс оршиж үлдсэн бөгөөд, уг хөндий одоо үгүй болсон ямар нэгэн голын ажиллагаагаар бий болсныг гэрчилнэ.

	Хараагийн хөгжлийн түүхэнд, түүний дээд биед, цэнгэг устай том нуур бий болж байсан үе байжээ. Хөндий нь хаагдсан байсан бөгөөд харин хараагийн цутгалууд чийг ихтэй Хэнтийн уулнаас ус их авчирч байсан учраас маш их ус хуримталжээ. Энд уулсын хооронд, ёроолоор нь одоо гол тахиралдан урсаж байгаа дугариг хэлбэртэй өргөн хотгор байдгаас ч үзсэн Мандлын хотгорт дээр үед нуур байсан гэдгийг мэдэж болох байна. Энэ хотгор луу цөмөрч орсон Мандал овоо гэдэг толгой дээр түүний хажуугийн доод биеийн бүрэлдэхүүнд оролцсон элс шавранцар зөөлөн хурдаснууд олдсон бөгөөд тийм хурдаснууд бол тогтуун устай нууруудын ёроолд, эрт үед голын дельт6 байсан газарт хуримтлан бий болдог ажээ. Энэ элс шавранцар хурдаснууд нь эртний Мандалын нуурын усанд тунажээ...

	Дээр үед байсан Мандалын нуур нь анхандаа гадагшаа урсгалгүй байсан ба ус нэмэгдэж хуримталсан байхад түвшин нь дээшилсээр байжээ. Ингэж дүүрсээр байтал ус нь эргэн тойрны уулс дээгүүр хальж орсон бөгөөд тэгэхдээ хамгийн намхан газар буюу ямар нэгэн хөтөл дээгүүр л урсах болсон нь илэрхий биз. Тийм нам газар нь Мандалын хотгорын хойд талд байжээ. Нуур ус түүгээр урсаж эхлэхэд цаашид аажмаар тэр газрыг гүнзгийрүүлэн өргөтгөж, уг нуурын гүйхэн болох нь түргэсжээ.

	Хотгороос гарах амсар, аажмаар гүнзгий болсон тул нуурын бүх ус түүгээр гарч дууссан байж болох юм. Ингэж Мандалын хотгор хуурай газар болжээ. Хараагийн цутгалууд хамгийнхаа доод хэсгийн чиглэлийг өөрчилж харин гүн, нарийн хавцлууд нь одоогийн урсгалын эсрэг тийш чиглэсэн хэвээр үлдсэн байна.

	Орхоны зүүн талын томхон цутгал - Хараа голын хувирч ирсэн түүхийн үе шат ийм байжээ. Бүгд Найрамдах Монгол Ард Улсын олон газарт голын урсгал өөрчлөгдөн, зарим гол нөгөө голын хөндийг булаан эзэлсэн, нэг хөндий хоёр болж хуваагдсан зэрэг явдлууд байсныг зарим эрдэмтэд үүнээс урьд ч мөн тэмдэглэж байжээ. Ийм хэлбэршгүй их түүхийг туулж ирсэн Монгол нутгийн усны сүлжээний хөгжилд ийм жишээнүүд цөөн биш басан байна шүү.

	Бид Хараагийн хээр хөндийг дагаж Улаанбаатар луу эргэж ирж билээ. Хараагийн хөндийн сайхан бэлчээр дээр мал сүрэг олноороо бэлчиж байв. Мандал горхины дэргэд бид буудаллаад байхад бидний майхны дэргэд адуу усанд орж ирдэг байв. Энэ адуу сүрэг сүргээрээ дэлгэр хээрээр чөлөөтэй бэлчинэ. Өдрийн халуунд адуунууд гол руу тогтмол орж ирж ус уудаг байсан бөгөөд ус уусныхаа дараа хөвөөн дээр удтал ялаархан зогсож байдаг билээ.

	Адуун сүргийн чөлөөт амьдрал, манай ажлын морьдод аятай санагдаж, нэг өглөө босоход тэд, үгүй болчихсон байв. Тэгээд зөвхөн үдэш, хориод километр зайтай газраас олж авсан билээ. Манай морьд адуун сүргийг дагаад Баянголын шугуй дотор нуугдан байжээ.

	Заримдаа адуун дээр морьдоо тоолох гэж ардууд хүрч ирдэг байв. Тэд гартаа уурга барьж талаар давхилдана... Уургаар, ардууд адуундаа удаан байж эмнэгшсэн морьдоо барьдаг юм. Монголчууд, унаа морьдоо сольж, амарсан морьдыг оронд нь барьж унаад, хуучнаа адуунд нь тавина. Морь барихыг би ямагт бахдан сонирхож байлаа. Морьтой хүн адуун сүрэгт ойртож очиход адуу, хүний ойрхон очихоос айдаггүй байна. Тэгээд тэр хүн, морио ташуурдаж, адуун дотор зүсэж ороод барих гэсэн мориныхоо толгойд уурга хаяна. Тэр морь нь уургын хуйв хүзүүндээ орсныг мэдээд цовхчин урагш зугтана. Гэвч морьтой хүн түүнээс хоцрохгүй хойноос нь давхидаг байна. Ингэж тал дундуур бие биеийнхээ хойноос хоёр морь давхиад байдаг юм. Эхний морины хүзүүнд уургын хуйв орсон байх ба дараах морин дээр уургаа чанга атгасан хүн явна. Тэр хүн дөрөөгөө сайн жийж, зүүн гараараа морио залах бөгөөд баруун гараараа эргүүлнэ. Зугтаж яваа морины хүзүүн дэх хуйв чангарсаар байгаад удалгүй морины амьсгаа давхацна. Уургын хуйв бүр толгойн хавьд нь эрчилж морийг зогсооно. Тэр морь цахалсхийж улаан нүд гаргаж зогсдог билээ. Уургач ч яаралгүй, нөхдөө ирж агсам морийг хазаарлан авахыг хүлээнэ. Эв, чадварыг хэрэглэдэг энэ уургалах ажлыг удтал гайхан хармаар байдаг юм.

	Би нэг удаа адуун дотроос нэг ардын зааж өгсөн морийг уургалж авах гэж оролдож билээ. Морин дээр мордоход мөнгөн тоногтой, өндөр бүүрэгтэй бөгөөд богинохон дөрөөтэй нарийн монгол эмээл дээр эв тавгүй санагдаж байлаа. Ингээд адуун дотор давхиж ороод өнөө морины толгойд уурга хаях гэсэн чинь бас л тийм амаргүй байв. Морь хуйвнаас толгойгоо зайлуулахад уурга, газарт хатгаж ойчоод байх юм. Гурав дахь удаадаа уургын хуйванд морины толгой арайхан оров. Уургалсан морь авч дахихад би түүний хойноос хоцрохгүй дөнгөж л давхиж байлаа. Ширүүн давхисандаа автагдаж өнөө уургаа эргүүлэхийг мартчихжээ. Морь урагшаа хүчтэй тэмүүлж байсан тул баруун гар аажмаар урагш сунаж, уургын иш чилсэн гараас мултрахыг завдаж байв. Гэвч аз болж надад сайн морь дайралдсан учраас нэлээд удаан давхив. Алдаагаа мэдсэн хойно уургыг эргүүлж болохоо больсон байлаа. Учир нь миний гар мэдээгүй болж уургаа арай ядан тогтоож л байсан билээ. Уургалсан морь намайг эмээлээс суга татаж унагаах шахаж, би жаахан давхиж яваад уургаа алдав. Уурга газар дээгүүр хий чирэгдэн явах бөгөөд морь сул болсноо мэдэж улам хурдлан давхив. Түүнийг хойноос нь чирэгдэж яваа уургын мод бүр ч үргээж байв. Морь давхин давхисаар уургыг хугалж амраад, сая зогсож билээ.

	Миний энэ ялагдлыг хараад, ардууд толгой сэгсрэн, аргагүй л инээлдэцгээж билээ...

	Бид сүүлчийн давааг даваад Монголын нийслэл хот дундуур урсаж гардаг Сэлбийн гол руу бууж оров. Уулсын хажуугаар хөөрхөн үхэр огдойнууд гүйлдэх нь үзэгдэнэ. Энэ гүжирмэг жижиг мэрэгч амьтан, өвлийн тэжээлээ бэлтгэж байв. Хурц шүдээрээ ногоо зулгааж, газар дээгүүр дэлгэж хатаана. Хатсан өвсийг өндрөөрөө 20—30 см хэмжээтэй бяцхан бухал болгож, нүхнийхээ амсар дээр хураадаг ажээ. Ухаантай энэ амьтан, хураасан өвсөө дагшруулж, салхинд хийсгэж алдахгүй, гэж дээрээс нь жижиг чулуу тавьчихдаг байна. Хэрэв хүн юм уу, адгуусан амьтад, тэр өвсийг нь авч үгүй болгож, тарааж хаявал намар ойртож байх үед үхэр огдой, дахин улам чармайж ажилладаг ажээ. Өвлийн цагт өвс бэлтгэдэг учраас орос хүмүүс энэ амьтдыг сеноставка (өвс хураагч) гэж нэрлэдэг юм.

	 

	 

	Хөвсгөл нуур дээр

	Монгол орны хойд захад Зөвлөлт Холбоот Улстай нийлсэн хил дээр Хөвсгөл гэдэг том нуур байдаг юм. Энэ нуурын аглаг, сүрлэг гуа үзэсгэлэн, түүнийг тойрсон өндөр уулс, сүр жавхлант бөглүү тайга энэ бүхэн нь алсын тэр хязгаарт очсон жуулчны сэтгэлд гайхалтай санагдана.

	Үүлтэй өдөр үүлсийн завсраар нарны гэрэл ташуу шугамаар тусахад нуур их аятай харагдана. Тунгалаг ус нь прожектороор гэрэлтүүлсэн мэт гялтганан харагдана. Тэгэхэд өндөр моднууд, нуурын мандал дээр толинд байгаа юм шиг үзэгдэнэ. Гоолиг хар модод бүр эрэгт нь хүртэл тулж ургасан бөгөөд олон булан тохойнуудад нь алтан шаргал элсэн талбайнууд нуугдан байна.

	Гэвч энэ сэрүүн нутгийн эзэн болсон салхи, уулнаас үлээж эхлэхэд толинд харагдаж байгаа мэт байсан үзэгдлүүд алга болж, тэнгэр бүрхээд өндөр өндөр долгионууд хайлсан тугалга шиг бөмбөрөлдөн хөөсөрнө. Ингэж нуурын ус удаанаар долгиолдог билээ. Тэнгист байгаа мэтээр эрэг рүү өндөр долгионууд түрэн ирж цохилоход, хар моднуудын нарийхан орой ганхана.

	Нуурын цэлгэр усан дээр салхи шуурга болох нь аюултай. Нуур их хэмжээтэй бөгөөд гүнзгий юм. Түүний хойд хагаст 238 метрийн гүнийг олж мэдсэн ба дараа нь 246 метрийн гүн мэдэгдэв. Гэвч үүнээс илүү гүн газрууд байж магадгүй ажээ. Хөвсгөлөөс илүү гүнзгий нуур Төв Азид байхгүй юм.

	Пржевальскийн тодорхойлон бичсэн, өндөр уулын их нуур болох Хөх нуур нь Хөвсгөлийг бодвол гүйхэн байна.

	Ер нь Хөвсгөл бол сонирхолтой нуур юм. Энэ нуур, нарийн бөгөөд урт учраас дэлхий дээр хамгийн гүнзгий нуур Байгал нуурын бяцхан загвар мэт байдаг ажээ. Хөвсгөл нь Байгалтай адилхан хойноосоо урагш сунаж урсан, уулаар хүрээлэгдсэн ба тектоник гаралтай явцуу хонхруудыг эзэлж байдаг юм. Энэ хоёр нуурын байгалийн байдалд адилхан зүйл мөн нэлээд олон бий. Хөвсгөлийн амьтны аймаг ч бүгдээрээ эс ч гэсэн зарим хэсэг нь Байгалынхтай адилхан юм. Байгал нуурт олон гол цутгаж нийлдэг боловч ганцхан үзэсгэлэнт Ангар мөрөн л түүний усыг далай тийш аваачна. Хөвсгөлд 46 гол цутгаж байхад түүнээс ганцхан Эгийн гол л урсан гарч Сэлэнгэ мөрөнтэй нийлнэ.

	Хөвсгөл нуурын хойд эргээр нутагладаг хүмүүс, Хөвсгөл бол Байгалын дүү нь юм гээд түүнийг ахын нь нэрээр Байгал далай гэж нэрлэдэг ч бий. Нутгийн хүмүүс, Хөвсгөлийн тухай олон домог үг хэлэлцдэг. Тэдгээрийн нэг хэсэг нь: «Ёроолгүй» их нуур хэрхэн үүссэн тухай өгүүлэх нь:

	 

	«Эрт урьд цагт ах дүү гурван их баатар явжээ. Гэнэт газраас ус ойж гараад тойрон байгаа газрыг хучиж ирэхийг нэг баатар нь үзжээ. Тэр ус улам улам их болж даруй уул, ойг хүртэл далдлав. Тэр баатар цочиж «Ах дүү нар минь, газраас ус ойж гараад, хамаг нутгийг минь дуустал бүрхлээ. Нутгаа аврах хэрэгтэй» гэж хашхирав. Тэгж хашхираад том хадыг авч усанд шидэв. Тэр чулуу нь арал болжээ. Нөгөө баатар нь ахынхаа дууг дуулаад тэр ус оргилж байгаа нүхийг бөглөх гэж долоон уул шүүрч аваад ирэх замдаа даасангүй унагаасан тул тэр газар нь Мөнх сарьдаг тэргүүтэй мөнх цаст Саяны уулс бий болжээ.

	Гурав дахь баатар нь хад шүүрч аваад усны оргилж байгаа нүхийг бөглөжээ. Нэгэнт гарсан ус нь Хөвсгөл нуур болж тогтжээ. Тэр нэг баатрын авчирч нүхийг бөглөсөн хад нь одоо «Хүйс» гэдэг арал байна 

	 

	гэжээ.

	Үнэхээр нуурын төв хэсэгт зарим газраараа хар мод ургасан, Хүй далай гэдэг хадтай бяцхан арал шовойж байдаг юм. Нуурын өөрийн нь нэр юу гэсэн үг вэ? Монголчууд ч гэсэн, мөн нуурын зүүн хойд эрэг дагуу нутагладаг байсан тувачууд ч гэсэн энэ нэрийн утгыг тайлбарлаж чадахгүй байв. Хөвсгөлийг эртнээс мэдэх Сибирь нутгийн орос хүмүүс түүнийг Косогол гэж нэрлэдэг байна. Энэ нэр, оросын хуучин зургууд дээр байгааг олонтоо үзэж болно. Гэвч «Косогол» гэдэг монголын «Хөвсгөл» гэдэг үгийг гуйвуулсан хэрэг. Энэ үг нэг утгатай байх ёстой учраас түүний эх үүслийг нь олох гэж би их оролдож билээ. Хөвсгөл бол том, тоймтой нуур бөгөөд гол мөрөн, нуур, хот зэрэг газарзүйн ямар нэгэн зүйл хэчнээн их л бол нэр нь төдий их эртний байдаг ба түүний утгыг олоход мөн төчнөөн бэрхтэй байдаг юм.

	Монголчууд Хөвсгөл гэж тодхон дууддаг байна. Гэвч Монгол оронд газарзүйн нэлээд олон нэрс монголчуудаас өмнөх, заримдаа эртний тюрк гаралтай ч байдаг. Учир нь Умард Монголын нутгаар Тюркүүд нутаглаж байсан юм. Нуурын нэрийг үгийн үеэр салгавал хуб-сугул гэж тасарна. Ингэвэл энэ үгийн утгыг олж мэдэхэд хялбар болно. Тюркийн сү гэдэг үг бол ус гэсэн утгатай, гул буюу зөвөөрөө бол «гол» гэдэг нь монголоор гол мөрөн буюу тюркээр нуур гэсэн утгатай. Үүнд Тувачууд хуб-сү хуль гэж дууддаг шүү дээ. «Хуб» буюу «коп» гэсэн эхний үе нь «их», «өнөр» гэсэн үг ажээ. Ингэхлээр нэрийн орчуулга өөрөө амархан тодрон гарах бөгөөд энэ нь газар зүйн зохих утгыг агуулсан байна. Хөвсгөл гэдэг нэр нь их устай нуур гэсэн ажээ. Үнэндээ ч тийм биш үү?

	Зун цагт Хөвсгөл бол их усан зам болдог. Түүнд хойноосоо урагш ба мөн урдаасаа хойшоо хөлөг онгоц явдаг. Хойд талд нь Турда гэдэг буудал байдаг, тэнд Зөвлөлт Холбоот Улсаас Монгол руу элдэв бараа тээвэрлэн ирэхэд зориулсан алдартай Түнхиний зам төгсөнө. Түнхиний зам бол уулсын дундуур гарсан үзэсгэлэнтэй сайхан зам бөгөөд Байгал нуурын эрэг дээрх Култук гэдэг станцаас эхлээд зүүн Саяны нуруун дээгүүр давж, БНМАУ-ын нутагт орж ирнэ. Турдад барааг авто машинуудаас буулган авч хөлөг онгоцон дээр ачаалдаг байна.

	Хөвсгөл нуурын урд эрэг дээр Хатгал гэдэг буудал оршино. Энд бараа таваарыг хөлөг онгоцноос буулгаж, буудлын складуудад шилжүүлэн хийнэ. Хөлөг онгоцнууд хойш буцахдаа хоосон явдаггүй юм.

	Хатгалд монголчууд, ноосыг халуун аргаар угаах том фабрик байгуулжээ. Сумдаас ноосыг үхэр тэрэг, тэмээн хөсөг авто машинаар тээвэрлэн авчирна. Авчирч байгаа хонь, тэмээний ноос нь хир буртаг, өөх тос ихтэй байдаг ажээ. Түүнийг тэр хэвээр нь гадаадад гаргахад ашиггүй байдаг. Учир нь зай их эзлэх ба хэрэггүй хольцоонуудыг алс газарт тээвэрлэх нь ашиггүй. Угаагаагүй ноос бол угаагдаж, өөх тосноосоо цэвэрлэгдсэн ноосноос хямд байдаг байна.

	Хатгалын том фабрик, ноосыг угаагаад буудал дээр хүргэхэд цэвэрхэн, хөнгөхөн бөгөөд боодол боодлоор нь болгосон байдаг юм. Хонины ноос дун цагаан юм. Монгол дуунд далайн дун шиг цэвэрхэн хонины тухай өгүүлдэг билээ. Монгол орон дахь хонь бол бараг бүх улсын нутаг даяар цагаан, зөвхөн толгой нь хар толбо мэтээр харагдаж байдаг юм.

	Хатгалаас хөлөг онгоцнууд, ноос болон арьс шир ачиж Турда өөд явна. Тэндээс Зөвлөлтийн автомашин, цааш төмөр зам, фабрик завод руу тээвэрлэн аваачна.

	Хөвсгөл дээр хөлөг онгоцнуудын яндан хүнгэнэхэд фабрик, заводуудын яндан түүнийг дагалдан дуугарч, монголын эртний уулс, залуу Бүгд Найрамдах Улсын өсөж бойжин бий аж үйлдвэрт цуурайгаараа баярыг хүргэнэ.

	Хатгалд цөцгийн тос, зөөхий, элдвийн бяслаг хийдэг сүү тосны завод бас ажиллана. Монгол оронд урьд энэ зүйлүүдийг хийж чаддаггүй байсан тул арван жилийн өмнө Зөвлөлт Холбоот Улсаас масло ба бяслагийг авчирдаг байжээ. Харин одоо Бүгд Найрамдах Монгол Ард Улс нь эдгээр зүйлүүдийг үйлдвэрлэдэг болсноор барахгүй, өөрийн хэрэгцээг хангаад бас гадаадад гаргадаг болжээ.

	Хатгал нь Хөвсгөлийн хоолойн өндөр дэнжийн үзэсгэлэнтэй газарт оршиж байдаг юм. Хоолой нь гүнзгий бөгөөд нарийн тул Хатгалаас харахад Хөвсгөл нуур, өөрөө үзэгддэггүй байна. Уг хоолой нь усанд автагдсан голын хөндийтэй адилхан байдаг. Үүний үзүүр тийш нуур нь аажмаар нарийссаар Эгийн гол руу үл мэдэг шилжин орно. Зөвхөн урсгалын хурд нь нэмэгдэж ирэх тул нуур төгсөж, гол эхэлж байна гэдэг нь мэдэгддэг байна. Мод ургасан хадны дэргэд нуурын ус, гол руу шилжин орно.

	Хоолой болон гол дахь ус нь тунгалаг юм. Би тэр хоолойгоор завиар хөвж явсан ба үүнд ёроол дахь хайр чулуунууд нь 2—2,5 метрийн гүнд үзэгдэж байв. Дараа нь би нэгэн загасчны сал дээр гуйж суув. Загасчин монгол хүн, сал дээрээ босоо зогсож түүнийг залж явна. Тэр гартаа тав орчим метрийн нарийн сургааг бариад чадамгайгаар ажиллан, салаа хөдөлгөж байхад тэр нь алгуур хөвөн явна. Гэвч энэ сал, нуурын гүн рүү төдий л их явж чадахгүй байсан бөгөөд тэнд гүн нь нэмэгдэж ирэхэд сургааг нь хайргадахаа больж байв. Загасчин, нуурын уснаас зэвэг ба тул загаснуудыг барина. Энэ хоёр загас сайхан бөгөөд ялангуяа тул бол том, өөхтэй, амттай байдаг ажээ. Эдгээрээс гадна Хөвсгөлийн усанд нүцгэн жараахай, гутаар, бас алгана байдаг ба заримдаа хадар болон, Байгал нуур хийгээд Сэлэнгээс орж ирсэн омоль ч баригддаг удаа бий.

	Хоолойн эрэг дээр загасчны багаж хэрэгсэл - бяцхан тор болон загас давслан дарах бочкууд7 байж байв. Загасчин өөрөө, гадаа талдаа олсон татлага огт байхгүй, гурван модон тулуур дээр тогтож байдаг монгол майханд сууж байсан билээ. Бид экспедицээр явж байхдаа тийм майханд хэдэн сараар сууж түүний аятай тохиромжтойг үнэлэн мэдсэн юм.

	Бидний хамт хөвөн явах зуур загасчны барьсан загаснууд нь экспедицийнхний тогоонд орсон билээ. Хээрийн хоолонд шарсан загас төдий л олон тохиолдож байгаагүй боловч тэр загас тун сайхан байсан гэж нотлох билээ. Хятад жолооч маань хятадын нарийн хоолны нэрээр хувин дотор гурил зуурч тэрхүү нялцгай гурил дээрээ цэвэрхэн загасны хэсгүүдийг дүрж аваад, буцалж байгаа тосонд хийж чанаж байсан ба загасны гаднах гурил нь тэр дороо сэржигнэсэн хатуу хальс болон шарагдаж тэр хальсан дотор загасны мах битүү чанагдан амт шүүсээ хадгалан байдаг ажээ.

	Эгийн голын эрэг дээр геологич маань спинингээр загас барьж билээ. Спинингээр загас барих гэдэг бол нэг ёсны спорт юм. Гялтгануурыг хаяхдаа оосрыг нь орооцолдуулахгүй, дэгээг нь модны үндэс, чулуу, усны өвс зэрэгт тээглүүлэхгүйг хичээх хэрэгтэй ажээ. Гялтгануурыг усанд шидсээр байтал гар чилж ядардаг билээ. Манай загасчин, сайхан олзтой ирж билээ. Уртаараа нэг метр шахам тийм том тулыг барьжээ. Тэр тулыг тэр өдөр Хөвсгөлийн эрэг хавиас хөдлөн явахаар завдаж байсан газарзүйн ангийн ажилтан нарт ёслол болгож бэлэглэн өгөв.

	Хөвсгөлд өвөл нь урт, их хүйтэн болдог байна. Нуурын ус нэг метр зузаан хөлдөж гүйхэн булангуудад түүнээс илүү зузаан ч хөлддөг ажээ. Өвөл гэнэт дулаарах гэж байдаггүй учраас эндээс загасыг шинэхнээр нь хөлдөөн аваачдаг байна. Тэгэхдээ Хөвсгөл нуур мөсөөр орой бүрхэгдэж эхэлдэг ажээ. Хэмжээ болон гүн нь их, мөн нуур дээр салхи ихтэй байдаг нь усны хөлдөхийг саатуулна. Зөвхөн 11 дүгээр сарын сүүлчээр буюу арван хоёрдугаар сард л ус хөлдөж ирэхэд хөлөг онгоцны оронд мөсөн дээгүүр автомашин явдаг байна.

	Нуурын мөс мөн орой хайлна. Хавар нь хүйтэн тул мөс хайлахад саад болдог ажээ. 5 дугаар сарын сүүлчээр буюу 6 дугаар сард мөсгүй болдог боловч зарим жилд нуурын дунд 7 дугаар сард ч мөс хөвж явдаг байна. 

	Хүйтэн устай, уулын нуур болох Хөвсгөл8 нь түүний ойр орчмын ихээхэн газрын уур амьсгалд нөлөө үзүүлнэ. Эндхийн зуны улирал нь БНМАУ-ын дотор хамгийн хүйтэн нь бөгөөд үүл ихээхэн байдаг ба бриз салхи үргэлж салхилж байдаг ажээ. Монголын нутагт Хөвсгөлөөс илүү үзэсгэлэнтэй нуур байхгүй юм. Ус ихтэй, тогтворгүй энэ их нуурыг үлгэр дуунуудад нүд алдам их далай гэж алдаршуулсан байна. Монголчууд түүнийг хүндэтгэн Хөвсгөл далай гэж нэрлэнэ.

	 


САНАМСАРГҮЙ БОЛСОН ХОЁР ЯВДАЛ

	 

	Арал дээр

	Бид уучилмааргүй буруу хэрэг хийж билээ. Монгол орноор жуулчлан явахдаа голуудыг автомашинаар олон удаа амжилттай гаталж байсан боловч энэ удаа багавтар гол дотор сүрхий зоогдов.

	Үүнээс өмнөхөд Байдраг голыг гаталж гарсан юм. Байдраг бол Хангайн нуруунаас гарч урагшаа урссан хамгийн их устай гол шүү.

	Уулаар зуны бороо их орчхоод ширүүн урсгалгүй Байдраг гол, одоо олон салаалж хайр чулуун дээгүүр сүрхий түргэн урсана. Усанд шигдсэн ачааны хоёр машиныг бид үзлээ. Энэ машинууд энд хэд хоножээ. Жолооч нар нь ус татрахыг хүлээж эрэг дээр сууцгаана. Машинууд ноос ачсан бөгөөд ноос нь норчихсон тул өөр яах ч аргагүй байжээ. Нойтон ноосноос хүнд юу байх вэ дээ?

	Гол дотор зоогдох нь эвгүй санагдаж байв. Усан дотор уяатай байгаа онгоц мэт зогсож байсан тэр ачааны машинуудын гунигтай туршлагыг анхааралдаа авч манай жолооч маань сэнснийхээ сурыг тайлж авлаа. Тэгвэл сэнс голын усыг дээш цацаж моторт хүргэхгүй юм. Мотор дотор ус орж болох нүхнүүдийг өтгөн тавот тосоор бөглөв. Тэгээд хайгуулчныг урдаа оруулсан бөгөөд хайгуулчийн үүрэг гүйцэтгэх явдал надад л оногддог байлаа. Би түргэн урсаж байгаа ус руу орж ёроол нь бат эсэх, гүн нь хэр зэрэг байгааг үздэг байсан юм. Алхам, алхмаар алгуур урагшлахад шуугьсан ус хөл доорх том том чулууг авч урсгана. Хөл, усны түлхэлтээс болж чилж эхэлдэг бөгөөд ойчих гэж байгаа мэт санагдана. Ялангуяа нөгөө талын эргийг сайн үзэж хатуу хөрстэй газрыг заавал шилж олох хэрэгтэй байдаг. Тэгэхгүй бол машин уснаас гарахын даваан дээр хойд дугуй нь шигдчихэж болох юм.

	Хамгийн сайн замыг тэмтрэн олж, мотороо асаагаад бид ус руу орлоо. Хайгуул хийсэн хүн, жолоочийн дэргэд сууж чиглэл ба нөгөө эрэг өөд гарах газрыг зааж өгнө. Ингэж гол гатлан гарч байгаагаа экспедицийнхэн сэтгэл их зовон харж байдгийг хэлээд яах бил ээ? Машин маань усыг хөлөг онгоц шиг зүсэн аажмаар урагш хөдлөхөд машины араас утаа баагин гарна. Манай «Хөлөг онгоц», нөгөө ноос ачсан машинуудаас арай дээгүүр гарч байсан бөгөөд жолооч маань «аюулд» учирсан нөхдөдөө чагналаар мэнд хүргэнэ.

	Тэгээд нөгөө эрэг дээр гарч ирэв. Шуугьсан өргөн Байдраг гол хойно хоцорч, ялалтдаа «Ура» хашхиралдан баяр хүргэв.

	Ийм амжилтыг хараад голыг гатлахаар бидний хойноос нэг суудлын машин хөдөлсөн боловч, тэр намхан машин усанд цохигдож эргээс гучаад метрийн тэнд гол дотор арчаагүй зогсож орхив. Машин дотор нь ус оволзож байсан учраас хүмүүс суудал дээрээ хөлөө гаргаж суухаас өөр аргагүй байжээ. Жолооч нь бидний зүг нэг юм хашхирах боловч усны шуугианд юу ч дуулдсангүй. Гэвч тэр жолооч тусламж гуйж байсан нь ил байлаа. Бид, ус руу буцаж орж суудлын машиныг татахыг зүрхэлсэнгүй. Манай ачааны машин зоогдож болох байв. Харин бид, эрэг дээрээсээ тусламж үзүүлсэн. Экспедицэд үргэлж авч явж, тэмээн дээр ачаа баглах, машины ачаа татах, худгаас ус гаргаж авахад хэрэглэдэг байсан бүдүүн олсыг залгаж байгаад нэг үзүүрийг нь суудлын машинд, нөгөө үзүүрийг нь өөрийн ачааны машинд уяв. Манай жолооч, машинаа зөөлөн хөдөлгөхөд олс аажмаар чангарч цэх болоод гэнэт тасрав. Гэвч хоёр дахь удаагийн оролдлого амжилттай болж суудлын машиныг татаж гаргаад, манай майхны дэргэд чирч авчрав. Тэр машин хөөрхий байдалтай байсан ба түүнээс ус, хагссан хувингаас гоожиж байгаа мэт урсан гарч байлаа.

	Байдрагийг гаталснаас хойш Улаанбаатар орох замд тохиолдох голууд жижиг тул аюултай биш шиг санагдаж бид баярлацгааж байсан юм. Гэвч энэ баяр арай эртэджээ.

	Нэг хоногийн дараа бид Түйн гол дээр хүрч ирэв. Энэ голыг бид үүнээс ч урьд сайн мэднэ. Түүнийг хоёр ч удаа хэд хэд дахин гаталсан юм. Энэ удаа ч амжилттай гатална гэж итгэж байлаа. Голын нэг салааг амархан гараад гол салааны дэргэд очиж хайр чулуутай арал дээр зогсов.

	Бид бас л голын гүнийг шалгах боллоо. Гэвч би голыг шувт явж үзээгүй учраас хөрсний бат бэхийг буруу үнэлсэн байжээ. Голын ёроолд шавар ч үгүй, бамбалзуур ч үгүй байсан тул хойноосоо яв гэж жолоочид дохио өгөв. Машин ус руу орж ирээд аятай явж байтал зургаа долоон метрийн дараа урд тал нь сэжиглэмээр тонгосхийж, моторт нь ус орчсон билээ. «Ухар, ухар» гэж жолоочдоо хашхирсан боловч мотор унтарчихлаа. Урд дугуй нь аюулт элсэнд шигдсэн байв. Бид их замуудаас хол явж байсан тул тусламж ирэх болов уу гэж горьдолгүй байсан юм. Өөрсдийнхөө хүчээр гурван тонны ачааны машиныг гаргаж чадахгүй байв. Харин урд дугуйг домкратаар өргөж, банз чулуу дэвсэх гэж оролдсон боловч ширүүн урсгалтай гол тавьсан юм бүхнийг урсгаж хаяад элсийг угааж зайлуулах тул машины урд тал зөөлөн хөрсөнд улам л шигдэх болов. Ус, чийдэн дээгүүр давж эхэллээ. Говийн элс, хужирт тойрмоос гарч, Монгол Алтайн ба Хангайн нуруун дээгүүр давж явсан боловч одоо бидний буруугаас болж арчаагүй болсон үнэнч нөхрөө харахад гунигтай байв.

	Бид чулуутай намхан арал дээр майхнаа босгож ачаагаа буулгаж аваад, цай уух зуур учирсан явдлаа ярилцав. Эргэн тойрон ус шуугьж голын түвшин дээшилж байгаа юм шиг санагдана. Голын хөвөөн дээр хэдэн чулуу босгож тэмдэг тавьсан билээ. Манай орох орныг ус авчих болов уу гэж бид айцгааж майхан, багаж хэрэгсэл ба гол зүйл болох цуглуулгуудаа өндөр эрэг өөд зөөх төлөвлөгөөг боловсруулж байв. Шөнөдөө ус үнэхээр нэмэгдсэн боловч бас ч төдий л нэмэгдсэнгүй. Ийнхүү усны түвшин дээшилсэн нь саяхан орсон цас өдөртөө хайлсны үр дүн байж болох тул бид тайвшрав. Үнэндээ ч өглөө үзэхэд усны түвшин дээшилсэн гэмээргүй байсан юм.

	Бидэнд тус хүргэж болох юм бүрийг магадлан хэлэлцээд үхрээ авчирч хоосон машиныг хайр дээр гаргаж өгнө үү гэж нутгийн монголчуудыг гуйхаар шийдэв. Бидний буусан газрын дэргэдүүр Баянхонгор аймгийн төв хүртэл шуудангийн машин арав хоногт нэг удаа явдаг сан билээ. Явах хугацаа нь өөрчлөгдөхгүй бол тэр машин ойрын өдрүүдэд ирж биднийг уснаас гаргаж өгч магадгүй юм. Гэвч шуудангийн машин хэзээ үүгээр гарахыг бид мэдэхгүй байв.

	Маргааш өглөө морьтой хүмүүс хүрч ирэв. Тэд, биднийг аргагүй зөв зэмлэж, манай майхнаас арай дээхэн чулуугаар тэмдэглээстэй байсан гармыг зааж байлаа. Дуугүй байсан нэг өвгөн, гансаа гарган тамхи татаж утаа баагиулан: «Ямар тэнэг хүн та нарт энэ газрыг зааж өгөв?» гэж асууж билээ. Тэгэхэд харин нөхөд маань намайг илчилсэнгүй. Тэднээс би зэмлэлийн үг нэгийг ч сонсоогүй. Алс хол газраар яваа экспедицэд ямар ч явдал тохиолдож болно шүү дээ.

	Монголчууд бидэнд туслахаар үхрээ авчирч чадахгүй байжээ. Тэдний үхэр сүрэг нь холын бэлчээрт явж байсан бөгөөд тэрэгний шарууд нь жинд явчихжээ. Иймд тэр ардууд хориод тэмээ авчрав. Олс залгаж, уяж баглах гэж нэлээд удсан бөгөөд ардууд хоорондоо маргалдан шуугилдах зуур бас айраг ууж л байлаа. Хатуу айраг амархан согтооно.

	Бүх бэлтгэлээ хийж дууссаны дараа тэмээгээ нэгэн дуугаар тууж эхлэв. Гэвч монгол тэмээ юманд хөллүүлж сураагүй юм. Ачаа зөөхдөө сайн боловч юм чирч чаддаггүй юм. Зүтгэж эхэлснээ ачаа хүнд болохыг мэдээд ухарч эхлэв. Нэг зэрэг жигд зүтгүүлж болохгүй байлаа. Зарим нь угз угз татаж байхад нөгөө хэсэг нь ухарч байдаг билээ. Машин маань өндөлзөж байсан боловч тэр газраасаа огт хөдөлсөнгүй. Заримдаа машин маань шигдсэн элснээс сугарч гарах нь гэмээр байв. Гэвч энэ нь хоосон сэтгэл л байжээ.

	Нэг цаг ноцолдоод бидний сүвэгчилсэн арга ашиггүй болохыг мэдлээ. Тэмээ орилох дуунаас чих дүлийрмээр байсан бөгөөд монголчууд тэмээгээ аваад буцахад харин баярлах шиг болж билээ. Бид, тэр ардуудад их баярласан. Тэд, биднийг гаргаж өгье гэж бодсон юм. Харин энэ бодол бүтсэнгүй нь тэдний буруу биш ээ.

	Бид арал дээр аргагүй л суусаар байв. Тэр арал дээр чийгтэй байсны гадна бас бороо орсон тул бидний сэтгэл бүр ч гуньхрав. Энд хоёр дахь удаагаа нар жаргахыг үзэж түргэн голын шуугианд бүүвэйлүүлэн хоёр дахь шөнөө өнгөрүүлэв. Өглөө ус цалгих чимээ биднийг сэрээж, бидний хөөрхий байдлыг санагдуулна.

	Бид уран зохиолын хэдэн ном авч явсан бөгөөд түүнийгээ завтай цагтаа ээлжлэн уншдаг байсан юм. Өглөө би хайрцгаа уудалж байгаад Короленкогийн бичсэн жижиг номыг олов. Тэр ном ашиггүй цаг үед тааралдаж тохиолдсон байна.

	 

	«... Хөлийн минь дэргэдхэн голын ус цалгина... энэ цалгих чимээ л намайг ид нойрноос сэрээжээ. Энхрийлж байгаа юм шиг шивгэнэсэн болж, хөдөлмөрийн өдөр зайлшгүй боллоо гэж үүрээр дуудан босгогч өршөөлгүй дуу болсон тэр чимээ аль эртнээс л миний ухаан руу нэвтрэн орохыг оролдож байсан юм» 

	 

	гэснийг сэтгэл хангамжтай олж уншив.

	Тэгээд бидний хувьд бас хөдөлмөрийн өдөр хүрч ирсэн бөгөөд түүний хамт голын эрхшээлээс чөлөөлөгдөх баяр хүрч ирэв. Арал дээр буусны гурав дахь хоногт бидэнд автомашины дуу сонсогдлоо. Бидний аз болоход шуудангийн машин Баянхонгор орохоор явж байлаа. Тэр машины жолооч бидний гамшигтай байдлыг сонсчихсон тул Түйн голыг мэнд гаталж гараад арал тийш хүрч ирэв.

	Хагас цагийн дараа ган утсаар манай машиныг чангааж байлаа. Гэвч түүнийг гаргахад бас амаргүй байв. Гурав хоногийн дотор голын ус дугуй доорх хөрсийг угаасаар байсан тул дугуйнууд нь улам доош оржээ. Шуудангийн машины өөрийн дугуй хий эргэлдэн арлын сэвсгэр хайр дотор бас зоогдож байв. Хий эргэлдэж байсан дугуй дороос ус гарч ирэхэд шуудангийн машинд сууж явсан хүмүүс айж эхлэв. Тэдний машин тэгсээр байгаад сэвсгэр хөрсөнд бүр зоогдчихож магадгүй бөгөөд тэгвэл гаргаж авахад бэрх болох шүү. Гэвч жолооч нь тун шийдэмгий хүн байлаа. Тэр парад дээр байгаа юм шиг команд өгч байсан бөгөөд бид хэлснийг нь үг дуугүй биелүүлж эхлэв. Зорчигчид дургүйцэж байсан боловч, өөрийн машины дугуйн дор манай эсгий дэвсгэр, брезент, илүү майхныг хий гэж тушаасан билээ. Урьдаар дугуй дор нь том чулуугаар нарийхан суурь зассан нь нэлээд бат бөх болжээ. Түүнээс гадна экспедицийн бүх ажилтан, шуудангийн машин дээр суугчид ба сонирхож ирсэн хүмүүсийг татан оролцуулж машинаа хоёулыг түлхүүлэв.

	Олс дахин чангарч ирэхэд манай зоогдмол машин хүчтэй доргисон боловч бас л хөдөлсөнгүй. Тэгэхэд жолооч угз угз татаж оролдов. Утас тасраагүй тул угзрах бүрд манай машин мэдэгдэхүйц ухарсаар удалгүй гол дотроос гарч ирэв. Тэгэхэд машин маань тун өндөр юм шиг санагдаж байлаа.

	Шуудангийн эрэмгий жолоочид бид хязгааргүй их баярлаж билээ. Тэр жолооч няцашгүй зориг гаргаагүй бол бид арал дээр хэчнээн ч хонох байсныг хэн мэдэх вэ...

	Энэ санамсаргүй явдал бидний баяртай сэтгэлийг гутаасангүй. Жуулчлалын сонин өдрүүд, хүсэлт хөдөлмөр биднийг хүлээж байсан юм. Хайр чулуутай арал дээр бид аргагүй амарчихсан байв.

	 

	 

	Хар нуур дээр

	Их нууруудын цөлөрхөг хотгор дээр Хар нуур гэдэг үзэмжтэй нуур оршино. Хар нуурууд Монголд тун олон.

	Энэ Хар нуур бол хар гэсэн нэртээ тохирохгүй юм. Энэ нуураас гарсан гол байдаггүй боловч ус нь цэвэр сайхан бөгөөд цэнгэг юм.

	Энэ нутаг олон шалтгаанаар манай экспедицийн анхаарлыг татсан. Гол шалтгаан нь цөл газрын дунд оршиж ус нь уур болж их дэгддэг энэ тогтонгуй нуур яагаад цэнгэг устай байдгийг мэдэх хэрэгтэй байв.

	Бид Хар нуурын хавиар хэдэн өдөр хэсүүчлэн явж, түүний өвөрмөц гуа үзэсгэлэн, орчин тойрны сүртэй байдал, салхинд долгион хээ тогтсон цэвэрхэн элс зэргийг шагшин харж байлаа. Амьтныг судлагчид хавх, занга тавьж өглөөгүүр түүнд орсон үхэр огдой, хулганын арьсыг өвчин авч хатаана.

	Ургамлыг судлагчид, өглөө бүр элсэн дотуур явж ургамал цуглуулна. Тэр ургамлыг цаасан дээр тавьж хатаагаад хэд хэдээр нь төмөр торон завсар хавчиж багладаг. Ургамлыг ороосон цаас нь сэвсгэр байдаг учраас багласан ч гэсэн ургамал нь хөгцрөхгүй аятай хатдаг байна.

	Газарзүйчид, нуурын ойр хавиар явж, газрын гадаргыг судлах бөгөөд эргийн хэлбэрийг ажиглан, элс хуримталсны шалтгааныг олж, энэ нуур яагаад цэнгэг устай байна вэ гэдгийг тайлбарлахыг оролдоно. Салхигүй цагуудад бид эвхмэл завиа усанд тавиад алгуур хөвж усны гүнийг хэмждэг байлаа.

	Нуурын дээд хэсэгт урт булан байдаг юм. Энэ бол энд цутгаж орж байсан голын хуучин хөндийд ус тогтож бий болжээ. Уг булангийн гүн нь нэг хагасаас хоёр метр төдий юм. Харин усны дээд хэсэг нь нэг метр хэрээс эхлээд усны ургамал болон зэгсээр бүрхээстэй байсан бөгөөд тэнд шувууд хөвж явдаг ажээ. Харуулд гарсан галуунууд бусдадаа чимээ өгч аюулаас сэргийлж байна.

	Өглөө эрт нар гарахаас өмнө салхигүй байхад нэг нөхөртэй хоёулаа бид завиа сайн хийлж аваад нуурын гол савын гүнийг хэмжихээр гарсан юм. Үүний гүн нь нэлээд их байв. Монгол оронд гүнзгий нуур ховор юм. Тэгээд ажилдаа шамдаж байсаар эргээс хол явчхав. Манай майхнууд жижигхэн харагдах бөгөөд дэргэдэх автомашин маань бяцхан хайрцаг мэт харагдаж байлаа. Завиар явж байх зуураа гайхамшигт сайхан өглөөтэй золгов. Хадтай эргийн цаанаас том улаан нар цухуйхад хөхөвтөр ногоон тунгалаг ус толь шиг гялалзаж эхэллээ. Хойд талын уулархаг эргээр харанхуй сүүдэр нэг хэсэг байснаа удалгүй алга болов.

	Ээлжилж сэлсээр нуурын дунд хэсэгт ойртож байв. Завины өмнө талд сууж явсан хүн, усны гүнийг хэмжинэ. Завины хойноос загас барих олс татаастай байсан юм. Бид тэр утсаар нэг том загас барьсан бөгөөд тэр загас утсыг хүчтэй чангааж мултрах гэж байсан боловч завин дотор оруулж хаяхад, модон тортой ёроолыг сүүлээрээ шарван цохиж байв. Энэ бол Төв Азийн тогтуун нууруудад л тохиолддог загас байсан юм. Үүнээс үзэхэд Хар нуурын эрт үед тогтуун байгаагүй, харин их нууруудын хотгорын бусад нууруудтай холбоотой байсан нь мэдэгдэнэ. Барьсан загасаа бид спирттэй шилэнд хийж хадгалав.

	Агаар, нар ч гэсэн, хөх цэнхэр ус ч гэсэн цөм аятай сайхан боловч энэ бүхэн төдий л удаан хэвээр байсангүй нь харамсалтай. Бид нуурын дунд бас л хүрээгүй явахад хаанаас ч юм хүчтэй салхи гарав. Гэнэт салхи гараад удтал салхилж байтлаа, бас гэнэт намддаг явдал Монгол оронд олонтоо тохиолддог билээ. Энэ удаа салхи тун хэрэггүй байсан юм. Нуурын ус давлагаалж эхлэхэд бидний нүүр лүү ус үсрэх болов.

	Арчаа муутай завь маань эргэлдэн салхинд туугдаж эхлэв. Түүний хийтэй бөмбөгөр хаяа нь хүч нэмэгдсээр байгаа салхинд далбаа шиг цохигдоно. Бид анхандаа буцах зүг рүүгээ сэлэх гэж оролдсон боловч салхи сөрөөд нэмэргүйг мэдлээ. Иймд бид салхины халзаас жаахан ташуу сэлж эрэг хүрэх юм сан гэж хүсэх болов. Завь маань давалгаанд дээш өргөгдөж ирээд хавтгай хошуу нь ус руу палхийтэл цохилоо. Ус бидэн рүү улам улам хүчтэй үсэрнэ. Завины резин камер битгий л хагараасай, камер дотор хий байгаа цагт завь доошоо живэхгүй нь лав шүү. Би камерын хошууг самбаачлан онгойлгож, хий жаахан гаргав. Тэгвэл сэтгэл тайван болох юм. Түргэн явах нь одоодоо хэрэггүй болов.

	Бидний хүнд байдалд орсныг манай лагерийнхан харсан байв. Удалгүй дурангаар харахад бидний хүрэх гэж байсан газар тийш сул морь хөтөлсөн хүн явж байгаа харагдлаа. Энэ нь тун сайн хэрэг байв. Тэгээгүй бол завиа эрэг дагуулан, салхи сөрж хэдэн километр газар чирч явах байсан билээ.

	Манай завь эрэг өөд ойртсоор байв. Давлагаа улам бүр хүчтэй болж байсан боловч, завины ёроол дор чулуу шаржигнахыг дуулаад сэтгэл тайвшрав. Бид эрэг дээр гарч ирээд хайр дээр хэвтэж амарсан. Одоо салхи бидэнд аюултай биш болов. Хөлийн дэргэд хөх нуур хөөсрөн шуугьж байгаа нь нуур биш тэнгис мэт санагдана.

	Завиа эвхэн авч сул морин дээр ачаад, лагерь өөдөө гэлдэрч билээ.

	Маргааш өглөө нь ойр хавийн айлын хүмүүс бидэнд дөрвөн морь өгөв. Бид элсэн дотуур урагшаа гарч манай лагериас 15—16 километрийн тэртээ урсаж байсан Хүнгүй голын хөндийд очих гэсэн юм. Тэгээд тэр оройдоо эргэж ирнэ гэж бодож байв. Замаа товчлохын тулд нуурын гол хэсгийг булан тохойнуудтай нь холбосон нарийхан хоолойг гаталж гарахаар шийдэв. Тэр хоолой гүнзгий юм. Түүний гүнийг бид үүнээс өмнө хэмжиж үзэхэд 2 метр байсан. Ийм усаар 15 метр газрыг хөвж гарахад аюулгүй гэж үзээд, морьд ч хоолойг хөвж гарч чадна гэж бодов.

	8 дугаар сарын сэрүүвтэр өдөр билээ. Салхи хүйтэн тэнгэр үүлээр битүү бүрхээстэй байсан юм. Ус бас л хөөсөрсөөр байсан тул нуур цэвэр сайхан өнгөтэй биш, ус нь тугалга шиг харагдаж байв.

	Тэгээд бид хоолойг гаталж эхлэв. Экспедицийнхэн болон морьдын эзэн ардууд, биднийг үдэхээр хүрч ирэв. Морьд хүйтэн ус руу орж өгөхгүй байж нэг орсон даруйд усанд далд орох шахав. Толгойгоо өндийлгөн хөвж байгаад эргээд буцаж гарах гэж тэмүүлнэ. Бид өөрсдөө сүрхий норчхов. Бидний хөвөнтэй өмд усанд бүр дэвтчихэв. Гурван морь арай ядан эрэг дээр гарч ирэхэд, дөрөв дэх хөгшин бор морь урсгалд автагдаж, дороо арчаагүй эргэлдээд одоохон усанд живэх гэж байгаа юм шиг харагдана. Тэр морийг унаж явсан хүн сүрхий сандарчээ. Сэлж чадахгүйн дээр хүнд гутал, хувцас, хээрийн сумк, фото аппарат, буу энэ бүх нь сайн сэлүүрчин хүнийг ч уснаас гаргахгүй байсан биз.

	Морь үхлээ, голын нөгөө талд гарч чадахгүй нь гэж ардууд хашхиралдаж байв. Морины байдлыг бид ч гэсэн сайн мэдэж байсан бөгөөд тэр хүний байдал их л олон юм хэлж байлаа. Хүлээж суух хэрэггүй байсан тул бид хөвөнтэй цамцаа тайлж, ус руу ороод морийг хоёр талаас нь хазаараас нь барин авч эрэг тийш хөвөв. Морь бидний хойноос номхон дагана. Аз болоход эрэг төдий л холгүй байв. Гэтэл эрэг эгц учраас бүр дэргэд нь ирж байж л хөл газарт хүрч билээ...

	Гэвч бид Хар нуурын нууцыг олж мэдсэн юм...

	Энд дээр үед, нуур байгаагүй, харин одоо Хар нуурт цутгаж, мухарддаг Хүнгүй гол урсдаг байжээ. Ингэж мухарддаг учраас ч тэр голыг монголчууд мухар гэж нэрлэсэн байна. Мухар Хүнгүй гол эрт үед олон цутгалуудтай, ус ихтэй гол байсан бөгөөд эвдлэх хүч нь одоогийнхоосоо хавьгүй илүү байжээ. Тэр цагт Мухар Хүнгүй гол, 20—25 километр газар урсаж бидний мориор хүрэх гээд хүрч чадаагүй Хүнгүй голд хойд талаас нь орж нийлдэг байсан ажээ. Мөстлийн дараах хуурай уур амьсгалтай үед Мухар Хүнгүй гол өчүүхэн бага болж хүч нь барагджээ.

	Мухар Хүнгүйн эртний хөндий газрын гадарга дээр одоо ч тод үзэгдэнэ. Мухрын хөндийн доод хэсэг нь элсээр дүүрсэн учраас одоо хаднуудын завсар байгаа хаалга болон нуурын буланг түүний гол хэсэгтэй холбосон нарийхан хоолой байгаа газраас голын ус шинэ голдирлыг үүсгэжээ. Тэгж шинэ газраар нэвтэрч ирсэн ус цөлөрхөг хотгорыг дүүргэж дараа нь голын хөндийн доод хэсгийг мөн хамарчээ. Ингээд булан үүссэн байна.

	Нуур, саяхан тогтсон байлаа ч гэсэн цөлийн хуурай уур амьсгалын нөхцөлд бага ч гэсэн хужиртай болсон байх ёстой билээ. Гэтэл Хар нуур бүр цэнгэг, зөөлхөн устай байдаг. Нуурын илүүдэл ус нь баруун талын элсэнд шингэж, газар доогуур баруун урагшаа урсдагаар энэ зүйл тайлбарлагдах юм. Хүнгүй голын хөндийд хөрсөн доорх ус нь гарч ирдэг газарт намаг ихтэй. Энэ бол нуурын ус тэнд очиж газрын гадарга дээр ундран гарч байгаа хэрэг. Үүнээс доош Хүнгүй гол, цутгалгүй боловч ус ихтэй болж өргөжиж ирдэг. Иймд Хар нуур бол гадагш урсгалтай юм. Тэгэхдээ ус нь газар доогуур урсаж гардаг байна...

	 


ГОВИЙН ТУХАЙ ТЭМДЭГЛЭЛ

	 

	«Агуу их говийн цөл миний нутгийн өмнө зүгийг хамгаалж байдаг...»

	 

	Монголын туйлаас

	 

	Говьд

	Төв Азийн их цөл - говьд бид хүрч ирэв. Түүнийг Хятадууд Ша-Мо гэж нэрэлдэг. Энэ говь нь хуучин танил Кара-Кумтай тун адилгүй юм. Говьд элс бага боловч шаварлаг ба чулуурхаг газар энд маш их талбайг эзэлнэ. Ихэд элэгдсэн хайр, жижиг сайр чулууд зарим газартаа тун их учраас тийм бүрхээстэй хөрсийг жуулчид «чулуун бамбай» гэж нэрлэдэг билээ.

	Бүгд Найрамдах Монгол Ард Улсын хэмжээн дээр байгаа говь нутаг нь далайн түвшнээс дээш өргөгдсөн ба түүний гадарга нь 800—1200 метр дээр оршино. Харин уулнууд нь 2500—3000 метрт ч хүрдэг байна. Энэ нь Монголын говийг нам газар дээр оршдог дундад Азийн цөлүүдээс сүрхий ялгавартай болгож өгнө. Говь нутаг өндөр газарт оршдог явдал нь зуны бүгчим халууныг зөөлөн болгож, усыг уур болгон дэгдээхийг хорогдуулдаг учраас говийн хойд зах нь хагас цөлийн ургамал, амьтны аймагтай байдаг ажээ. Харин урагш хагас цөл нь аажмаар жинхэнэ цөл руу шилжин ордог бөгөөд тэр нь Монгол ба Говь-Алтайн уулсын өмнө талаар их хуурай, эл хул болж ирнэ. Алтайн өмнөх говийн хүн амьтангүй газрууд нь аянчин хүний сэтгэлийг уйтгарлуулна. Тэнд цөлийн түлэнхий тос даасан хүрэн хальсаар бүрхээстэй «чулуун бамбай» болон нохой шээрэнгийн тачир бутнууд л тохиолдоно. Заг хүртэл энэ чулуурхаг цөлөөс зайлсхийж ургадаг байна.

	Алтайн өмнөх говиор бид нэлээд удаан аялан явж билээ. Бидний явж байх үед говийн халуун зун төгсөж, тогтуун сайхан намар болж байв. 8 дугаар сард 4 градусын халуун байсан ба намрын шөнүүдэд бид уутан хөнжилдөө шургацгаан унтдаг байж билээ. Үүр цайхын үед термометр нь 0°-аас доош бууж ус маань зүү мэт нарийн ширхэгтэй нимгэхэн мөсөөр бүрхээстэй байдаг байлаа.

	Манай нөхөд олон хүн байгаагүй боловч сайн хүмүүс байсан бөгөөд шинжлэх ухааны сонирхлын үүднээс бат нөхөрлөлтэй байв. Ургамалчин, зоологи ба географич бид бие биедээ нэмэр болж байсан билээ. Ачааны хуучин «ЗИС» машин нь бүх экспедицийн үеэр бидэнд үнэнч үйлчилж байв. Тэр машин болон Завхан аймгийн залуу ард бүхэн, манай туршлагатай жолооч - механикч Өлзийтөд бид баярлана.

	Өлзийт болгоомжтой бөгөөд машинаа сайн мэддэгийн ачаар бороонд идэгдсэн үй олон шуудуу, элс болон хужирт тойрмууд дээгүүр гэмтэлгүй гарч байсан ба гуу жалгын хуурай ёроолоор удтал явж Монгол Алтайн нурууны дээгүүр мэнд сайн давж байв. Мөн Улаанбаатар луу эргэж ирэхдээ гүнзгий голуудыг гаталж байв.

	Өлзийт бол цочмог ууртай, зоригтой бөгөөд юм бүхнийг сонирхдог хүн байж билээ. Манай ачааны машин шиг тийм сайхан машинуудыг хийж чаддаг Зөвлөлт Холбоот Улсын тухай биднээс ихэд сураглан асуудаг байлаа.

	Алтайн өмнөх говьд монголчуудын ойр орчмын айл гэрүүдээс зуугаад километр зайтай газарт үл мэдэг зөрөг замаар явж байхад жолооч маань гэнэт сэтгэл нь зовнисон байдалтай болоод машинаа зогсоосон нь надад санагдсаар байдаг. Бид гайхан юу болов гэж асуухад: «цаашаа явж болохгүй, засвар хийх хэрэгтэй» гэж хариулж билээ. Монгол Алтайн нурууны өмнө хормойд цөл нутгийн дунд, айл амьтнаас хол байхад засвар юунд хэрэгтэй болов гэдэг нь ойлгогдохгүй мэт санагдаж байв.

	Гэвч засвар үнэхээр хэрэгтэй байжээ. Жолооч маань шатуны подшипник9 эвдэрснийг чагнаад мэджээ. Цааш явсаар л байсан бол тэр эвдрэлийг улам ихэсгэж их гэмтэл учирч болох байсан ажээ.

	Эгц хажуутай толгой өөд гараад, түүний орой дээр нь майхнаа шааж, машинаа уруу харуулан тавив. Бид буудалласан газрынхаа орчин тойрноор хэсүүчлэн хулгана, туулайг үргээж явж билээ. Доор газарт усны зурвас гялалзаж байсан нь зэгс ургасан давстай бяцхан нуур байв. Цөл нутгийн дунд энэ нуур, баян бүрд мэт тодрон харагдаж байлаа. Зэгс ба нуурын усан дээрээс үй олон жигүүртэн үргэж нисэхэд удалгүй бууны дуу цуурайтсан билээ.

	Орой манай машин цааш явахад бэлэн болж, жолооч маань бидэнд нунтаг болсон төмрийн үртсийг үзүүлэв. Гэвч машиныг манивилаар нь асааж чадахгүй байв. Чанга татагдсан подшипникууд нь манивилыг огт хөдөлгөхгүй байсан билээ. Ингэхэд хотод бол ингэж засварлагдсан машиныг өөр машинаар чирч асаадаг ажээ. Харин бид ганцхан машинтай байсан учраас тэгж чирч асаах бололцоогүй байсан юм. Гэвч үүнийг мэдээд Өлзийт машинаа уруу газар дээр зогсоосон ажээ. Дугуйн ивээсийг аваад тоормосоо тавьж, бид машинаа уруу руу түлхэв. Машин өөрийн хүндийн эрхэнд уруу руу өнхөрч хурдлан эхлэв. Бид толгой дээрээс машинаа сэтгэл түгшин харж байлаа. Жолооч араагаа залгасанд машин нь агшин зуур давхийх шиг болж утааны яндангаас хөх утаа хүчтэй гарч ирээд машин ассан билээ. Ингэж манай ажил цааш үргэлжлэв.

	 

	 

	Атас уул

	Цагаан Богд уулыг бид хэдэн өдрийн турш бааз болгов. Манай экспедицийнхэн өглөө болоход тал тал тийшээ явж орой галын дэргэд цугларан хоолоо идэх зуураа үзэж харсан сониноо харилцан ярилцдаг байлаа.

	Цагаан богдын хавьд газрын хөрсний дээд үе гипс ихтэй байдгийг олж мэдэв. Биднээс өмнө говийн заримдаг цөлийг судалж байсан шинжээч нар, говийн газрын хөрсөнд гипс байдаггүй, үүгээрээ энэ нутаг, дундад Азийн цөл газруудаас эрс ялгаатай байдаг гэж тэмдэглэж байсан юм. Гэвч Алтайн өмнөх говьд элс шороотой холилдсон гөлтгөнийн жижиг талстуудаар бүрэлдсэн газар их байдгийг бид анхдугаарт олж үзэв. Ийм цөлийн сэвсгэр гадарга нэн их эл хуль байдаг юм. Энд бор бударганын төдийхөн ч бут үзэгддэггүй байна. Манай машин энэ гөлтгөнө дээгүүр арай ядан явж байв. Дугуй нь ийм хөрсөнд цөмрөн орж зэрэгцсэн хоёр зурвас гаргаж байсан билээ. Атас уул өндөр тул бидний анхаарлыг татсан юм.

	Далайн түвшнээс дээш 2702 метр хүртэл сүндэрлэсэн энэ уул говийн бусад уулсын дунд онцгой харагддаг. Энэ уулын гадаргын хэлбэр дүрс, түүний хажуугийн ургамлын тархалтын байдалтай танилцах явдлыг сонин гэж үзсэн юм.

	Манай экспедиц, Атас уул хүртэл сэвсгэр гипс дээгүүр нэлээд зүдэрч, удаж байж хүрэв. Хааяа ордог аадар бороонд илэгдсэн сайруудыг хөндлөн огтолж явахад машин маань олон мянга дахин донсолсон юм. Гэвч юм бүхэнд төгсгөл гэж байдаг тул үдэш болоход бид Атасын хормойд, үерийн усанд туугдан ирж хуралдсан чулуу, шороо, элс бүхий хуурай хөндийн аманд буусан билээ.

	Дараа өдрийн туж бид, Атас уул, түүний хөндий, хавцал, ургамлыг судлан, адгуусан амьтдыг ажиглаж байв. Бүтэн өдрийн турш нэг ч хүнтэй дайралдсангүй. Энэ уул хүн амьтангүй бөгөөд усгүй юм.

	Агас уулын оргилууд нь бөмбөгөр юм. Залаат ургамлаар бүрхэгдсэн хөрс, уулын хад чулууг далдлан хучжээ. Уулын хажуу хормойг зүссэн олон гуу жалга, хавцлууд яаж үүссэн бэ гэдгийг ойлгож боломгүй мэт байв. Говийн уулсын үүсэж хөгжсөн түүх, энэ асуудалд хариу өгөхөд туслав. Эдгээр уулс, геологийн тооллоор саяхан их өндөрт өргөгдсөн тул урсгал усанд хүчтэй идэгдэж эхэлсэн байна. Ингэж гуу жалга, хавцлууд үүсжээ. Гэвч усны хүч уулын бүр дээд биед хүрч амжаагүй тул тэнд өндөрт өргөгдсөн эртний талбай хэвээрээ үлдсэн байна. Ийм учраас Атас уулын дээд биеийн гадарга нь түүний хажуу хормойн гадаргаас ялгаатай юм.

	Бид, Атасын нурууны орой дээр гарах гэж гүн, нарийхан урт хавцлуудаар явж билээ. Зарим хавцал гэнэт дуусдаг. Зарим нь тоо томшгүй тахиралдаж байдаг учраас бид, нар жаргахын үед 2702 метр өндөр гол оргил дээр сая гарч амжлаа. Энэ оргил дээрээс зөвхөн урд зүгийн говь нутаг харагдаж байсан төдийгүй, хойд талын говь нутаг ч мөн харагдаж байлаа. Үдэш салхи намдаж, агаар тунгалаг болж ирэхэд Атасын уулсын дээрээс алсын униар дотор Зүүн Тянь-Шаны уулсын нэг Харлагтагийн цаст оргилууд харагдаж байлаа. Атасаас Шинжааны Хами ба Бар-хөл хот болон гүйлс ургасан баян бүрдүүд хүртэл ойрхон юм.

	Бид Атасын орой дээрээс бууж явахад нар жаргачихсан байв. Хавцлуудад тэр даруй бүрэнхий бөгөөд хүйтэн болов. Доош буухад амархан байсан тул бид хоорондоо ярилцсаар газрын хол ойрыг мэдэлгүй явж байтал нурж байгаа чулууны чимээ сонсоод дуугүй болон зогсоцгоов. Ажиглан харвал хавцлын нөгөө эгц хана дээр аргаль зогсож байсан билээ. Том данхар эвэртэй аргаль толгойгоо дээш бардам өргөн өлийн зогсож байх нь бүрэнхийд хадны дэвсгэр дээр арай ядан тодрон үзэгдэнэ. Энэ аргаль тун үзэмжтэй ажээ. Түүний, бид өөд хүч гаргах мэт харж байсан бие нь хэчнээн гоолиг, сүрлэг харагдана вэ? Тийм том аргалыг би дахиж үзсэнгүй билээ. Энэ аргаль жижгэвтэр бугын хэртэй байсан тул анхандаа аргаль биш, харин буга байна гэж надад санагдсан билээ.

	Чулуу дахиад нурав. Энэ нь нөгөө аргаль дээш авиран эгц хажуу өөд явсан ажээ. Тэнд чухам юун дээр гишгэж байгаа бол гэж хармаар байв. Тэр аргаль удалгүй алга болж зөвхөн нурсаар байгаа чулууны чимээ л сонстож байв. Харанхуйд гүйн алга болсон тэр амьтны хойноос харж, бид нэлээд удаан гайхан зогсоцгоов.

	Нэг цагийн дараа бүр харанхуй болсон хойно хавцлаас гарч сүүмэлзэж байсан галын гэрэл өөд явсаар очиход тэнд манай нөхөд биднийг хүлээж байв.

	 

	 

	Эхийн гол гэдэг баян бүрд

	Замчин, ботаникч бид гурав Цагаан булгаас тэмээгээр гарч хойд зүгийг чиглэн Эхийн гол гэдэг баян бүрдэд хүрэхийг зорив. Энэ баян бүрдийн тухай говьд ярилцахдаа. Эхийн гол бол янз бүрийн сайхан ургамалтай, хамгийн их өнөр баян бүрд мөн боловч одоо тэнд хүмүүс нутагладаггүй гэнэ. Зун цагт ялаа, шумуул нь малыг зовоодог тул монголчууд Эхийн голоос зайлсхийдэг ба тийшээ хүрэхэд ч бас бэрхтэй ажээ. Орчин тойронд нь усгүй бөглүү цөл оршдог байна.

	Өглөө эрт манай бяцхан хэсэг алсын замд гарч билээ. Монголчууд бидэнд хөнгөн явдалтай тэмээнүүд өгсөн ба бид ачаа бараа аваагүй билээ. Жижиг богцнуудад талх, чанасан мах, сонгино ба хоёр хоёр сав ус хийгээд авч гарлаа. Ачаа ийм хөнгөхөн тул бид түргэлэн, замдаа шогшоогоор явж байв. Тэмээний шогшоо нь сүрхий хурдан, тэмээ хөлөө хол хол тавьж түргэн алхална. Тэгэхэд морь түүнийг гүйцдэггүй байна. Тэмээн дээр явах нь тун ядраатай юм. Гэвч тэгж явахыг би мэднэ. Би тэмээ унаад Дундад Азид хэдэн километр газар явж байсан ба жинхэнэ Туркменчүүд шиг эмээлийнхээ бүүргээс барьж, ялангуяа мордож сурсан билээ. Урагшаа бөхийж тэмээний нуруун дээр сэгсрүүлэн явах нь анхандаа амаргүй байв. Туркменд би тэмээний зөвхөн алхаагаар явж байсан, Монголын хоёр бөхтэй тэмээ явахдаа арай хөнгөн байдаг юм. Говийн нүүдэлчид тэмээг зориуд унаанд хэрэглэж өдөрт зуун километр буюу хэрэг тохиолдвол түүнээс ч хол газарт тэшүүлэн явдаг байна. Энэ удаа ч бид мөн түргэн явах хэрэгтэй байв. Ус ба хоол хүнсний бэлтгэлээр ялимгүй байсан учраас удаан явж болохгүй байлаа. Манай замчин, унааны сайн тэмээтэй байсан бөгөөд удтал аятайхан жонжуулж, цагт 8—10 километр явж аяллын хүнд бэрхийг анзааран мэдэлгүй тайван явдаг байв. Харин ботаникч бид хоёр эсвэл алхаагаар нь явж замчнаасаа хоцроод, эсвэл түргэн тэшүүлж түүнийг гүйцэж очиж байв. Тэмээ тэшиж эхлэхэд бид шуудайтай юм шиг л эмээл дээрээ сэгсрэгдэж дээр дээр үсэрч, байн байн палхийтэл эмээл дээрээ цохидог байв. Үнэнээ хэлэхэд ингэхэд нь тавгүй болж, гэдэс дотор тасрах гэж байгаа юм шиг болж байж билээ. Бид удаан тэшүүлж явж чадахгүй байсан тул замчнаа гүйцэж очмогц, тэмээгээ тэр даруй алхаанд шилжүүлж, санаа амарч түр зуур амардаг байв. Аажмаар бид тэмээгээр тэшүүлж сурсан нь илүү аятайхан байсан тул замчнаас бараг хоцрохгүй явж байсан билээ. Бид өөрсдийгөө жинхэнэ монголчууд шиг боллоо гэж бодож байтал орой тийшээ туйлын их ядарч хөлөө арайхийж хөдөлгөдөг байсан билээ. Дараах өдрийн үдээр бид Эхийн гол гэдэг баян бүрдэд хүрч очив. Тэр алсаас харагдаж байсан ба түүний өндөр өндөр тоорой модод нь газрын зэрэглээ биш, харин бодит зүйл байв.

	Бид цөл нутгаар явж зэрэглээнд дассан тул одоо түүнд хууртахгүй болсон билээ. Эхийн гол, ихээхэн талбайг эзэлдэг байна. Замчны ярихыг сонсвол энд газар бүрээс арван хоёр булаг ундран гарч газрыг чийгтүүлэн, зарим газарт намаг үүсгэнэ. Энэ баян бүрд, өргөн, налуу хөндийд оршиж байгаа ба тэр хөндийд ховор ордог аадар борооны үед булингартай ус уулаас гарч урсдаг ажээ. Эдгээр ус, шавранцар шороог их авчирч овоолсон ба түүний дор бага зэрэг элэгдэж бөөрөнхийлөгдсөн хайр чулуу үзэгдэж байв.

	Энэ хурдаснуудад хөрсний ус хуралдаж газрын гадарга дээр булаг болон ундарч гардаг байна.

	Эхийн голын ургамал нь гайхмаар сайхан юм. Энд зэгс тун элбэг, тэр нь өндөр, маш өтгөнөөр ургажээ. Зэгсэн дотор ороход тэнгэрийн хаяа далд орж нягт хана мэтээр хүнийг далдална. Би өндрөөрөө 3,6 метр зэгсийг огтолж авч байсан билээ.

	Тоорой модууд хэсэг хэсэг шугуйгаараа буюу ганц, хоёроороо ургасан байна. Энэ модууд бүдүүн бөгөөд өндөр юм. Намаг дотор өлөн өвс, хужиртай хөрсөн дээр лантанз, хиаг, дэрс, бударгана ургажээ. Уг баян бүрдийн захаар заг их ургажээ. Түүний зарим нь өндрөөрөө ... метрт хүрч байв.

	Хуурай говил болох сайрууд, хар ногоон өнгөтэй сагсгар сухайгаар хүрээлэгджээ. Түүн дотор янз бүрийн амьтад хоргоддог байна.

	Эхийн голын булгууд руу цөл нутгийн хурдан бөгөөд соргог амьтад, усанд нь болоод холоос хүрч ирдэг байна. Адгуусан амьтдын зөрөг замууд Эхийн гол руу тал талаасаа хүрч ирсэн байсан ба шинэхэн мөрүүдийг нь үзвэл энэ баян бүрд рүү амьтад шөнө бүр хүрч ирдэг бололтой байв. Хулангийн том тод мөр энд нь байхад, хар сүүлтийн салаа турууны мөр, зэрлэг тэмээний дугариг шахам мөр дэргэд нь үзэгдэнэ. Эдгээр амьтан шөнийн шуугианыг эмээн сонсож ийш тийш харуулдан, цэнгэг сайхан уснаас ундална.

	Бид энэ баян бүрд дундуур түүний баялгийг гайхаж явж байв. Алтайн өмнөх говьд тийм олон төрлийн ургамлыг үзэхэд их л гайхалтай билээ.

	Аварга том тоорой модны мөчрүүдийн нөмөр дор бид цай чанаж, ханатлаа ууж билээ. Манай тэмээнүүд бидний дэргэд бэлчицгээж уусан ус, идсэн өвс ногоондоо хөөж таргалсан юм шиг харагдаж байлаа.

	Үдэш баруун зүгээс салхи салхилж эхлэхэд, ялаа шумуул цохнууд алга болж зэгс жигд шуугин, тоорой модны навч сэржигнэж эхлэв. Ногооны зогсолтгүй сэржигнэх чимээг бид сонсоогүй удсан ба модны дотор унтахдаа эдгээр чимээг манай алс хол байгаа эх орны дундад бүсийн төрөлх аялгуу ба газар нутгийг санагдуулсан хөгжим мэтээр сонсож байв. Говийн хуурай, хатуу газар дээр хэвтэж байхдаа төрөлх нутаг, түүний ой мод, цэлгэр тариаланг санаж байсан билээ. Цагаан хус ба мөнгөлөг бургасны сэржигнэх шуугианыг дахин сонсох цаг ирнэ гэдэгт бид хатуу итгэж байсан юм.

	Эхийн голоос буцах замыг нэг өдөрт туулж тэмээгээр 85 километр газрыг явав. Энэ нь тийм амар биш байв. Бид тал газраар түргэн явсан боловч Цагаан Богдын ар хормойн хуурай сайр, хөндийнүүдээр нэлээд удаан сүлжин явсан билээ. Тэнд хавцлууд маш олон байсан тул зохих чиглэлийг олж явахад бэрх байв. 

	Замчин маань сайруудын бэлчир дээр тавьсан чулуун тэмдгүүдийг баримтлан явж байв. Дараа нь бид, нуруун дээгүүр давах замыг эрсээр ногоон зүлгээр хүрээлэгдсэн, тунгалаг сайхан устай Сүүж гэдэг бяцхан булгийг олсон билээ.

	Гэтэл шөнө болж сар гарахад бид нарийн эгц хавцлаар явсаар байв. Хавцлын хана нь биднийг хавчиж байгаа мэт байсан ба орчин тойронд нь гантиг, боржин, занар чулуу хаднууд сүндэрлэж, сарны гэрэлд хадны сүүдэр, ёроолгүй нүх мэт санагдаж байв. Энэ үед уулс цөм нам гүм, унтсан юм шиг байж билээ. Тэмээнүүд чимээгүй алхлах тул шөнийн нам гүм байдлыг огт эвдэхгүй байсан ба ядарч явсан бид, тэмээгээ мөн чив чимээгүй хөтлөн явган явж байлаа.

	Шөнө дунд, бид майхан дээрээ хүрч ирэв. Гал нь аль эрт унтраад зөвхөн нүүрс л улайж байв. Гэвч тогоотой хоол халуунаараа байсан ба жижүүрийн хүн тогоогоо, үстэй дээлд ороож тавьсан байжээ. «Ийм халуун сав» нь дулааныг удаан хадгалж чаддаг ажээ.

	Эхийн голын баян бүрд рүү явсан бидний гурав хоногийн экскурс ингэж төгсөв. Энэ нь бидэнд их юм өгч, сонирхолтой ч болж өнгөрлөө. Гурав хоногийн турш хийсэн бидний хөдөлмөр хоосон өнгөрсөн биш байлаа. Энэ экскурсийн үед бас нэг дурсгалтай явдал болсон билээ. Бид буцах замдаа говийн ховор баавгайтай дайралдсан юм. Энэ бол амжилт байсан тул бид баярлаж байсан юм. Говийн баавгайтай дайралдсан тухайгаа тусгай ярина.

	 

	 

	Говийн үер

	Цагаан Богд ууланд бид нэг малчны гэрт буудаллаж билээ. Тэр малчин, хилийн заставын хонь, тэмээг хариулж байв. Застав хол бөгөөд тэнд тэжээлгүй ажээ. Цөл нутаг нь цөөхөн сүрэг малыг ч тэжээж чадахгүй байсан тул тэр малчин, гэр бүлтэйгээ Цагаан Богд ууланд гарч, аятай бэлчээрийг түшиглэжээ.

	Малчны гэрийг аварга том хар ноход хамгаалж байсан ба тэд биднийг сүрхий их хуцаж угтав. Гэвч удалгүй гэрийн эзэн гарч ирээд биднийг гэртээ ор гэж урив. Бид гэрт нь орж хоймроор нь суув. Тэнд зочдыг суулгадаг монголын ёсыг бид сайн мэддэг байлаа.

	Цөл замд маань ганц гэр тохиолдсон хувь заяандаа бид баярлаж байв. Цахилгаан цахилж үер буухаар завдаж байсан тул энэ гэр, маш чухал цаг үед дайралджээ. Алтайн өмнөх говьд үер маш ховор үзэгдэл тул тун сүрхий мэт санагдаж байна.

	Удалгүй яг гэрийн дээр тэнгэр тачигнан дуугарч борооны эхний том том дуслууд дээврийн эсгий дээр унаж, ширүүн бороо сүрхий орж эхлэв. Цахилгаан гялалзан, бороо улам бүр ширүүсэж таван минутын дараа мөндөртэй холилдон, маш услаг ширүүн бороо болж хувирав. Бидний гэр, том том ширхэгтэй мөндөрт бөмбөгдүүлэн байхад зарим мөндөр бүрээсний цоорхойгоор нэвтрэн орж, бидний дэргэд буюу тулганы галд унаж шажигнаж байв. Хүйтэн салхи салхилж, жихүүн хүйтэн болж ирсэн бөгөөд гэрт ус туулж ирэв.

	Үүдээр гадагш шагайж харахад газрын хөрс мөндрийн мөсөрхөг хальсаар хучигдаж, цас мэт цав цагаан харагдаж байв. Зөвхөн 8 дугаар сарын хоёрны өдөр байсан ба бид өчигдөрхөн говийн аагим халуунд зүдэрч явсан тул ингэж өвөл болно гэдэгт итгэмээргүй байлаа. Гэвч өнөөдөр хөөрхий хонинууд борооноос зугтан, гэрийн хананд наалдацгаах буюу хадны ёроолд орж хоргодож байв. Тэд мөндөрт нэлээд цохиулсан тул дорой байдалтай болж, норсондоо дааран өрөвдмөөр майлалдана.

	20 минутын дараа бороо зогссон бөгөөд бид гэрээс гарч маш ховор, үзэсгэлэнтэй байдлыг үзэж билээ. Орчин тойронд юм бүхэн мөндөрт бүрхэгдэн цав цагаан болж, агшин зуур умард туйл дээр оччихоод байгаа юм шиг санагдаж байв. Гэрээс 5 метрийн зайтай, огт хуурай байдаг говилоор уулын үерийн ус галзуурсан мэт ширүүн урсаж байв. Энэ үер нь чулуу шаврыг шаржигнатал урсгаж байв. Биднийг харсаар байхад эрэг усанд идэгдэн нурж шавар нь усан дээр шал палхийтэл унаж байв. Үерийн урсгалын гүн нь метр гаруй, өргөн нь хорин метрт хүрч байв. Энэ урсгалын дэргэд бид удтал зогсож, түүний түргэн хувьсаж буцалж байгаа мэт оволзож байсан гадаргыг сонирхон харцгаав. Ширүүн урсгалт ус ба түүний ёроолоор өнхөрч яваа чулууны чимээ шуугиан сонстож байсан тул бид энгийн ярилцаж чадахгүй, зөвхөн хааяа товч товчхон хашхиран ярьж байсан билээ.

	30—40 минутын дараа ус аажмаар татарсаар нэг цагийн дараа хайлж амжаагүй мөндрийн ширхгүүдийг хөвүүлсэн өргөнөөрөө 6—7 метр бяцхан гол л үлджээ.

	Үерийн ус говийн хотгоруудад хүрээд тэнд зарим хэсэг нь уур болон дэгдэж, зарим нь сэвсгэр хөрсөнд шингэн, тал газрын хөрсөн доорх чийгийг нэмэгдүүлнэ.

	Зарим газруудад газар доорх ус нь ундран гарч булгуудыг үүсгэнэ. Н. М. Пржевальский, Алшааны ууланд 1873 оны 7 дугаар сарын 1-нд ширүүн бороотой дайралдсан тухайгаа бичсэн байдаг. Ширүүн бороо хэдэн цагийн турш үргэлжилж, уулын хавцалд шаасан майхныг нь бүр нураасан ба тэр хавцлаар удалгүй ус урсаж иржээ.

	 

	«Алсын чимээ, энэ үерийн ус ойртон ирж байгааг бидэнд холоос мэдэгдэн, усны хэмжээ нь минут тутам нэмэгдсээр байв. Бидний хавцлын ёроол, тэр даруйхан кофе цай мэт бор булингартай бөгөөд эгц хажууг даган сэтгэлд ормооргүй их хурдан урсаж байсан усаар дүүрэв. Аварга том ба жижиг хэмхдэг чулуунууд бөөн бөөнөөрөө урсаж урсгал ус нь хажуугийнхаа хад руу маш хүчтэй цохих тул газар нь галт уул дэлбэрэх мэт чичрэн доргилно. Усны аймшигтай шуугианы дунд аварга чулуунууд хоорондоо ба ханатайгаа мөргөлдөж байгаа нь сонстож байлаа. Ус зөөлөн шороотой эргийн ба хавцлын эхний жижиг чулуудыг олноор нь урсган авчраад, говилын хоёр талд асар их хүрээ болгон овоолно. Хавчилд ургаж байсан модууд үгүй болсон байв. Түүнийг ус цөмийг нь үндсээр нь суга татаж унагаагаад жижиг жижиг хэсэг болгон буталжээ.

	Манай майхнаас гурван алд газрын цаана зам зуураа тохиолдсон юм бүхнийг зогсошгүй хүчтэйгээр устгаж байсан урсгал боргилон урсаж байв. Дахин нэг минут болж, ус дахин нэг фут нэмэгдсэн бол бидний бүх цуглуулга, манай экспедицийн бүх хөдөлмөр эргэлтгүй устах байсан билээ. Ус ийм түргэн хүрч ирж байхад юмаа авран авна гэж бодохын ч хэрэггүй байлаа. Өөрсдөө ойрын хад руу зугтаж гарч амжвал л зол нь байсан юм. Энэ аюул маш гэнэт тохиолдож, их ойрхон тулж ирсэн тул би таталдах өвчин туссан юм шиг болоод нүдэндээ итгэхгүй байсан ба аймшигт аюултай нүүр учран тулгарсан боловч энэ нь үнэхээр болж болох юм гэдэгт бас л итгэхгүй эргэлзэж байсан билээ.

	Гэвч зол заяа маань биднийг энэ удаа ч аварсан юм. Бидний майхнуудын өмнө талд бяцхан эрэгцэг байсан бөгөөд усны долгион түүн дээр чулуу авчирч овоолсоор ихээхэн овоо болгосон нь усны цаашдын түрэлтийг тогтоож биднийг аварсан билээ»10.

	 

	Говь-Алтайн ууланд заримдаа туйлын их хүчтэй үер болдог гэж монголчууд ярьж байсан. Үерийн ус гэнэт орж ирдэг тул мал, гэр зэргийг урсган авч, заримдаа хүн ч үхдэг явдал байдаг ажээ. Үерийн үед олон гуу жалга, хуурай говил болон голийн сөнөмөл хөндийнүүд түр зуур усаар дүүрдэг байна. Тийм хуурай говилуудыг монгол нутагт сайр11 гэж нэрэлдэг юм. 

	Говиор аялж явахад эдгээр сайрууд бол нүдэнд амархан тусдаг зүйл юм. Зарим газарт сайр тун их байдаг. Өндөр уул, нуруудыг ёроолд нь хүртэл хөндлөн зүсэж гараад эх газраасаа хэдэн зуун км хол хүрдэг тийм хуурай говилуудыг бид үзсэн. Цөл нутгийн дунд байдаг үй олон говил, хөндий, жалгыг үзэхэд анхандаа тайлбарлаж болшгүй мэт санагдана. Гэвч говьд эрт үед, уур амьсгалын байдал нь одоогийнхоосоо арай чийгтэй, усны устай сүлжээ нь байсан гэдгийг бид мэдэх тул тэнд эртний сөнөмөл хөндийнүүд байдаг нь ойлгомжтой болох юм.

	Говийн үерийн байдал нь одоогийн сайруудын үүслийг амархан тайлбарлаж өгнө. Энэ сайрууд, говийн цөл дэх урсгал усны эвдлэх хүчний улмаас үүссэн хотгор гүдгэрийн хэлбэр нь мөн юм. Ус түргэн урсаж, шороо чулууг авч явах явдалд үерийн ус урсаж гардаг уулс ба тал газруудын хоорондох өндрийн зөрүү их байдаг. Мөн газрын хөрс, ургамлаар тун муу байдаг. Эдгээр шалтгаан, багагүй дөхөм болж өгдөг байна. Ингэж газар, хөрс усанд амархан идэгдэн эвдэрч, хөдлөхдөө хялбар болно. Цагаан Богд гэдэг говийн хуурай уулсад үзсэн үер нь энэ талаар тун сургамжтай зүйл билээ.

	 

	 

	Шаргын говь

	Бид Шаргын говийн цөлийг ямар ч онцын явдалгүй мэнд сайн гаталж билээ. Энэ цөл нь Монгол Алтайн уулсын хоорондох уудам хотгорт оршдог бөгөөд түүний төв дэх хамгийн нам газарт, давстай өргөн зурвас газраар хүрээлэгдсэн хужирт нуур байдаг юм.

	Баруун тийш, уулсын алс хажуу өөд чиглэн явсан зам нь дардан зам биш боловч мэдэгдэхүйц байв. Бид зөвхөн хужирт тойром ба элсэн дотор орохдоо тэр замыг алддаг байсан боловч тэр даруйдаа амархан олж авдаг байлаа.

	Өдрийн турш, нэг ч хүн дайралдсангүй, тэнгэрийн хаяанд ч ганц нэг гэр, морьтой хүн үзэгдсэнгүй. Тэр өдөр халуун байсан ба орчин тойронд цэнгэг устай худаг буюу горхи ч харагдахгүй, зөвхөн тэртээ хажууд цагаан хужирт тойрмоор хүрээлэгдсэн Цагаан нуур л байсан боловч түүний усыг хүн байтугай машинд ч хэрэглэж болохгүй ажээ. Газар бүхэнд агь, дэрс, зарим газарт заг модны хуурай ургамлын бор, шар өнгөнүүд л ноёрхож байв. Цөлийн мод - заг элбэг байв. Энэ бөглүү нутагт хүн огт байхгүй мэт санагдаж байсан боловч оройхон, их манхан элсний захад гурван айлтай дайралдаж билээ. Гэрийн хажууд, уяатай байсан бяцхан ботго урт хөлөөрөө эвгүй дэвхцэж байв. Энэ ботго хэдхэн хоногийн өмнө төрсөн ба одоо эхээ зогсолтгүй дуудна.

	Ардууд, биднийг гэртээ орохыг урьсан тул тэдний үнэнч хүсэл сэтгэлийг би мэдэж гэрт нь дуртайяа оров. Монголчууд, бидний амны цангааг аятайхан хоормог өгч гаргаад, таваг дотор ааруул, өрөм, бин тавьж бага зэрэг давстай, сүүтэй цай өгөв. Монгол нутагт ийм цайгүйгээр хүнийг угтаж, алсын замд үдэж гаргадаггүй байна.

	Гэрийн эзэн, настай монгол, айлууддаа хүндтэй хүн бололтой, биднийг энд хоноод яв гэж гуйв. «Нар жаргах гэж байна. Танай машин хурдан явдаг ч гэсэн эндхийн зам муу тул шөнө явсны хэрэггүй» гэж хэлэв.

	Бидний хооронд найртай яриа эхэлж, гэр дотор нэлээд олон хүн цугларав. Замаг усанд шувуу болгон цуглардаг, зан сайтай хүнд хүн болгон цуглардаг гэсэн монголын сайхан зүйр үг байдаг билээ.

	Гэрийн эзний авгай, бидний өмнө монголчуудын дуртай гурилтай хоол тавив. Энэ нь хонины махыг жижигхэн хөшиглөж, тасалсан цагаан гурил хольж хийсэн хоол байдаг юм. Хонины махыг нарийн хөшиглөсөн боловч түүнийг төдий л удаан чанадаггүй ажээ. Ер нь монголчууд махыг удаан чанадаггүй байна. Цайндаа давс хийдэг боловч харин гурилтай хоолондоо давс хийдэггүй ажээ. Анх ийм хоол хэн нэг хүнд хачин санагдаж болох боловч бид гурилтай хоолонд дасаж, түүнд дуртай болоод харин заримдаа өөрсдөө экспедицийнхээ тогоонд хийдэг байлаа.

	Ер нь экспедицээр явж байхдаа өглөө орой хоёр л хооллодог байв. Өдөр урт, өдөржин явсаар байх тул биднийг найртайгаар хүлээж авсан айлд оройн хоолыг хэчнээн их амтархан идсэнийг хэлэх нь юун билээ.

	Маргааш өдөр нь замаа сайн заалгаж аваад элэгсгээр салах ёс хийж цааш хөдлөн явахдаа, Шаргын говийн цөл нутгийн захад байсан бяцхан айлын тухай аятай сэтгэгдлийг хадгалан явав.

	 

	 

	Говийн ургамлууд

	Бүгд Найрамдах Монгол Ард Улсын говийн хэсэгт лууль, залаат ургамал, агь, бут зэрэг 250—300 орчим төрлийн ургамлууд бий гэж ботаникч нар бодож гаргажээ. Дом модорхог ургамлууд ховор юм. Заг, баруун урд захад, Монгол нутагт ховор тохиолддог зэд, тоорой мод, хайлаас зэрэг хэдэн төрлийн мод байдаг юм. Сүүлчийн хоёр нь жинхэнэ мод бөгөөд чухамхүү говь нутгийн ургамлууд ажээ. Сондуул ба цулхир гэдэг хоёр бут аж ахуйн ач холбогдолтой юм. Зарим нэг төрлийн ургамлын тухай өгүүлэхийг хүснэ.

	Тоорой мод бол зөвхөн говийн баруун хэсэгт ургадаг, Монголын зүүн хагаст огт байдаггүй, харин Шинжаанд бол элбэг байдаг ургамал ажээ. Тоорой мод, сонирхолтой ургамал юм. Түүний шинэхэн залуу навчууд нь гонзгой урт, үзүүр нь шовх юм. Хэлбэрээрээ бургасны навчтай ойролцоо боловч түүнээс арай урт ажээ. Харин хуучин навчнууд нь зүрх мэт хэлбэртэй байдаг. Нэг мөчир дээр хоёр ондоо хэлбэрийн навч зэрэгцэж байх нь цөөнгүй үзэгдэнэ.

	Тоорой мод усгүй газар байж чаддаггүйн учраас хөрсөн дор нь ус ойрхон байгаа буюу булаг ундран гарч байгаа хотгоруудад л ургаж, тийм газрын баян бүрдүүдэд бий болдог ажээ. Тэнд хужиртай хөрсөн дээр тоорой мод, өргөн мөчрүүдээ дэлгэн ургана. Тэгэхдээ тоорой мод, шугуй болон ургах ба хоорондоо зайтай, хааяа говийн сайруудын дагуу үзэсгэлэнтэй сайхнаар гудамжлан ургадаг.

	Алтайн өмнөх говийн хүн амьтангүй эл хуль цөлийн дунд ургасан ногоон навчит тоорой моддыг үзэхэд шинэхэн ногоон өнгө нь хүний сэтгэлийг татмаар аятайхан байдаг. Нарны халуун, нүд гялбам гэрлээс гарч модны мөчрүүдийн сүүдэрт амрахад сайхан байдаг юм. Хүний сэтгэлийг баясуулах гэсэн мэт байгаль нь цөлийн дунд тоорой модыг хадгалан үлдээжээ.

	Монголын зүүн хэсэгт тоорой модны оронд хайлаас ургана. Энэ мод ч мөн сонирхолтой юм. Хайлаас, хонхор газруудаар сийрэг шугуй болон ургахдаа мөн тоорой модны адил сайруудыг дагаж ургадаг байна. Гэвч говийн хөрсний бор дэвсгэр дээр алсаас харагдахаар ганц хоёроороо ч ургадаг.

	Хайлаас нь том хэмжээтэй ургадаг, зарим хөгшин хайлаас бүдүүнээрээ нэг метрт хүрсэн байх нь ч тохиолддог юм. Хайлаас мод цөлийн хахир хатуу нөлөөнд байдаг тул ангамал хуурай уур амьсгалтай тэмцэлдэн амьдралаа өнгөрөөдөг юм. Тийм ч учраас хайлаасны их бие нь эрчилж ороолдсон, хатуу байдаг боловч хэврэг юм. Энэ модны навчис өтгөн биш. Говийн нөхцөл байдал ширүүн боловч хайлааснууд үхэж цөөрөхгүй, харин шинээр ургаж байдаг байна. Нэлээд хэдэн газарт бид шинэхэн ургаж байгаа залуу модыг үзсэн. Мал, хайлаасны навчийг дуртай иддэг боловч хуучин мод, түүнээс болж мууддаггүй юм. Учир нь хуучин модод өндөр тул навчинд нь тэмээ ч хүрдэггүй байлаа. Харин залуу модны навчийг мал идвэл муугаар нөлөөлнө.

	Говь дахь хайлаас бол хээрийн бүснээс тарж ургасан ургамал мөн бөгөөд говийн зүүн хэсэгт дээр үед чийг одоогийнхоос илүү байсныг гэрчилнэ.

	Говийн ардууд, хайлаасыг худаг барихдаа хэрэглэдэг ба мал услах онгоц, гэрийн хэрэгсэл, сав суулга хийдэг байна. Говийн дунд бүсэд газраар наалдаж ургасан өргөстэй намхан бутыг бид олонтоо үзсэн. Монголчууд түүнийг сондуул гэж нэрлэнэ. Сондуул элбэг дайралддаг ургамал бөгөөд, шавар элсэн хөрсөн дээр буюу хужиртай хөрсөн дээр маш ихээр ургана. Элсэн дотор бол довууд дээр ургаж, элсэн довцгуудыг бий болгоно. Энэ ургамал, үндэснийхээ тойронд элс хуралдуулан тогтоож байдаг байна.

	Бид Улаан нуурын цөлөрхөг хотгорт нарийхан өндөр элсэн довцгуудтай дайралдаж байхад тэр нь сагсгар хурган малгай шиг дүрстэй бөгөөд газраас дээш нэг метр, метр хагас өндөрт хүрч байв. Сондуулын мөчрүүд нь тэр довцгийн эгц хажууг даган доош унжиж байсан билээ. Зарим газруудад, сондуул нь бяцхан элсэн довцгуудыг хуралдуулдаг байна.

	5 дугаар сард сондуулууд өтгөн цагаан цэцгээр чимэгдэж, 8 дугаар сард ягаан өнгийн жимсээр бүрхэгддэг ажээ. Тэр жимсийг монголчууд, хармаг гэж нэрлэдэг юм. Жимс тун элбэг гардаг, хэлбэр маяг нь үхрийн нүд гэдэг жимстэй адилхан байдаг байна.

	Хармагийг шувууд болон адгуусан амьтад амтархан иддэг, ялангуяа жигүүртнүүд сүрхий их иддэг тул хармаг боловсорсон газарт шувуудын дуу байнга сонсогдоно. Энэ жимс, суусан амьтдын анхаарлыг татдаг ба араатан амьтан ч сондуулын дундуур хэсүүчлэн явж хармагийг дуртай иддэг байна. Төвөдийн өндөрлөгийн хойд захад оршдог Цайдам гэдэг асар их хужирт тойромд сондуул нь говийнхоос илүү том хэмжээтэй ургадаг ажээ. Цайдмын хармаг бол бараан өнгөтэй, амтлаг юм. Намар болоход төвөдийн баавгайнууд уулнаас буун ирж, тэр жимсийг иддэг ба маш ихээр идэж гэдэс нь өвчилдөг ч байна. Зөвхөн баавгай ч биш, мөн үнэг, чоно болон янз бүрийн мэрэгч амьтад хармагт дуртай байдаг байна.

	Бид хармагийг хэдэн удаа идэж үзсэн юм. Эхлээд нэлээд сэжиглэмээр байсан боловч дараа нь бидэнд тун аятайхан санагддаг болж билээ. Хармаг бол их шүүслэг жимс бөгөөд сэрүүцүүлэх чанартай, давсархаг исгэлэн амттай юм. Ер нь энэ жимсэнд давсны амт нэлээд амтагдаж байдаг тул түүгээрээ бидний мэддэг жимснүүдээс ялгаатай байна. Гэтэл бас давсны хэмжээ нь янз бүр байдаг юм. Сондуулын ургаж байгаа хөрсний давс хужрын хэмжээнээс болж уг жимсний давсны амт их бага байдаг ажээ.

	Говийн ардууд, хармагийг ихээр цуглуулж, түүхийгээр нь идэх буюу хатаагаад цайны оронд чанаж гашуувтар давстай цай болгон уудаг байна. Ер нь монголчууд, цайгаа давсалж уудаг юм шүү. Хатаасан жимсийг хэдэн өдрийн турш хадгалж болдог ажээ. Хүнд ашигтай ургамлуудаар төдий л баялаггүй говь нутгийн нэг бэлэг шим нь хармаг юм гэж ардууд ярилцдаг.

	Цөл нутгийн бэлэг шимийн тоонд цулхирыг оруулах хэрэгтэй юм. Өндрөөрөө хагас метрт хүрдэг гоолиг энэ ургамал, зөвхөн элсэнд ургадаг тул элсэнд ургадаг бусад ургамлуудын адил чийг татаж авахдаа хялбар, олон салаа үндэстэй байдаг юм. Цулхир, наран цэцгийн үр шиг жижигхэн үртэй байдаг юм. Намар, тэдгээр үрүүдийн боловсроход ардууд элснээс түүнийг түүж авдаг байна. Чийг ихтэй ургац сайтай жилүүдэд монголчууд, энэ үрийг хэдэн пүүгээр нь цуглуулан авдаг юм. Цулхирын жижиг үрүүд, тэжээлийнхээ талаар талхны тарианаас дутахгүй ажээ.

	Монголчууд, цулхирын үрийг хуурч буюу уурт нүдэж гурил болгоод тостой хольж иддэг байна. Тэр гурилаар мөн амттай, өег зутан хийдэг байна.

	Говь, Алшаа, Ордост нутагладаг ардуудад, цулхир бол хоол хүнсний нэмэр болдог байна. Цулхирын тухай Н. М. Пржевальский сайхан бичсэн байдаг. 

	 

	«Тариа тарихгүй бол, түүнийг хурааж авахгүй гэдэг зүйр үг байдаг боловч, Алшаа нутгийнхан, нэн ялангуяа бороотой жилийн есдүгээр сарын сүүлчээр элсэн дээрээс элбэг ургацыг хурааж авдаг байна. Тэгээд цуглуулсан цулхираа алтан хэмэрлэг хөрстэй задгай газарт тэр дор нь цайруулж авдаг ажээ»12 

	 

	гэж бичиж байжээ.

	Цөл говьд ч үр тариа өгдөг байна шүү.

	 

	 

	Цагаан булаг

	Алтайн өмнөх говьд Атас, Цагаан Богд, Хөх Төмөрт гэдэг уулс сүндэрлэж байдаг юм. Эдгээр уулс, Тянь-Шаний нурууны их системийн хамгийн зүүн захын салбарууд билээ. Алтайн өмнөх говьд Тянь-Шань ба Алтайн уулс хоёрын уулзвар оршино. Ууланд хавтгай оройт өндөрлөгүүд үзэгддэг, түүн дээр зарим газарт далайн түвшнээс дээш 2300—2700 метр өндөр шовх оргилууд товойн харагдана. Энэ ууланд цөлийн байдал их нөлөөлжээ. Хад чулуунууд хуурай жалга, цөлийн тачир ургамал, усгүй байдал, энэ бүхэн нь эндхийн онцлог юм. Гэтэл Цагаан Богд уулын өвөр хормойд байгаа Цагаан булаг гэдэг ус ихтэй сайхан булаг ба энгэрийн нь дэнж дээрх хот айлуудтай тохиолдоход тун аятайхан байлаа.

	Монголчууд, Цагаан булгийн усыг их магтаж билээ. Тэр ус үнэхээр ч хүйтэн, цэнгэг сайхан юм. Бид, ийм ус олж уугаагүй нэлээд удсан тул тэр даруй аягаа барьцгааж, булгийн хүйтэн уснаас удтал ууж билээ. Тэгээд гар нүүрээ угааж нэлээд хир болсон хувцсаа угааж цэвэрлэж авлаа.

	Булгийн ус урд зүг рүү түргэн урсаж, цөлийн хуурай хөрсөнд удалгүй шингэж алга болдог байна. Булгийн дэргэдэх талбай дээр монголчууд, бяцхан ногооны газрыг байгуулж, энэ цөл нутагт сонгино, шар лууван, төмс тарьж ургуулж байв. Тэр ногооны газраас арай доохон нь одоо орхигдсон тарианы газрын дөрвөлжин талбайнууд ба он удаж эвдэрсэн боловч их нямбай ухсан шуудуунууд харагдаж байлаа. Дээр үеийн тариалангийн энэ газар, миний сонирхлыг татав. Уг талбайнууд зөв хэлбэртэй байгаа ба услах системийн зохион байгуулалтыг харвал энд тэр үед туршлагатай тариачид ажиллаж байсан бололтой байлаа.

	Энэ ор мөрийн түүхийг ардууд бидэнд ярьж өгсөн тул би говийн түүхнээс сонирхолтой өгүүллийг авсан юм.

	 

	* * *

	 

	Алтайн өмнөх говьд анир чимээгүй байв. Цөлөрхөг уулын хормойд жижиг булгийн дэргэд ганцхан айл нутагласан байна. Цөлийн энэ хэсэгт булаг цөөхөн боловч түүний ус нь бас давсархаг байдаг. Гэвч хүн бүхний мэддэг Цагаан булаг гэдэг нэг булаг бий. «Цагаан» гэсэн үг, манайд цэвэр, сайн гэсэн утгатай тул энэ булгийг Цагаан булаг гэж нэрлэсэн нь аргагүй.

	Хамгийн их гантай жилд Алтайн өмнөх говийн булгууд ширгэчхээд байхад Цагаан булгийн ус, шуугьсан горхи болон урссаар л байдаг бөгөөд нарны их элч түүний шуугих дууг намдааж чаддаггүй байдаг.

	Цагаан Богд уул ч өндөр тул түүний хээрийн ургамал нь ганддаггүй байна. Хүн амьтангүй цөлийн дунд энэ уул ногоон арал мэт сүндэрлэж байдаг юм. Цагаан Богд уул гайхамшигтай сайхан тул бид түүнийг хайрладаг юм...

	Говийн адгуусан амьтад ч Цагаан булгийг сайн мэддэг, усыг нь уух гэж хэдэн арван километрийн цаанаас хүрч ирдэг билээ. Зуны дулаахан шөнө, зээр хэсэг хэсгээр ба гуа үзэсгэлэнт хулангууд, сүргийн толгой хөгшин азарганы хамт гүйлдэж ирдэг. Зэрлэг тэмээд дугариг зөөлөн тавхайгаа хол хол тавьж, чимээгүйгээр алхлан, шөнийн анир чимээгүйн дунд юмыг сэжиглэн харуулдан толгойгоо өндийлгөж явна. Цагаан Богд ууланд л оршиж үлдсэн говийн баавгай уулнаас бууж ирнэ. Бие сэргээх ус уусны дараа цөлийн давсархаг хуурай өвс амттай болсон мэт санагдана. Ер ч говийн адгуусан амьтад хэчнээн их юм идэх бил ээ? Загийн тахир мөчир, шөвх шивээ, нохой шээрийн хуурай өргөс, чийгтэй, анхилуун бударгана л байвал болох нь тэр. Амттай таана дайралдвал бүр ч сайн.

	Булаг дээр тэмээн хөсөг хүрч ирэх нь олонтоо байдаг. Алтайн өмнөх говийн өнцөг бүрээс ардууд, ус авахаар энд хүрэлцэн ирж эндэх айлынхантай сониноо ярилцаж байгаад, хавчгаараа ус дүүргэж аваад явдаг байжээ. Тэд зөвхөн ус аваад ч зогсдоггүй, Цагаан булаг дахь айлын хамгийн ахмад, хүндтэй хүн Цэрэнтэй удтал ярьж суухдаа сонин юм их сонсож авдаг байжээ.

	Ирсэн хүмүүс, Цэрэнг хүндлэн мэндлээд, сүүтэй хийцэлсэн өтгөн шаргал цай ууж суух зуураа, зуншлага сайн уу, мал сүрэг мэнд үү? Танайхны биес сайн уу? гэж асууж байдаг ажээ. Энэ асуултууд заншил болсон тул үүнийг зөрчвөл эвгүй гэж үздэг байжээ. Тэгээд зочин гутлынхаа түрийнээс урт ганс гаргаж ирээд, нунтаг дүнсэн тамхи хутгаж аваад, удтал утаа баагиулан сууцгаадаг билээ. Аль эртний танил, олон удаа ярилцаж байсан тэр хүмүүсийг Цэрэн тамхины хөх утаан дундуур ажиглаж сууна. Моринд эрэмгий, сайн анчин залуу Очирыг заримдаа нэлээд удаан ширтэн хардаг байв. Ардууд, Очирыг «Мэргэн» гэдэг байсан нь дээд зэргийн сайшаал байсан билээ. Очир, хулан мэтийн том амьтныг агнаж, алсан хулангийнхаа хэлийг эцэгтээ барьдаг байв. Тэд, говийн анхилуун өвсний үнэр ханхалсан хулангийн хэлийг их үнэлж эмийн зүйл гэж үздэг байжээ.

	Намрын сүүлчээр Очир, зэрлэг тэмээ агнахаар гардаг байжээ. Энэ ан тун хүнд юм. Болгоомжтой бөгөөд ядрахыг мэддэггүй тэр амьтныг мөрдөж, заримдаа хэдэн долоо хоногоор яваад ямар ч үр дүнгүй буцаж ирдэг байв. Гэвч нэг зэрлэг тэмээг алчихвал гэр бүлийнхнээ олон хоногийн хоолоор хангадаг байна. Намар болоход сайн чанарын өөх хуримталсан бөх нь онц сайхан байдаг. Зэрлэг тэмээний мах идсэн хүн, тэмээ шиг хурдан ядрахыг мэдэхгүй болдог гэж магтан ярьдаг ч байна.

	Анчин Очир, асар том, аюултай, махчин муур - ирвэсийг ч агнадаг байв. Ирвэсийн толбот том арьс түүний гэрийн чимэг болж тавиастай байдаг байлаа. Цэлмэг өдөр, алс хойд зүгт хөхрөн харагддаг Монгол Алтайн уул өөд Очир нөхдийнхөө хамт явж, энэ амьтныг агнадаг байсан юм. Алтайн уулс сайхан, монгол дуунд энэ уулсыг магтан дуулдаг, тэнд өвс ургамал, ус элбэг юм.

	Даруу зантай, хүнийг хүндэтгэдэг Очирыг Цэрэн, сайн хүн, Алтайн өмнөх говьд үүнээс сайн хүүхэд байхгүй гэж үздэг байжээ.

	Ардууд, гансандаа тамхи нэрж, тамхиа удтал чимээгүй татсаар сууна.

	Хангайнхан, Сучжоугаас хачин мэдээ авчирчээ. Хятадын богд хаан байхгүй болох ба манай орныг амбан, жанжин нар захирахаа болих гэнэ гэж Цэрэн өгүүлжээ.

	Ардууд энэ гайхалтай сонин зүйлийг сонсоод, гайхсандаа болж дуугарсангүй. Зөвхөн Очир л намуун дуугаар:

	— Богд хаан, хятадын амбанууд үгүй болохоор манай сүм хийд, лам, ноёд, татвар хураагчид хэвээрээ үлдэх болов уу? гэж асуув.

	— Хэн мэдэх вэ? Манай ертөнцийн хувь заяаг, од мичдээр мэргэлдэг хамгийн эрдэмтэй лам нар ч урьдаас хэлж чаддаггүй юм. Гэвч ноёд ба сүм хийдгүй яаж байж болох билээ. Манай мал сүрэг бэлчээрийн өвс ургамал, бидний үр хүүхдийн сайн сайхны төлөө хэн хаана мөргөл үйлдэж байх юм вэ? Энэ бүгд бол лам нарын гарт байдаг шүү дээ гэж Цэрэн хэлээд дуугүй болов. Хүн бүхэн, гэр бүлийн нь амьдрал хойшид ямар болох бол, дэлхийн алс хязгаарт оршсон айлууд яах бол гэж дор дороо бодоцгоов.

	Очир, бэлчиж байгаа тэмээгээ хураахаар гарахад удалгүй цэнгэг сайхан ус тээсэн хөсөг буцах замдаа гарчээ.

	Энэ бол 1911 онд болсон хэрэг бөгөөд тэр жил, Хятадад засаг төр солигдож, Дундад их гүрэн мөхжээ.

	Амгалан тайван суугаа ардуудыг дээрэмдэж амьдардаг хүмүүс, Жунгарын нутагт гарч тэд, бүлэглэж хурдан мориор айл сууриныг дайраад, цөл рүү зугтаж, тэнд ард олныг дээрэмдэн хядаж, эхнэр хүүхэд, мал сүргийг нь хөөн авч явдаг гэнэ гэсэн түгшүүртэй яриа сонстож эхэлжээ.

	Алтайн өмнөх говьд тайван биш байдалтай болжээ. Тамц булгийн ховор усны дусал мэт бие биетэйгээ адилхан анир чимээгүй өдрүүд төгсжээ. Тоорой гэдэг баян бүрдээс дээрэмчид бүх малыг туугаад явчихсан ба эсэргүүцэл тавьсан ардуудыг алчихсан тул амьд үлдсэн нэг нь малгүй хоцорч үхэхээс өөр аргагүй болсон гэж ярилцдаг ч байжээ. Говийн хязгааргүй уудамд явган хэчнээн хол явах билээ. Төрсөн говь нутагт аймшигтай болоод шөнө нь тун урт, түгшүүртэй мэт болжээ.

	Цагаан Булагт нутаглаж байсан ардууд нүүгээд явчихсан билээ. Тэд гэр бараагаа буулгаж ачаад, малаа Монгол Алтайн уулс өөд тууж, уригдаагүй зочдоос зайлжээ. Цэрэн ч Цагаан булгаас бас нүүжээ.

	Гаднын хүн хүрч чадамгүй, Цагаан Богд уулын тахиралдсан гүн хавцлуудад Очир тэргүүтэй хэдэн залуучууд үлдэв. Тэд, тэмээ авч хоцорсон бөгөөд тэмээ бол мориноос найдвартай билээ. Тэр хүмүүс, утаа болж гандсан майханд орогнож, тэмээний сүү, зэрлэг амьтдын махаар унд, хоол хийж байжээ. Тэд, амттай сайхан махтай аргаль агнадаг байжээ.

	Цагаан Богдын нэг оргил дээрх хадан дунд Очир, манааны байр засаж, тэндээс жижүүрт гарсан хүн, орчин тойрны цөл нутгийг харж байдаг байжээ. Дайсан ойртож ирвэл Очир хурдан тэмээгээ унаад хойшоо явж, ардуудад мэдэгдэх ёстой байсан билээ.

	Цагаан Богдын орой дээрээс цөл илхэн харагддаг, уулын хормойн налуухан тал, тахалсан морины мөр ч гарамгүйгээр хатуу болсон шаварт хонхрууд, гүнзгий жалгаар хэрчигдсэн чулуурхаг уудам шал цөм үзэгдэнэ. Тэртээ өмнө зүгт хот суурин газруудтай, олон хүн төвлөрсөн хятадын тариалангийн газрууд оршдог ба ардууд тийшээ гурил, цай авах гэж хөсгөөр явдаг байсан билээ.

	Цагаан Богдоос урагших Хөх Номины говь, алс хол сүүмэлзэн харагдах хөвөө бүхий цэнхэртсэн, асар том аяга мэт харагдана. Ардууд эх орноо магтан дуулахдаа хүний сэтгэлийг татсан нутаг, ариун тунгалаг Хөх Номины говийг бахархан нэрэлдэг юм.

	Өдөр, сар өнгөрсөөр л байжээ. Говь нутаг, хүн амьтангүй юм шиг болчихсон байв. Манаанд гарсан хүмүүс, хулан сүргийн тоос, уулын хормойн тачир бэлчээр дээр тайван бэлчиж байгаа зэрлэг тэмээдийг л хаяа олж хардаг байжээ. Жирийн аянчид огт харагдахгүй байлаа. Монголчууд, дээрмээс айгаад Хятадын нутгаас бараа авахаар явахаа больжээ.

	Хамгийн сайхан улирал болох намар говьд болжээ. Халууны хүч буурч салхи намдан шөнөдөө хүйтэвтэр болох болжээ. Цагаан булгийн горхины захаар өглөөдөө зүү мэт нарийхан мөс үзэгдэх болсон байв. Өглөөний нарны ташуу сацраг мөстсөн эрэг дээр тусаж гялалзаад цасгүй, нарлаг боловч хүйтэн өвөл ойртож байгааг санагдуулж байжээ.

	Салхигүй өдрүүдэд агаар онц тунгалаг байдаг, алсын уул, гүвээ, хужирт тойрмууд ойртсон мэт харагдах ба гуу жалга, хаднууд тодрон үзэгддэг. Ийм нэг өдрийн орой манаанд гараад байсан хүн тоос манарахыг олж харжээ. Тэгээд: «Энэ магад салхи ч биш, бас хулан сүрэг ч биш байна» гэж боджээ. Үнэхээр тэр манарсан тоос булаг руу чанх эгцээрээ маш алгуур ойртон очиж байсан тул булаг руу хөсөг ойртон очиж яваа нь нэг цагийн дараа илэрхий болжээ. Гэвч нэг ч морь үзэгдэхгүй, бүх хөсөгт гуравхан тэмээ хоёр илжиг л байжээ.

	«Энэ монголчууд биш байна. Халхын хүмүүс илжиг унаж ердөө явдаггүй» гэж манааны хүн бодоод, майхан руугаа түргэн бууж очжээ. Очир, түүний хэлснийг сонсоод нээрээ Хятадаас нутагтаа буцаж яваа монголчууд биш байна гэж зөвшөөрчээ. «Хятадууд биш байгаа?» гэж Очир бодсоноо: «Гуравхан хятад хүн говийн цөлд хүрч ирэх хэрэг юу бил ээ? Худалдаа хийх гэж үү? Арай үгүй биз. Худалдаачдын хөсөг бол нэг хоёр зуу буюу түүнээс ч олон тэмээтэй байдгаас гадна, Цагаан Богдоос зүүн тийш ба хойш байдаг дардан замаар явдаг билээ. Тэгвэл орос хүмүүс юм уу?» гэж гайхаж байжээ. Орос хүмүүсийн их нутаг алс хойд зүгт байдаг гэж Очир сонссон боловч энэ жижиг хөсөг Хятадаас ирж явсан байна.

	Орос хүмүүсийн тухай өвгөн Цэрэн ярьдаг байжээ. Арваад жилийн өмнө Цагаан Богдын хавцлаар Алтайн үл таних монголчуудын хамтаар хэдэн орос хүмүүс явж өнгөрснийг Цэрэн үзсэн гэдэг. Тэр орос хүмүүс, худалдаа ч хийхгүй, ямар нэгэн ачаа бараа тээж яваа нь ч үзэгдэхгүй, харин янз бүрийн өвс ногоо, бутны мөчир, говийн тэмээ ч иддэггүй тийм өвс хүртэл цуглуулдаг байжээ. Дарга нь хятадаар сайн ярьдаг, монгол хэл ч мөн ойлгодог байсан бөгөөд хаана ямар уул, ямар гол байдаг, Цагаан Богдод ямар адгуусан амьтад байдаг тухай л асуудаг байсан билээ.

	Хэрэггүй ч юм шиг хачин асуулт асуудаг байжээ. Тэр асуултуудад нь хариулахад тийм ч амаргүй байсан гэж Цэрэн ярьдаг. Үнэхээр уулууд бол хааяагүй бий. Баруунтай ч, зүүнтэй ч бага уулс овооролдон сүндэрлэж байдаг билээ. Хөх Төмөрт, Атас, Тост, Яст гэх зэрэг уул олон шүү дээ. Энэ нутагт харин гол байхгүй гэдгийг говийн хүүхэд ч андахгүй. Говь нутагт түргэн замхарч алга болдог өчүүхэн горхинууд л манай эндхийн гол юм даа.

	Жинхэнэ гол гэж юү байдаг тухай хангайнхан л ярьдаг.

	Орос хүмүүс, уулаар хэсүүчлэн явж зузаан зузаан дэвтэрт юм тэмдэглэдэг байжээ. Гэвч Цагаан Богдын цөлөрхөг ууланд хүнтэй адилхан онц хачин баавгай байдаг ба газар доогуур гэртэй гэж Цэрэнгийн ярихад тун их гайхжээ. Орос хүмүүсийн дарга нь үнэмшихгүй мэт байсан боловч ярьсан бүгдийг бичиж аваад, тэр баавгай юу иддэг, хэр олон байдаг, ардуудаас хэн нь тэр баавгайг үзсэн бэ? гэж асууж байсан билээ. Баавгайг нэлээд олон хүн үзсэн боловч алдаггүй байсан юм...

	Төдий л удалгүй орос хүмүүс хайрцаг саваа тэмээндээ ачаад Цэрэнтэй салахын ёсыг гүйцэтгэж гарыг нь чанга бариад урагшаа явчихжээ. Дарга, Цэрэн ба түүний гэр бүл, мал сүрэгт сайн сайхныг ерөөсөн билээ. Тэр орос, томоотой, эелдэг зантай, Монголын аж амьдрал энгийн ардын гачигдал зовлонг мэддэг сайн хүн байсан юм. Харин хийж байсан ажил нь л тохиромжгүй байв. Хатаасан өвсийг цаасанд хичээнгүйлэн хавчиж, хулгана, зурмыг барьж арьсыг нь өвчин авч хатаагаад дээл хийх гэж байгаа юм шиг хайрцагт хийж хадгалсан байв.

	Бас цагаан уут бариад булгийн дэргэдэх олон эрвээхэйг хөөж барьдаг, гүрвүүлийг олноор цуглуулдаг, ялангуяа том том арваалжийг хичээнгүйлэн барьж авдаг байлаа. Гүрвүүлүүдийг хатуу архитай шилэн саванд хийсэн тул тэр нь гэмтчихсэн биз дээ. Манай эмэгтэйчүүдийн нэрж гаргадаг архи булингартай, зөөлхөн байхад, тэр даргын архи хурганы нулимс шиг тунгалагхан билээ.

	Орос хүмүүсийн нэр нь ойлгогдомгүй хачин байсан. Гэвч, Цэрэн хамгийн хялбар нэг нэр: Лад-гын13 гэдгийг тогтоожээ.

	Монгол нэр бол хялбархан, ойлгомжтой байдаг тул тогтооход амархан Бат, Эрдэнэ, Ням, Даваа, Мягмар гэх мэтчилэн олон сайхан нэрс байдаг билээ.

	Ладыгин, Цагаан булгаас явсан боловч монголчууд түүнийг удтал магтан дурсаж байжээ. Орос даргын бэлэглэсэн эвхмэл тонгорог, дугуй том аяган цаг хоёрыг Цэрэн, зэс, гуулин бурхдынхаа дэргэд тавиад хадгалж байжээ. Тэр аяган цаг тиг, таг гэж хөгжилтэй цохиж, жингэнэн дуугараад бяцхан Дулмааг айлгадаг байжээ. Хожим тэр бүсгүй, цагийг газар унагаасан тул явах нь зогсжээ. Цаг эвдэрсэнд их харамссан бөгөөд говийн хүн хэзээ хаанаас цаг олж авах билээ.

	Тэр үеэс хойш орос хүмүүс Цагаан булагт үзэгдсэнгүй...

	 

	* * *

	 

	Өнөө цомхон хөсөг Цагаан булагт хүрч ирсэн явдалд Очир төдий л сэжиглэсэнгүй. Тэр, хойшоо айл руу хүн явуулсангүй, харин өөрсдөө харагдалгүйгээр, тэр ирсэн хүмүүсийг сайн ажиглан харж байхыг манааныхаа хүмүүст даалгажээ.

	Гэтэл ирсэн хүмүүс, булгийн дэргэд буудаллаад, чулуун дээр сууцгааж жижиг модон тагшаар ус ууж байлаа. Тэдэнд Цагаан булгийн ус аятай санагдаж байсан бололтой. Энэ нь гайхалтай биш юм. Харин өөр зүйл гайхалтай байлаа. Монголчууд ч тэр, хятадууд ч тэр аянаас буудаллаад, түүхий ус уудаггүй, заавал цай чанаж уудаг билээ. Тэгээд тэр хүмүүс булгийг тойрч үзээд, гартаа шороо атгаж аваад алган дээрээ үйрүүлж байлаа. Хуурай тоосонцор шороо, тэр даруй саарал өнгөтэй нунтаг болж байлаа. Ирсэн хүмүүс, гараа хөдөлгөн ямар нэг юмыг зөвлөн ярьцгааж зөвшөөрөлцсөн бололтой жижиг хүрзнүүд авч газар ухаж эхлэв. Тэд алт мөнгө эрж олох юм уу, эсхүл булж нуух гэсэн болов уу? Тэгвэл булгийн дэргэдхэн юунд газар ухах бил ээ?

	Гэвч тэр хүмүүс, газрыг гүнзгий ухаж, нүх малтсангүй, зөвхөн жижигхэн шуудуу малтаж, хатаж ан цав болсон шөнийн цагт мал хэвтдэг, хөсгөөр яваа хүмүүс буудалладаг ялимгүй хөнтөргөн газарт шуудуунуудыг жигд дөрвөлжин байгуулжээ. Жигдхэн зэрэглэж оршсон шуудуунууд бий болж байгаа нь манааны байран дээрээс тодхон харагдаж байлаа. Уригдаагүй зочид, гурав хоногийн турш шургуу ажилласан билээ. Шуудуунууд түргэн олширч байсан бөгөөд гурав дахь өдрийн үдэш болоход туршлагатай зураач, цаасан дээр юм зурсан юм шиг, тэр хэсэг газрыг шуудуугаар хэрж дуусгажээ.

	Дөрөв дэх өдрийн өглөө, тэр үл мэдэгдэх хүмүүс, горхийг хаагаад ухсан шуудуунуудтайгаа холбожээ. Тэгэхэд нь ус шинэ саваар мяралзан урсаж, алгуур тал тал тийшээ тарлаа, удалгүй бүх шуудуунууд нарны гэрэлд толь мэт гялалзаж эхэллээ. Тариа тарих гэж ингэж нямбай бэлтгэсэн газрыг монголчууд хятадын Ганьсу, Нинся мужуудад харсан билээ.

	Монголчууд өөрсдөө арвай тарьдаг байсан боловч Алтайн өмнөх говьд биш, харин арай хойгуур, Монгол-Алтайн нуруунаас говь руу урссан голуудын хавьд тарьж байсан билээ. Ардууд тэр голын усыг тарианыхаа газар луу татан урсгаж, тарьсан арвай буюу хар будаагаа жилд хоёр удаа усалдаг байжээ. Ургац тун дорой байдаг бөгөөд хог өвснүүд тарианы ерийн ургацад саад болж, тариалангийн газар дээр нисэлдэн ирдэг үй олон шувууд бүрэн боловсорч гүйцээгүй тариаг түүж идчихдэг байжээ. Гэвч ардууд бага ч гэсэн тариаг хурааж авдаг байв. Тэдний гол ажил мал аж ахуй тул хоол ундны үндсэн зүйл нь цагаан идээ, өвөлд нь мах байдаг. Хар будаа, арвайг хоолны хольц болгоход хэзээ ч хэрэгтэй билээ. Энэ будааг тогоонд хуурч идэх буюу модон уурт нүдээд цайнд хийж уухад ч болдог. Хуурсан арвайгаар хийсэн гурил - замбаа бол шим тэжээлтэй, удаан хадгалж болдог тул холын аян замд авч явахад эвтэйхэн байдаг юм. Гэвч энэ ирсэн тариачид тариа тарих гэсэнгүй. Нэг өдөр амарч өнжөөд үдэш нь тэмээгээ цуглуулж, юмаа ачаад хоёр жижиг хавчгийг усаар дүүргэж аваад, ирсэн зүг рүү шөнө дунд мордов. Шөнө нь сэрүүн учраас Хөх Номины говийг гатлахад усаа их хэмнэж болох билээ.

	Өглөө нь Очир булаг руу бууж иржээ. Тэнд горхи урьдынхаа адил хөгжилтэй шуугин урсаж байсан боловч ус нь шуудуугаар тарж хавийн хуурай хөрсийг усалж байлаа.

	Удалгүй Очир, нөхдийнхөө хамт Цагаан Богдоос явжээ. Тусгай жороолуулж сургасан түргэн явдалт хүчит тэмээгээрээ хоёр зуу гаруй километр газрыг зуур хонож гатлаад Монгол-Алтайд хүрчээ. Хойд зүгийн салхинаас халхлагдсан хөндийд Очир ба түүний хамт яваа хүмүүсийн гэр орон нь нутаглаж байсан билээ.

	Өвөл болж Цагаан булгийн горхи мөсөөр хучигдахад, устай шуудуунууд шил шиг хальсаар бүрхэгдэж, булгийн амсар дээр, их усан довцог бий боллоо. Горхины шуугиан тасарч, адгуусан амьтад усанд орж ирэхээ больсон ба шувууд буцжээ. Гэвч нарны сацраг өвөл ч гэсэн цөлийн хөрсөн газар луу туссаар л байв.

	 

	* * *

	 

	Хаврын цагт говьд салхи хүчтэй салхилж үй түмэн жижиг элс шороог газраас авч зүүн урагшаа хийсгэнэ. Өдрийн цагт говь нутагт тоос манан татдаг, харин орой болоход ширүүн салхи намдаж, агаар тоосноос цэвэршинэ. Жаргах нарны улаан туяа татахын өмнөхөн, орчин тойрны газрыг ялган харж, бие биетэйгээ төсөөтэй алсын уулсаар баримжаа хийж болдог билээ. Хаврын хүйтэн шөнө тодхон гялалзсан оддоор зүг чигээ шалган, хүнд харагдалгүйгээр явахад аятай байдаг. Өдөр нь салхи, шороо, тоос гэнэтийн уулзалтаас зайлсхийн, толгодын дунд нуугдан майхандаа амарч тачир бэлчээр дээр малаа бэлчээж болдог.

	Ийм үед Хятадаас Монголын говь өөд хөсөг явж байлаа. Үе үе малаа туух дуу, хятадаар ярих нь сонстож байлаа. Аянчид газар сайн мэддэг бололтой.

	Өглөө Цагаан булагт хүрнэ. Монголчууд эргэж ирсэн бол уу? гэж өндөр биетэй Сун Ли хэллээ.

	Булагт ойртож ирэхэд, ойр хавьд хүн байхгүй нь илэрхий байжээ.

	Энэ ч сайхан хэрэг! гэж ахлагч Ясан-шин баяртай хэлээд: бидний хийсэн ажлын ачаар газар чийг сайн авсан. Хэрэв зун тайван өнгөрвөл бид, намар сайн ургац авна.

	Тэр ирсэн хүмүүс маргааш өдөр нь хөрсийг сийчилж, нямбай боловсруулсан бөгөөд зөвхөн хятадын тариачид л ингэж хөдөлмөрлөдөг билээ.

	Удалгүй цаг уурын байдал зуны байдалтай сайхан болж, салхи намдлаа. Тариалангийн талбай дээр анхны ногоон соёонууд цухуйж эхлэв. Цагаан булгийн ус тариа услах бололцоотой байжээ. Хятадууд энэ усаар тарианыхаа талбайг услаад үлдэгдлийг нь тогтуун байлгахгүйгээр цөл рүү урсгадаг байжээ. Ингэж услах арга бол, хуурай халуун орнуудад үзэгддэг хөрс хужирсах явдлаас авардаг байна.

	Энэ тариачид нэг л тайван биш байдалтай байлаа. Тэд түгшүүртэй янзтайгаар алсыг ширтэн харж, хамгийн залуу нөхрөө үе үе хайгуулд явуулж, Цагаан Богдын ууланд хүмүүс ирэв үү, үгүй юу? Хөсөг явж байна уу, үгүй юу? гэж харуулдаг байжээ. Тариа нь их өндөр болж ирэх тутам тэр хэсэг хүмүүс улам түгшүүртэй мэт болж байлаа.

	Том том далбагар цэцгүүд дэлбэрлээ. Борлож гандсан цөлийн дэвсгэр дээр намуу цэцгийн талбай цайрч, түүний дунд ганц нэгэн ягаан, цайвар улаан цэцгүүд тодрон харагдаж байлаа.

	Цагаан булагт байсан хүмүүс намрын эхээр буцах замдаа бэлтгэж эхэллээ. Цэцгийн иш нь борлож, хээтэй том навчис нь хатаж ирэв. Гэвч буурцаг нь ногооноороо салхинд гандаж байлаа. Тариачид, орой болоход намуу цэцгийн оройг хэд хэд зэрэглүүлэн зүсэж байсан бөгөөд тэр зүссэн газарт нь өтгөн цагаан сүү шиг юм гарч хатдаг ажээ. Тэгэхдээ тэр сүү шиг зүйл бор хүрэн өнгөтэй өтгөн зүйл болдог байна. Хятадууд түүнийг хусаж аваад жижигхэн модон аяганд цуглуулж байлаа. Энэ бол их үнэд хүрдэг байсан хар тамхи байжээ. Цэцгийн буурцаг, бүх сүүн шимээ гаргаж дуустал нь түүнийг зүссээр байсан билээ. Ургамлаас өтгөн сүү шүүрч гарахаа болиод буурцаг дотор нь шаравтар өнгийн жижигхэн үрүүд боловсорч эхлэв.

	Тэр тариачид, намуу цэцгийн хуурай ишийг шатааж устгаад есдүгээр сарын нэг сэрүүн өглөө Хятад руу буцжээ. Тэгээд хотын цагдаа нарт сэжиг төрүүлэхгүйгээр хотод орж очих нь чухал байв. Иймд Ясан-шин, цөлөөс гараад ямар нэгэн том хот руу шууд хүрэх замыг сонгон авчээ. Тийм хот бол Сучжоу байсан бөгөөд зах зээлийн худалдаатай өдрүүдэд тэр хот руу олон арван их бага хөсөг хүрч очдог байжээ. Хотын орчимд тэмээнүүддээ улаан буудай буюу ногоо ачна гэж Ясан-шин төлөвлөлөө. Тэмээний хомд сүрэл дотор хар тамхи боогоод хийсэн гэж хэн бодох бил ээ?

	Хуучин Хятад оронд хар тамхийг алт шиг их үнэлдэг байсан билээ. Хар тамхи тарихыг хуулиар хориглож байсан боловч тэр үед Хятадад хар тамхи татах нууц газрууд олон байсан ба тэнд олон сая жирийн хүмүүс алгуур хордож байсан юм.

	Ядуу тариачин хүн өлсөж үхнэ үү, эсхүл намуу цэцэг тариад баригдаж гянданд хоригдоно уу, алин ч адилхан байсан билээ. Хятадын ядуучуудын амьдрал гяндангаас арай жаахан дээр байсан бол уу даа.

	Ийм ч учраас гачигдал зовлонд цөхөрсөн Ясан-шин ба түүний нөхөд говь руу очиж хар тамхины намуу цэцэг тариад, энэ үнэтэй зүйлийг жаахан ч гэсэн цуглуулан авч том хотод аваачиж худалдаад гэр бүлийнхнээ өлсгөлөнгөөс аврахыг боджээ.

	 

	* * *

	 

	Он жил өнгөрлөө. 1921 оны хувьсгал монголын ард түмэнд эрх чөлөө олгож, тайж, ноёд, сүм хийд цөм үгүй болов. Айл гэрүүдийн амьдрал чөлөөтэй сайхан болж, амгалан тайван амьдралыг нь юу ч сандраахаа болив.

	Нүүдэлчин ардуудын амьдрал сайжирлаа. Малын тоо нь хоёр дахин нэмэгдэж, «Говийн хүн болж төрснөөс, хангайн бух болж төрсөн нь дээр» гэсэн зүйр үг огт мартагдлаа. Муу хүмүүс л энэ зүйр үгийг бодож гаргасан байх. Говийнхны өвөлжөө нь одоо хангайнхныхтай адил тохилог болж, эндхийн алс хол нутагт ч тайван амьдрал иржээ.

	Цагаан булаг ч мөн сэргэлээ. Энэ булгийн дэргэд олон айлууд нутагладаг болж, үдэш болоход тэр айлуудын хавьд үй олон тэмээ, хонь ямаа цуглардаг билээ. Энэ мал, хуурай бэлчээрээс нааш ирж, горхины хоёр талаар удтал зогсон өдрийнхөө цангааг гаргана. Цагаан булгийн айлуудад очсон хүнд радиогийн антен ч харагдах болов. Тэндхийн хүмүүс, Улаанбаатарын радио нэвтрүүлгийг сонсдогоос гадна, аймгийн төвд сургууль төгсгөж, орос хэл сайн мэддэг болсон залуучууд, Москвагийн нэвтрүүлгийг ч сонсдог байна. Цагаан булгийнхан, одоо орос хүмүүсийг сайн мэддэг болсон билээ. Монголын ард түмэн эрх чөлөө, саруул сайхан амьдралыг Зөвлөлт Холбоот Улсын тусламжтайгаар олж авсан гэж тэд мэддэг.

	Өвгөн Цэрэн, Очирын эцэг хоёр аль эрт нас баржээ. Очир Цэрэнгийн гэрт Дулмаатай хамт суудаг болжээ. Дулмаа гэрийн ажил хийж, малаа малладаг, түүнд хүүхдүүд нь тусална. Түүнээс чийрэг сайхан хүүхдүүд төрсөн бөгөөд нэг нь ч үхээгүй юм.

	Шинэ хүү төрлөө гэхэд Очир: 

	― Сайн байна. Говь нутагт хүн цөөхөн тул манай дэлгэр нутагт бас нэг зол заяатай хүн бий болжээ гэдэг байв.

	Говиос сайхан нутаггүй, Цагаан Богдоос сайхан уулгүй гэж Очир боддог байжээ. Цагаан булгаас сайхан устай булгийг говьд хэдэн сараар эрсэн ч олдохгүй нь лав.

	Өвлийн өдрүүдэд Дулмаа, гэрийнхээ ажлыг хийж дуусаад жижиг ширээний ард сууж, оёдлын машинаар дээл оёдог болжээ. Тэр дээлүүд өнгө, хэмжээгээр ялгаатайгаас биш, хэв маяг нь адилхан ажээ. Тод өнгийн даавуугаар оёсон дээлүүд, хүүхдүүдэд нь эвтэй, сайхан таарсан байдаг. Очирын гэр дотор цэвэрхэн, Дулмаа ариун цэврийг хатуу сахидаг боллоо. Үс нь огтхон ч бууралтаагүй хав хар хэвээрээ байгаа нөхөр нь сайхан эсгий дэвсгэр дээр суугаад өнгөрсөн үеийн юм ярьж байхыг нь харж, Дулмаа баясаж суудаг билээ. Дулмаа, Очирын ярьж байгаа юмыг аль эрт сонсож мэдсэн боловч түүний яриаг дахин дахин тааламжлан сонсож суудаг байлаа.

	Шүүгээн дээр нь нэг ч бурхан байхгүй, харин аль эрт хөдлөхөө больсон хуучин аяган цаг, түүний ард жирийн жаазанд Сталин, Чойбалсан нарын хөрөг ба бас үсээ эвтэйхэн самнасан, бүлтгэр нүдтэй нэг залуугийн зураг байна. Тэр зураг дээр цагаан зах ба европ хувцасны эрээн галстуг14 тодрон харагдана. Энэ бол Очирын хүү Сүхням, Улсын Их сургуулийн хүн эмнэлгийн салбарын оюутан билээ. Очир, Дулмаа хоёр энэ хүүгээ ихэд бахархан үздэг бөгөөд аймгийнхаа төвд эмчээр ажиллах болов уу гэж хүсдэг байна. Өвчин зовлонг анагаадаг хүнээс илүү хүндтэй юм юу байх бил ээ? Тун ч хэрэгтэй тун ч ашигтай мэргэжил дээ.

	Очир өөрөө ч алс холын Улаанбаатар хотод очиж үзжээ. Улсын сайн малчдын их хуралд түүнийг урьсан билээ. Алдарт их Улаанбаатар хот хэчнээн сайхан бэ? Энэ хотод байдаг шиг тийм олон хүн бүх Алтайн өмнөх говьд ч байхгүй. Ямар өндөр гоё байшин бэ? Хэчнээн олон автомашин, толигор сайхан зам байдаг вэ? Их хуралд олон хүн цугларчээ. Зарим ардууд өөрийн амьдралын тухай ярьж байхад төлөөлөгчид тэдний жирийн яриаг анхааралтай сонсож байлаа. Дараа нь Очирыг дуудахад Цагаан булаг хавийн амьдралын тухай, Алтайн өмнөх говьд урьд цагт юу болж байсан, одоо амьдрал ямар болсон тухай ярилаа. Шударга хүн юм бүхнээ ярьж өгч болох юм. Ард түмнээсээ нуух юм түүнд байхгүй. Очир, өөрийнхөө түгшүүртэй идэр нас, амгалан тайван жаргалтай одоо үеийн тухай ярьж, малаа хэрхэн өсгөсөн, мал нь яагаад өвчлөхгүй, салхитай, хуурай хаврын улиралд үхэхээ больсон ба хонь ямаагаа чононоос яаж хамгаалдгийгаа хэллээ.

	— Манай Цагаан Богдод очицгооно уу, тэнд айл цөөхөн боловч хэнээс ч асуусан Цагаан булаг, манай гэрийг зааж өгнө өө. Замд яваа хүнийг баяр, найртай хүлээж авдаг монголын хуучин сайхан заншил бий. Та нарыг Цагаан булагт очвол манайхан их баярлана. Би өөрийн хот айл, мал сүрэг, говийн ногооны газрыг үзүүлнэ. Гачигдал зовлон, өлсгөлөнгөөс зайлж, манай нутагт орж ирж байсан хятадын ядуу тариачдын ухсан өнөө шуудуунуудын ор мөрийг та нар бас олж харах болно гэж Очир хэллээ. Очирын ярьж дуусахад их танхимд сууж байсан хүмүүс алгаа чанга ташицгаалаа.

	Энэ дурсгалт хурал тарснаас хойш хэд хоногийн дараа Очир машинд сууж говь руугаа буцав. Нийслэл хотоос оройхон гарсан ба шөнө болж од мичид түгэхэд машин урд зүг рүү явж байна гэж Очир ажиглалаа. Ард нь хүн бүхэн бараг гурван наснаасаа эхлээд сайн мэддэг алтан гадас од гялалзаж байлаа. Зам заагч од бол нүүдэлчин ардын хань мөн.

	«Тэртээ хойд зүгт Холбоот Улс, орос нөхөд байдаг. Өмнө зүгт бол Хятад нутаг оршино. Хөдөлмөрч хүмүүсийн энэ их орон дээр одоо эрх чөлөөний нар мандлаа. Тэндхийн хөдөлмөрчид, алс холын хүний нутаг очих явдалгүй болжээ. Одоо хятадууд, тариа, ногоо, жимсний арвин их ургац өгдөг газар нутгийнхаа эзэн болсон байна» гэж Очир бодож явжээ.

	Зуны шөнө богинохон билээ. Удалгүй мандах нарны анхны сацраг, тэртээ тэнгэрийн хаянд сэтгэл татам сүндэрлэж байгаа алсын уулсыг гийгүүллээ.

	Ази тив дээр том улаан нар мандлаа. Гэгээн гэрэл, тунгалаг агаараар дүүрсэн энэ баясгалант өдрийг зөвхөн эрх чөлөөт Монгол оронд ч биш, бас Азийн бусад орнуудад нэгэн адил баяртай угтаасай гэж Очир бодлоо.

	Машин, толигор замаар түргэн хурдална. Дугуй дор нь бөөрөнхий хайр чулуу шажигнаж байлаа. Аймгийн төв хүртэл тун ойрхон байсан бөгөөд тэндээс Очир хайртай жороо цагаан тэмээгээ унаж цааш явах билээ. Тэгээд эмээл дээрээ сууж явах сан гэж бодогдлоо. Эмээл дээрээ сууж явахад авто машин дээр сууж явснаас чөлөөтэй, чихэлдэхгүй, тоосонд дарагдахгүй, хөл чилэхгүй сайхан байдаг.

	Хэдхэн хоногийн дараа Очир Цагаан булагтаа хүрч Дулмаа ба хүүхдүүдтэйгээ уулзаж билээ.

	«Тэд нарт би сонин сайхан юм тун их ярьж өгнө дөө» гэж бодож явжээ. Цагаан булаг руу ус авах, сонин юм дуулах гэж олон хүн хүрч ирдэг. Улаанбаатар хотод үзсэн, дуулсан юмныхаа тухай хэчнээн олон удаа яаралгүй ярьж сонсогчдыг шагшруулдаг болох билээ.

	Хуучин гунигт явдал мартагдаж, одоо жаргалант байдал сэтгэл баясгана. Ардууд баяр наадам дээрээ хөгжилтэй шинэ дуу дуулах боллоо.

	Ганцхан Цагаан булаг л эртнийхээ шуржигнасан дууг аялсаар байна.

	 

	 

	Хулан

	Хулан оршиж үлдсэн газар, Ази тивд цөөхөн юм. Жуулчдын тодорхойлолтоос үзэхэд одоогийн Туркмен, Казахстаны нутагт хулан элбэг тохиолдож байсан ба өмнө Урал, Баруун Сибирь хүрч байсан байна. Мөн Төв Азид ч элбэг байжээ. Газрын нэрсийг үзвэл, зарим газар энэ амьтантай холбоотойг гэрчилнэ. Жишээлбэл, Каспийн тэнгисийн булан, Кара-Богазын зүүн эрэг дээр Хулансай гэдэг нэртэй олон жалга байдаг. Одоо тэнд хулангийн ор мөр ч үлдсэнгүй.

	Хулан бол гоолиг биетэй, тэсвэртэй, түргэн амьтан юм. Жилээс жилд энэ амьтан үхэж хорогдсоор одоо Туркмен дахь зүүн өмнөд Кара-Кумд л байдаг байна. СССР-ийн нутгаас гадна хуланг Төв Азийн цөлд л олж үзэж болно.

	Хулан, цөл нутгийн хамгийн бөглүү газарт байдаг ба хоол их шаарддаггүй, орчин тойрны усгүй, ширүүн нөхцөлд зохицолдсон юм. Наранд түлэгдэж гандсан цөлтэй ижил өнгөтэй, илжигнээс том боловч илжигний адил дэл сүүлтэй, туранхай урт хөлтэй, богинохон хүзүү, том толгойтой, хулан гүйхдээ түргэн, хүч ихтэй, тэсвэртэй учраас дайснаас айдаггүй. Хүнээс аль болох хол зугтаж, хүн амьтангүй газрыг эрдэг байна. Амттай мах, гоё бөх арьс, агнахад хүнд, сонирхолтой байдаг байдлаас болж хүн, хуланг аль эртнээс агнаж иржээ. Хулангийн мах, өөх нь эмийн чанартай юм. Энэ амьтны махыг идсэн хүн тэнхээтэй, зоригтой болдог, өөх нь шарх бүхнийг битүүрүүлдэг гэж ардын домог үгэнд байдаг.

	Хулангийн мах өөх ийм их алдартай байсан тул үнэ нь маш өндөр байсан, үүнээс болж хуланг алах явдал хүчтэй болсон байна. 

	Хүн, хуланг мориноос өмнө дасгаж авсан гэж археологийн баримтууд гэрчилдэг. Тигр, Евфрат голуудын завсар дахь орнуудад манай он тооллоос 8—10 мянган жилийн өмнө хуланг байлдааны ба мөргөлийн тэргэнд хөллөдөг байжээ. Эртний соёлт орнуудад гэрийн малын дотор хулан бас байсан байна. Гэвч орчин үеийн нөхцөл байдалд хуланг ажилд дасган хэрэглэж болдоггүй юм. Амьдаар нь барьж аваад, гүүний сүүгээр тэжээж бойжуулсан залуу хуланг хазаарлаж, эмээллэх нөхцөлгүй байдаг.

	Үнээний сүүгээр тэжээсэн унаганууд нь хүнд дассан байх юм. Хулангийн энэ унаганууд гэршиж, хүнтэй наадаж, дассан хүнийхээ гараас ч гэсэн идэх юм болгоомжтойгоор авдаг билээ. Гэвч хазаарлах гэхтэй зэрэг баригдахаа больдог билээ. Хүчээр барьж аваад хазаарлачихад цовхчин, толгойгоо сэгсэрч, үл мэдэгдэх муухай юмыг мулталж хаяхыг оролдон хазаж, өшиглөх ч удаа байдаг.

	Засгийн газрын шийдвэрээр Туркменд хулангийн дархан газруудыг зориуд байгуулж, тэнд энэ ховор амьтад чөлөөтэй амьдарч үржиж байдаг байна. Түүнийг агнахыг бүрмөсөн хоригложээ.

	Бид говьд олон тооны хулан олж үзсэн. Алтайн өмнөх хүн нутагладаггүй говьд эрдэм шинжилгээний ажилтан бид, өдөр сүрэг хулантай дайралдав. Тэнд хүн нутагладаггүй, энэ усгүй чулуурхаг цөлөөс араатан амьтад ч зайлсхийдэг тул хулангууд, аюултай тулгарна гэж санасангүй байжээ. Бид амьсгаагаа хурааж, тэр амьтдыг ажиглан харж байв. Сүрэг дотор нэг азарга, хэдэн гүү л байсан билээ. Хулангууд ингэж сүрэглэж явах нь ерийн хэрэг. Азарга нь өөр азаргыг сүрэгтээ ойртуулдаггүй, эр унагануудаа насанд хүрмэгц сүргээсээ хөөн зайлуулдаг байна. Ингэж хөөгдсөн залуу азаргууд, тусдаа явж, ямар нэгэн хөгшин буюу бие нь суларсан азаргаас гүүнүүдийг нь булааж авахыг завдсаар байдаг.

	Бидэнтэй дайралдсан сүргийн азарга, гүүнүүдийнхээ түрүүнд нь цогьж явах ба хүзүүгээ гүрдийлгэн ялаархах маягтай байв. Хулан сүргийн энэ толгойлогч, тун гуа үзэмжтэй билээ. Гүүнүүд илжгэн сүүлээ хааяа шарвагануулан алгуур шогшицгооно. Хулангууд чанх бид өөд ирж явлаа. Гэнэт сүргийн толгойлогч, дороо зогсоод, толгойгоо өндийлгөн агаарыг шиншлэн үнэртэж, бид өөд ширтэн харав. Түүний зогсож байгаа бүх байдал нь анхаарал, болгоомж, үл итгэх төлөвийг үзүүлж байв. Гэвч энэ болгоомжлол арай оройтжээ. Бууны дуу хоёр дахин тасхийж нэг гүү нь өнхрөн унасан билээ. Азарга, сүргээ хөөж гүвээний цаана оруулаад өөрөө бид өөд айсан маягтай харж, гүвээний шилээр гүйн, найзаа дуудна.

	Алсан хулан шинжилгээний том олз байсан учир амьтныг судлагчид маань их баярлаж байв. Түүнийг боловсруулах ажил их цагийг эзлэв. Арьсыг нь өвчиж, толгойны ясыг шулж бүрэн бүтэн аваад, ходоод доторх зүйлүүдийг тодорхойлж бичсэн ба үүнээс өмнө хулангийн биеийг хэмжсэн билээ.

	Дараа бид хуланг говийн нуур - Бөөн Цагааны хавьд олж үзэв. Энэ нуурын хойд биед хайр чулуутай хөнтөргөн тал оршдог. Тэр тал дээр хулан бэлчиж байсан юм. Хулан тун олон байсан тул чухам хэчнээн байгааг тэр даруй мэдэж боломгүй байв. Юу ч гэсэн мянгаас доошгүй хулан байгаа бололтой. Манай жижигхэн «ГАЗ» машин сүргийн голыг чиглэн хурдаараа явлаа. Хулангууд эхлээд, түргэн ойртож яваа үл мэдэгдэх зүйлийг сэжигтэй харж байснаа алгуур дуртай дургүй давхиж, бидний замыг хөндлөн огтлохыг оролдов. Зээр, хулан, гэрийн адуу цөмөөрөө зугтахдаа хүний замыг хөндлөн огтолж гарахыг оролддог зантай юм. Азаргаар толгойлуулсан адуун сүрэг тайван бэлчиж байгаад замаар яваа автомашиныг хармагц ухасхийн давхиж машиныг гүйцээд дэргэдүүрхэн нь замыг хөндлөн огтолж гараад зогсож байхыг үзэж, бид олон удаа инээлдэж байсан юм. Адуунууд тэгээд замаараа явсаар байгаа машиныг нэг хэсэг ажиглан харж заримдаа бас давхиж, замыг дахин огтолж гардаг байна.

	Туурайтан амьтан, хөөгч этгээдээс хажуу тийш зугтаахгүй, чухамхүү замыг огтолж ирдгийн учир юу вэ? Олон үе дараалан боловсрогдсон биеэ хамгаалах төрөлх зан дасал нь араатны хүрээлэл, дайсны авлалтаас зугтахад хүргэдэг бололтой. Туурайтан амьтад амьдрах тэмцэлдээ түргэн гүйдэг чадал, бат сайн хөлдөө юунаас ч илүү найддаг байна. Энэ удаа ч гэсэн сүрэг хулан биднээс зугтаж тоос манаруулан давхиж байв. Давхиж яваа хулангуудын бие, тэдний туурай, хулмайлгасан чих нь тодхон харагдаж байлаа. Сүргийн эхний хэсэг бидний замыг хөндлөн огтлоод хажуу тийш давхиж өнгөрөхөд, сүүлд яваа нэг машинаас өмнөхөн замын дагуу давхисаар байв. Жижигхэн машин маань дээр дээр үсрэн донсолж байсан боловч хулангуудыг ажигласаар газрын уруу руу хурдалж байв. Бидний хувьд ховор үзэгдэл тохиолдсон тул хүн бүхэн бүгдийг харж авах сан гэж аргагүй эрмэлзэж байсан юм.

	Спидометрийг харахад бид цагт 60—70 километр хурдан явж байв. Хулангууд биднээс сүрхий цовоо зугтаж байсан боловч зарим нь бусдаасаа хоцорч эхэлснийг арваад минутын дараа бид үзсэн билээ. Сүргийн сүүлд азарга явж байсан ба ядарч байгаа мэт байсан боловч бусдыгаа тууж хурдлуулж байв. Хэдэн минутын дараа, машин ба захын хулангууд хоёрын хоорондох зай бууны сум тусаж болохоор ойртов. Тэгэхэд сүрэг гэнэт эргээд баруун тийш давхисан боловч сүүлд нь явсан азарга л бидний өмнө давхисаар байлаа. Хажуу тийш зайлсан сүргийн хойноос машинаа эрс эргүүлж болохгүй байсан тул бид тэр азаргын хойноос хөөсөөр байв. Сүрэг биднээс 1 километрийн тэртээ очиж зогсоод, амьсгаадсан амьтад амарч машиныг ажиглан байгаа харагдана. Нөгөө азарга эцсийнхээ хүчийг шавхан давхиж байгаад, ганхан унаж годройтсон боловч босон харайж дахин давхив. Гэвч 200—300-хан метр яваад ойчив.

	Хулан радиаторын өмнөхөн ойчсон тул жолооч маань арай ядан хажуу тийш зайлсан билээ. Энэ хулан, сэрвээ хүртлээ 125 сантиметр өндөр сайхан амьтан байв. Үс нь улаан буурал өнгөтэй, нурууны нь үс арай бараан, гэдэс хавийнх нь цайвар ба цагаан судлууд хөл тийш орсон байв. Дэлээс нь эхэлж нуруун дээгүүр нь гарсан хар зурвас 85 см урт хар сүүлэнд шилждэг байна.

	Толгойн урт нь 0,5 метр ба толгой дээр нь илжгэн чих сэрийж байв. Түүний урт нь 24—25 сантиметр юм.

	Ойр байсан нэг айлд очиж, алсан хулангийнхаа тухай мэдэгдэхэд монголчууд тэр даруй ачааны тэмээ гарган, хэдэн хүнийг явуулж тэр хуланг өвчөөд хүргэж авчрав.

	Хулан байдаг газар багасаж байгаа юм. Эрт цагт хулангууд Буйр нуурын хавьд ч байсан ба зүүн талд Борж хот, баруун талд Хан-Хөхийн нуруу, Хиргис нуур ч хүрдэг байжээ. Одоо тэнд хулан байдаггүй. Гэвч зарим жилд хулан, говь нутгаас Монголын дундад хэсгийн хээрт орж ирдэг явдал бий. Хулан удаан хугацаагаар усгүй байж чаддаг боловч зээрийг бодвол ундны усыг илүү их хэрэглэдэг байна. Хуланд өвлийн цагт усны хэрэгцээ төдий л их биш ба хааяа цасаар ундалж явж болох үед л огт усгүй цөл рүү явчихдаг. Халуун улиралд булаг шандаас 25—30 километрээс цааш холддоггүй юм.

	Цөлийн ил булаг шавхайн дэргэд болон марц дээр хулангийн мөр олон үзэгдэж байсан.

	Хулан зуны эхээр унагалдаг, унага нь гарснаасаа хойш нэг цаг болоод хөл дээрээ босож эхийгээ дагаж явна. Гэвч бие нь бөхжиж арай чадаагүй учраас анхны өдрүүдэд бутан дотор нуугдаж хэвтдэг байна. Монголчууд хулангийн нялх унагыг амьдаар нь барьж аваад, адуутайгаа хамт бойжуулж байсан ч удаа бий юм.

	Дураараа боловч хүчтэй, тэсвэр сайтай хуланг яавал хүнд үйлчилдэг болгох вэ? Цөлийн нөхцөл байдалд хулан бол юутай ч зүйрлэшгүй сайн тээврийн мал байх сан. Хуланг хамгаалах дархан газруудад ажиллаж байгаа эрдэм шинжилгээний ажилтан нар энэ тухай л шинжилгээ хийж байдаг юм.

	БНМАУ-ын Өмнөговь аймгийн ардууд, манай адуун дотор гэрийн адуу ба хулангийн эрлийз бий гэж ярьж байсан. Монголчуудын адуун сүрэг өдөр, шөнө, зун өвөлгүй хээр талд бэлчиж явдаг тул үүнд итгэж болох юм. Хулангийн азаргууд, намар болоход адуун сүрэгт нийлж хамт бэлчиж явдаг байна. Тийм эрлийз адууг хүн хэзээ ч хазаарлаж эмээллэж чадаагүй юм гэж монголчууд ярьж байна. Эрлийз адуу, сүрэг дотор төрөөд адуунуудтай үргэлж хамт явдаг. Энэ эрлийз адуу хулантай адилхан боловч тэднүүд урт сагсгар дэл, сүүлийг монгол адуунаас залгамжлан авчээ. Насанд хүрсэн тийм эрлийз адуу, заримдаа цөл рүү гүйн, хулантай очиж нийлдэг байна. Монгол адуу, хулан хоёрын эрлийзүүд үржилтэй эсэхийг монголчууд мэдэхгүй байв.


ХОВОР ТОХИОЛДОХ УУЛЗАЛТУУД

	Монгол орон, дэлхий дээр одоо хаана ч дайралддаггүй буюу зэргэлдээ нутгуудад оршин үлдсэн боловч маш цөөхөн болсон тийм зэрлэг амьтдын нэгэн ёсны дархан газар мөн юм. Тус орны нутаг маш уудам, хүн ам нь сийрэг суудаг, цэлгэр бэлчээрүүд элбэг, том том хотууд байхгүй явдал нь ховор амьтад үлдэхэд дөхөм болжээ. Монголд хулан, цагаан зээр, хар сүүлт зэрэг нь ерийн амьтан мөн юм.

	Говийн баруун хэсэгт Шинжаантай нийлсэн хил дээр ховор болсон тахь оршин үлджээ.

	Алтайн өмнөх говийн суурин газруудаас алс хол зэрлэг тэмээ бэлчин явдаг, Монголын баруун хэсгийн заримдаг цөлүүдэд бөхөн гөрөөс, Цагаан Богдын ууланд ховор болсон говийн баавгай байдаг байна.

	Тахийг байгалийн байдалд чөлөөтэй явж байхыг би үзээгүй боловч харин зэрлэг тэмээ, бөхөн гөрөөс, баавгайг үзэх завшаан надад тохиолдсон юм. Энэ ховор уулзалтуудын тухай энд өгүүлэхийг хүсэж байна.

	 

	 

	Даяанч баавгай

	Нар жаргатал бас дөрвөн цагийн зай үлдэж байлаа. Өдөр туж явсандаа бид нэлээд ядарч тэмээ маань ердийн алхаагаараа явж байв. Манай бяцхан хөсөг, тэмээтэй гурван хүнээр бүрэлдэж, ачаа тэмээ огт авч яваагүй билээ. Цагаан богд гэдэг говийн нурууны салбар жижиг толгодын нэгэн жигд байдал нь ядаргаатай, сонирхолгүй санагдаж байв. Манай лагерь хүртэл бас л хол байсан тул харанхуй болохоос өмнө хүрвэл овоо байв. Шөнө явахад бэрхтэй, ер нь шөнө явахад газарзүйч хүнд ямар ашигтай байх бил ээ?

	Аль өглөө замд мордохдоо бид цөл нутагт амьдарч байдаг даяанч баавгайн тухай ярьж, түүнтэй дайралдаж ойн буюу чийг элбэгтэй өндөр уулсын энэ амьтан, говийн хуурай цөлд үнэхээр амьдарч байдгийг үзэж мэдвэл сайн сан гэж байлаа.

	Говийн баавгайн тухай мэдээ нь утга зохиолд аль хэдийн нэвтрэн оржээ. Өнгөрсөн зууны үеийн сүүлчээр П. К. Козловын Камын экспедицэд оролцон явсан В. Ф. Ладыгин Алтайн өмнөх говийг хойноос нь урагшаа хөндлөн огтолж гарахдаа монголчуудын ярианаас үзвэл, Цагаан Богд ба Хөх Төмөрт уулсаар баавгай байдаг гэнэ гэж тэмдэглэжээ. Гэвч Ладыгин тэр баавгайтай өөрөө дайралдсангүй. Дараа нь Бүгд Найрамдах Монгол Ард Улсын Шинжлэх Ухааны Хүрээлэнгийн экспедиц, Ладыгины мэдээг баталжээ. Үнэхээр баавгай, говийн цөлд оршин ургамлуудын янз бүрийн үндсээр хооллон амьдардаг ажээ. Ялангуяа Цагаан Богдод элбэг байдаг гишүүний үндсэнд их дуртай гэнэ.

	Говийн баавгай, ухаантай, болгоомжтой тул түүнийг олж харахад бэрх гэж монголчууд ярьж байна. Домог ярианд, бас говийн баавгай, хүний хэл сайн мэддэг, хүн хүрч болохгүй хадан дээр аятай орон сууц барьж суудаг, хүнд харагдахгүйгээр хойд хоёр хөл дээрээ зогсон явдаг гэнэ. Говийн баавгайн энэ чанарыг сүсэг бишрэл бүхий нүүдэлчид тайлбарлахдаа, тэр бол үг хэлтэй, агуй дотор амьдардаг, хүнд үзэгдэх нь ховор байдаг, биедээ үстэй хүмүүс гэж хэлдэг байжээ. Тэгж говийн, биедээ үстэй хүмүүс — алмасын тухай үлгэр домог үүсжээ.

	БНМАУ-ын Шинжлэх Ухааны Хүрээлэнгийн экспедицийнхэн Цагаан Богд уул болон түүний говийн цөлүүдэд нэлээд удаан хугацаагаар ажилласан юм. Тэд, өглөө эрт буу үүрч, уул өөд гарч хэдэн цагийн турш энэ зэрлэг амьтныг эрж байв. Гэвч цаг, өдөр, долоо хоногууд өнгөрч байсан боловч анчдаас хэн нь ч баавгайг олж үзсэнгүй. Иймд говийн баавгай гэж үнэхээр байдаг юм уу, эсвэл юмыг бодож гаргах барагдашгүй их уурхай бүхий ардын домог ярианы хий санаа болов уу гэж үл итгэх сэтгэл төрж эхлэв.

	Говийн баавгай, хүн гөрөөс, алмас нь домог ярианы зүйл юм үү, эсвэл үнэхээр байдаг юм уу? гэдэг асуудалд эцсийн хариу олж чадалгүйгээр тус экспедиц Улаанбаатарт буцаж иржээ. Экспедицийн тайланг үзэхэд тэр баавгайг нарийн нямбайгаар эрсэн боловч түүнийг олж харсангүй гэж бичсэн байв.

	Гишүүний үндсийг саяхан ухаж гаргасан ор мөрийг эрдэм шинжилгээний ажилтнууд олж үзсэн боловч чухам хэн тэгж ухсаныг хэлэхэд бэрхтэй байв. Баавгай ч тэгж ухсан байж магадгүй юм. Ингэж баавгайнуудын оршилтыг үзүүлсэн тусгай зоо-географийн зураг дээр, Алтайн өмнөх говьд дугариг томьёо тавьж дэргэд нь асуултын том тэмдэг байдаг болов.

	Манай экспедиц, Цагаан Богдын цөлөрхөг нутагт хүрэхэд үүнээс урьд говийн баавгайг олж харах сан гэсэн үр дүнгүй оролдлогын тухай бид мэдэж байсан юм. Баавгайг үүнээс урьд хэн ч олж харж чадаагүй тул бид түүнтэй дайралдана гэж найдаагүй юм. Энэ тааврын баавгайг эрэхэд нэг долоо хоногийг зориулах завгүй байсан тул энэ зорилгыг уг баавгайг олох буюу ер нь байхгүй гэдгийг мэдэхийн үүднээс тусгай явах хүмүүс шийдвэрлэнэ биз гэж бодож байсан билээ. Гэтэл биднийг дагаж явсан монголчууд баавгай чухамхүү энд бий гэж шууд хэлж байв. Биднийг ирэхээс нэг жилийн өмнө нэг анчин хүн тэр баавгайг алаад, арьсыг нь булж, хэрэгтэй болбол түүнийг олж, хэрэв тэр арьс тэр хэвээр байвал түүнийг үзэж уг амьтныг танин мэдэж болно гэцгээж байв. Энэ нь итгэмээр зүйл байсан юм. Баавгай, заримдаа нуугдаж байгаад хуланг дайрдаг гэж бас ярьж байсан билээ. Нуугдах газар, хадтай толгодын дунд элбэг ажээ. Нэг удаа хуланг агнаж явсан баавгай, хилчин цэргийн өөдөөс гараад ирэхэд тэр цэрэг түүнийг дор нь буудан алсан гэнэ. Ширүүн борооны үед бид гэрт нь хоргодож байсан нэг ард, Цагаан Богдын ууланд баавгайтай хэдэн удаа дайралдсан гэж ярьсан билээ.

	Бид энэ гэрчүүдэд үнэмшиж, тэдний ярьсныг замдаа тэмдэглэлүүддээ бичиж авав.

	Харин бид зол завшаан бүхий хүмүүс болж хувирав. Надтай хамт явсан ботаникч А. А. Юнатов бид хоёр, говийн амьтан баавгайтай дайралдсан анхдугаар жуулчин болов.

	Цагаан Богдын салбар уулст цөлөрхөг жижиг толгодоор хүрээлэгдсэн, өргөн хөндийн элстэй ёроолоор бид цувран явж байв. Би, газар нутгийг ажиглан явж байтал бидний өөдөөс алгуур явж байгаа нэгэн зүйлийг олж харав. Тэр даруйдаа би харсан зүйл маань чухам юу болохыг мэдсэнгүй. Тэр амьтан биднийг харалгүй гүйхэн говилоор гүйж ямар нэгэн юмыг шиншлэн үнэртэж байх мэт байв. Зөвхөн түүний харавтар нуруу нь л харагдаж байсан бөгөөд хэрэв тэр амьтан хөдлөхгүй байсан бол ер нь олж харах ч үгүй байсан билээ. Гэвч удалгүй илэрхий болов. Салхины уруу байсан тул биднийг харж ажиггүйгээр баавгай гүйж явав.

	— Баавгай, баавгай гэж шивгэнэж хэлээд би тэмээгээ зогсоов. Миний нөхөр тэмээнээсээ яаран бууж, буугаа мөрнөөсөө мултлан авч байв. Хожимдохгүй л бол гайхал үнэтэй амьтан биднийх болох билээ.

	Миний нөхрийн унаж явсан тэмээ муухай ааштай, үргэлж дургүйцлийг илэрхийлж байдаг байлаа. Түүнд юм бүхэн таагүй байдаг байв. Урагш хөдлөхөд юм уу, зогсож буухад үргэлж удаанаар орилж байдаг байв. А. А. Юнатов, тэмээгээ зогсоож бууж эхлэхэд нь тэр тэмээ өнөө зангаа гаргаж, орилж эхэлсэн билээ. Түүний орилох дуунаас муухай дууг би сонссонгүй билээ.

	Тэмээ нэлээд удаан зогсолтгүй орилж байхад баавгай биднийг тэр даруй олж харав. Жалгын эрэг дээр тэгнэ зогсож бид өөд хэдэн секунд ширтэн харж, цөл нутагт болсон санамсаргүй явдлыг судалж байх мэт байгаад энэ гэнэтийн уулзалт түүнд аятай болохгүй гэж шийдвэрлэсэн мэтээр түргэн давхиж үе үе эргэн харсаар зугтаж эхлэв.

	Бид буудах завшаан олдож магадгүй гэж найдан, баавгайн хойноос гүйлдэв. Баавгай, хөндийгөө гарч, түүний хажуу өөд авирч эхлээд агшин зуур жижиг толгодын дунд алга болов.

	Энэ эв хавгүй амьтан хэчнээн хурдан шаламгай гүйж, хөндийн хажуу өөд хэчнээн амархан авиран гарч байсан билээ. Бид баавгайнаас хоцроод, жижиг толгодын дунд удтал хэсүүчлэн явж билээ. Сайр чулуугаар бүрхсэн хадан толгодод, ямар ч мөр харагдсангүй. Нэг цаг гаруйхан турш бид, даяанч баавгайг дахин үзэж магадгүй гэсэн найдлагатай байсан боловч ядарч, үр дүнгүй хөөцөлдсөндөө гутаж, тэмээн дээрээ эргэж очсон билээ.

	Говийн баавгай төдий л их том биш, ойн бор баавгайнаас бага байсныг бид харж амжив. Говийн даяанчийн хар бор өнгөтэй шинэхэн бараан үсний нь дээгүүр хуучин гуужсан үс цухуйж байсан нь үзэгдэв.

	Бидний олж харах үед тэр баавгай идэш эрж явжээ. Тачир ургамлуудын дотор түүний дурыг юу татах бил ээ? Сайрын ёроолд зээргэнэ, жигд лууль, харгана л ургаж байв. Хойд төвөдийн нутгаар үхэр огдой идэгч баавгай байдаг, тэр нь үхэр огдойн нүхийг малтаад эднийг барьж иддэг байна. Төвөдийн аварга баавгай цадтал идэхэд, тэр хөөрхөн жижигхэн амьтад хэчнээн олон хэрэгтэй билээ. Говийн баавгай ямар нэг амьтныг барьж иддэг эсэх тухай асуухад монголчууд хариулж чадахгүй байв.

	Гэвч үхэр огдой нь баавгайд баригдах бололцоогүй юм. Говийн үхэр огдой бол зөөлөн хөрсөнд нүх ухдаггүй, харин нүхээ хадны ан цавд буюу уулсын хажуугийн том том чулуунуудын завсар байгуулдаг тул бөх хаднуудыг зад татаж, тэр амьтныг олоход баавгайн хүч ч хүрэхгүй ажээ.

	Говийн баавгайн орших газар нь уртаараа 50—60 км өчүүхэн газар байдаг ажээ. Тэнд баавгай цөөхөн боловч говьд оршиж үлджээ. «Оршиж үлджээ» гэж бичсэний учир бол эрт үед, Төв Азид уур амьсгал, газрын төрх байдал ондоо байсан байна. Дээр үед говийн уур амьсгал ба газрын төрх байдал буюу ой модтой Тяньшань зэрэг ууланд амьдардаг баавгай мэтийн амьтад бол ой модонд илүү тохиромжтой байсан бололтой.

	Ийм үлдэгдэл амьтдын дотор ганцхан говийн баавгай байгаа биш юм.

	Бид домог болсон говийн баавгайг арайхийн олж үзсэндээ хэчнээн баярласан ба түүнийг олж авч чадаагүйдээ хэчнээн гутсаныг уншигчид амархан мэдэх биз ээ.

	 

	 

	Бөхөн гөрөөс

	Монхор хамартай бөхөн гөрөөс бол ховор амьтан юм. Одоо үед энэ гөрөөс үлдсэн газар ховор юм. Харин эрт үед элбэг байжээ. Бөхөн гөрөөстэй газар үзтэл хорогдсоор ирэв. Үүнээс өмнө бөхөн гөрөөс баруун Европт хүртэл байсан ба хоёр зуугаад жилийн өмнө Украинд элбэг байжээ.

	Өнгөрсөн зууны үед ч Ижил мөрний адаг хавийн бэлчээр дээр бөхөн гөрөөс олноороо бэлчиж байдаг байсан юм. Одоо бөхөн гөрөөс Казахстан, Жунгаар ба Монгол оронд л оршиж үлджээ.

	Монгол орноор аялан явах зуур бас би бөхөн гөрөөсийг хэдэн удаа үзсэн боловч, түүнийг анх удаа үзэхдээ чухам ямар амьтан болохыг нь удтал сайн ойлгож мэдэхгүй байж билээ.

	Орог ба Бөөн цагаан гэдэг говийн нууруудын хоорондын цөл нутгаар бид, автомашинаар зам, харгуйгүй газраар явахдаа зүг чигээ компас болон уул нуруу, дов толгод зэрэг зүйлсээр баримтлан олж байв. Бидний өмнөхөн бутнуудын дотор нэг амьтан жирсхийн өнгөрсөн билээ.

	«Хар сүүлт» байна гэж бид бодчихоод цааш явсаар байв. Хар сүүлт бол говьд төдий л гайхалтай амьтан биш юм. Бутнуудыг гаталж гарахад, тэртээ хол нэг гөрөөс явж байхыг үзсэн боловч тэр нь хар сүүлттэй огт адилгүй байлаа. Хар сүүлт бол дайснаас зугтахдаа давхидаг, тэгэхэд түүний бие, газраар наалдах мэт болж, дөрвөн хөл нь бие дээрээ нэг шугамаар зэрэгцэж ирдэг байна. Гэвч бидний үзсэн гөрөөс зээртэй адилгүй нэг л хачин гүйж байв. Тэр, түргэн сайварлаж байсан тул толгойгоо унжуулсан, ганц бие нь л газраар нүүгэлдсээр байгаа юм шиг байлаа.

	Энэ гөрөөс толгойгоо доош тун их бөхийлгөн явах нь ямар нэгэн юм шиншлэн үнэртэж байх мэт байлаа. Түргэн сайварлаж явахдаа энэ гөрөөс нэг ч удаа давхихгүй, зөвхөн гэнэт гэнэт дээш дэвхэрч байв.

	— Энэ бол лав хар сүүлт биш гэж бид шийдсэн боловч, чухам ямар амьтан бэ?

	Бидэнтэй хамт зоологч яваагүй тул тэр гайхалтай амьтныг би, тааварлан мэдэлгүй өнгөрсөн билээ. Урьд өмнө зөвхөн музей ба зураг дээр л үзэж байсан бөхөн гөрөөсийг би холоос таньж мэдсэнгүй. Бидний сонирхлыг татсан тэр амьтан бөхөн гөрөөс байна гэж би тааварлах байж магадгүй байсан боловч миний уншиж судалсан номуудад үзэсгэлэнт Орог нуураас зүүн тийш орж ирдэг гэж хаана ч тэмдэглээгүй байсан юм. Ийм ч учраас би бөхөн гөрөөс энд бий гэж бодоогүй. Харин баруун Монгол дахь Их нууруудын хотгорт л түүнтэй дайралдана гэж бодож явсан билээ.

	Тэндэх цөлөрхөг хээр нутагт ховор амьтад байдаг ажээ. Үнэхээр ч тийм байлаа. Хөлөг онгоц явж болмоор том Хиргис нуурын зүүн хойд эрэг дээр бид гурван гөрөөсийг үргээж билээ. Энэ удаа бид тэднийг ойр харсан тул бөхөн гөрөөс мөн гэж таниад машинаараа хойноос нь хөөсөн юм. Бид энэ амьтны авир ба цэвэрхэн сайнаар гүйж байгааг нь анхааралтайгаар ажиглаж байгаад, нэг сарын өмнө Орог ба Бөөн цагаан нууруудын хоорондох цөл нутагт харсан өнөө ганц гөрөөс тэр даруй санаанд орж билээ.

	Энэ удаа, гурван бөхөн гөрөөс маань түргэн зугтаж явсан тул манай ачааны машин, тэдний хойноос гүйцэхгүй байсан учраас гөрөөс холдсоор байв.

	Жолооч чагнаалаа дарахад, цочсон гөрөөснүүд дээр дээр үсрэн харайв.

	Хоёр жилийн дараа бид дахиад Их нуурын хонхороор явсан юм. Энэ удаа экспедиц зоологч нартай явсан ба тэд, элдэв багажуудын хамт хол тусдаг винтов буутай явсан юм. Бид хэд хэдэн суурь цөөн сүрэг бөхөнгүүдийг үзсэн бөгөөд тэд эсвэл алс холоор жирсхийж гүйн өнгөрөх буюу эсвэл бид гэнэт тэдэн дээр орчдог байлаа. Тэгэхэд бууны дуу пижигнэж эхэлдэг байв. Явангуут, ялангуяа дов сондуул дээгүүр дэгэнцэн явж байхад гүйж яваа амьтныг онож буудах боломж бага байсан юм. Тэгэх дээр машинаа зогсоож, гөрөөсний хойноос гурав дөрвөн сум нүүлгэдэг байсан боловч, тэд тээр хол явчихсан байв.

	Нэг өдөр залуу монгол зоологч Дондогийн Цэвэгмид, биднийг хагас буюу нэг цаг хүлээж байна уу гээд буугаа барьж гарсан билээ. Цэвэгмид, эхлээд босоогоороо явж байснаа бөхөсхийн алгуур гүйж, дараа нь дурангаар харахад газар дээгүүр мөлхөж байлаа. Цэвэгмид, шургуу тэсвэртэй хүн билээ.

	Тэр нэлээд удтал мөлхөж байгаад сайтар шагайн нэг л удаа буудав. Арван минутын дараа бид, баяртай суугаа анчны дэргэд хүрч очоод түүнийг тарган сайхан гөрөөсний дэргэд сууж байхад нь зургийг нь авсан билээ.

	Гөрөөсний зуны үс тун сайхан, өвлийн өтгөн сагсгар үс биш, харин угаагдсан юм шиг зөөлхөн гялгар үстэй байв. Энэ гөрөөс цагаан элэгтэй, бор нуруутай байв. Гайхмаар нарийн туранхай хөл нь мод мэт сэнжгэнэж байсан, монхор хоншоортой толгой дээр нь, бие бие өөдөө тахийж ургасан 12—13 см урт, хоёр бяцхан эвэр байв.

	Цэвэгмидийн алсан бөхөн гөрөөс, манай зоологч нарын анхны олз байсан юм. Гэсэн ч үүнээс хойш бид хэд хэдийг алсан юм. А. Г. Баников, бас нэгийг алсан ба бидний цуглуулга мөн түүгээр ч хязгаарлагдаагүй билээ. Амьтны байдлыг тодорхойлохын тулд тэр амьтан хэд хэд хэрэгтэй юм. Энэ нь нэг амьтан дээр олдож харагдсан санамсаргүй шинж тэмдгийг тэр төрлийн бүх амьтны мөн чанар гэж үзэхгүйн тулд тэр амьтдыг хооронд нь жишихэд хэрэгтэй юм.

	Зоологч нар, бөхөн гөрөөс олж авсандаа их баярлаж байсан. Энэ баяр нь ч бүтэв. Их нууруудын хотгороос олсон эдгээр амьтдын хэмжээг авч, лабораторид тэдний тархины ясыг хэмжин үзэхэд баруун Монголын бөхөн гөрөөс, Казахстаныхаас ихээхэн ялгавартай нь илрэв. Энэ ялгавартай шинж чанар нь ихээхэн тогтмол байсан тул Монголын бөхөн гөрөөсийг А. Г. Банников үүнээс өмнө шинжлэх ухаанд мэдэгдээгүй шинэ төрлийн бөхөн гөрөөс гэж тодорхойлоод урьд мэдэгдэж байсан татаар бөхөн гөрөөснөөс15 ялгаварлан монголын бөхөн гэж нэрлэжээ.

	Бөхөн гөрөөс бол болгоомж ихтэй, аймхай амьтан бөгөөд хүнээс зугтаж, хүн амьтангүй бөглүү заримдаг цөл нутагт амьдрах болжээ. Бөхөн гөрөөс ер нь шим ихтэй өндөр өвсөнд дуртай тул хээр тал бол бөхөн гөрөөсний эх нутаг мөн боловч одоо үед хээр газарт хүмүүс нутаглаж, тариа тарьж байдаг учраас эх нутгаас зайлан гарсан байна.

	Хүмүүс бөхөн гөрөөсийг аль эртээс эхлэн агнаж иржээ. Бөхөнгийн махыг иддэг байсан боловч мах нь анчны анхаарлыг татдаггүй ажээ. Эм бөхөнгүүд эвэргүй байдаг. Харин эр бөхөнгийн эврийг эрхэмлэж, эр гөрөөсийг агнадаг байн. Бөхөн гөрөөсний эвэр, эмнэлгийн чанартай гэж дорно зүгийн эмнэлэг үздэг байна. Энэ эвэр нь хүний тэнхээ тамирыг нэмэгдүүлж урт наслахад туслан, элдэв өвчнийг анагаадаг гэдэг байжээ. Ингэж эврийг нь алхаар нүдэж эвдлэх, хөрөөдөх зэргээр хэмхчиж, дараа нь уурт хийж нүдэн нунтаглаж тэр нунтгийг уудаг байжээ.

	Гэвч одоо бөхөн гөрөөсний эврийг эм болгон уудаг хүмүүс ховор болсон билээ. Энэ амьтан тун ховор болсон ба түүнийг агнахад ч тун бэрхтэй юм. Бөхөн гөрөөс, их болгоомжтой сонор сэргэмжтэй хурц нүдтэй, юмны үнэр авахдаа сайн юм. Хөлийнхөө хурднаар хар сүүлтээс ч илүү юм.

	Бөхөн гөрөөс, өглөө, орой хоёр гарч хооллодог, халуун өдөрт нь ямар нэг газарт нуугдан амарч байдаг байна. Ус уудаг боловч лууль мэтийн шим ихтэй өвс ногоо байвал ус уухгүй удаан байж чаддаг байна. Өвөл бол цасгүй газрыг харж явдаг ажээ.

	Бөхөн гөрөөс бусад гөрөөснүүдийн адил хаврын сүүлч буюу зуны эхээр дулаан болсон хойно янзагалдаг ба ер нь 2 янзага, эсвэл 3 буюу нэгийг гаргадаг байна. Эх нь янзагаа хүйтэн болтол сүүгээрээ тэжээж байдаг боловч, янзаганууд нь тун удалгүй өвс идэж сураад, эхтэйгээ хамт бэлчин явдаг ажээ. Эх нь эхний нэг сарын дотор бусад гөрөөсийг янзагандаа ойртуулдаггүй байна.

	Бөхөнгийн янзаганууд, маш шаламгай ба төрснийхөө маргааш бие нь бас л сул боловч гүйж эхэлдэг. Долоо хоногийн дараа тэр янзага, хүнд ч, моринд ч, чононд ч гүйцэгдэхгүй хурдан гүйж чадах болдог байна.

	Бөхөн гөрөөс, хулан, зээр мэт олноороо хурдлан явж байхыг би үзсэнгүй. Бөхөнгүүд дөрөв буюу долоон толгойгоор бүрэлдсэн хэсэг болон явж байх нь олонтоо юм. Харин өвөл бөхөнгүүд их их сүрэг болон хурдалдаг гэж монголчууд ярьж байсан боловч би өвөл Их нууруудын хотгороор явсангүй.

	 

	 

	Зэрлэг тэмээ

	Зэрлэг тэмээний тухай асуудал эрдэмтдийн анхаарлыг аль эртээс татсаар ирэв. Энэ амьтан хадгалагдан үлдсэн газрууд ховор, мөн музейнүүдэд тавигдсан нь ч ховор юм. Зэрлэг тэмээ Төв Азийн хамгийн бөглүү цөл нутгуудад байдаг, тэжээмэл тэмээнүүдийн адил хоёр бөхтэй юм. Эндхийн хүмүүс нэг бөхтэй тэмээг тэжээдэггүй байна. Нэг бөхтэй тэмээ бол арай баруун тийш Туркмен, Иран, Өвөр Азийн орнууд ба Африкт л байдаг ажээ. Харин нэг бөхтэй зэрлэг тэмээ байдаггүй байна.

	Би Монгол оронд нэг бөхтэй тэмээ олж үзээгүй. Харин хоёр бөхтэй тэмээ бол энд ерийн гэрийн мал юм16.

	Зэрлэг тэмээ бол хоёр бөхтэй монгол тэмээнээс бага ялгаатай буюу бараг ялгаагүй юм. Иймд зэрлэг тэмээ нь анхнаасаа зэрлэг байсан амьтан юм уу, эсвэл зэрлэгшсэн гэрийн амьтад юм уу гэдэг асуудал эрдэмтдийн сонирхлыг татдаг нь мэдээжийн хэрэг. Төв Азийн улс түмний түүхэнд дайн, дайралт, дээрэм элбэг байсан тул гэрийн тэмээнүүд цөл рүү зугтан, айл гэрээсээ төөрч ганц нэгээрээ үлдэж болох шүү дээ. Тэгж зугтаж явсан тэмээнүүд цөлд зохицолдон амьдарсаар, тэд сүүлчийн үед нь жолоо, эмээл, хүн гэгчийг огт мэдэхгүй болж болох юм. Тэгвэл тэднүүд зэрлэгшсэн гэрийн амьтад байх юм.

	Төв Азид зэрлэг тэмээ бий гэж дундад зууны үеийн жуулчдаас бичсэн мэдээг баталж Петрбург хотын зоологийн музейд зэрлэг тэмээний арьсыг авчирсан анхны хүн нь Н. М. Пржевальский байсан юм.

	Алтан Таг ууланд аялан явахдаа Пржевальский нь зэрлэг тэмээг олж харсан боловч түүнийг алж чадаагүй юм. Харин дараа нь Лоб нуурын цөлд нутгийн анчид тэрхүү ховор амьтны арьсыг авчирч өгчээ. Жуулчин Пржевальский ихэд баярласан ба зэрлэг тэмээний арьсыг анхдугаарт олж авна гэдэг явдал тун их амжилт байжээ.

	Пржевальский энэ амьтны амьдрал, зан авир, байдаг газар, нүүдлийн тухай мэдээнүүдийг нямбай цуглуулж байжээ. Энэ жуулчин зэрлэг тэмээг эхлээд тодорхойлж байхдаа тэр нь үнэхээр зэрлэг амьтан мөн гэдэгт сайн итгэхгүй байсан боловч Төв Азид энэхүү зэрлэг амьтад үнэхээр хадгалагдан үлдсэн гэж хэдэн жилийн дараа үзэж байсан юм.

	Пржевальскийн аяллуудаас хойш 60 гаруй жил өнгөрсөн боловч жуулчдаас олсон шинэ материалууд нь энэ маргаантай асуудлыг тодотгож чадахуйц болсонгүй бөгөөд уг асуудал одоо хүртэл шийдвэрлэгдээгүй байна. Зарим зоологч нар нэг зүйлийг баримталж байх, зарим нь өөрийг баримталж байдаг ба аль алин нь ч ямар нэг зүйлийг баталсан санаа ба баримтуудыг гаргаж ирдэг юм.

	Бид жуулчлан явж байхдаа зэрлэг тэмээтэй дайралдсан билээ. Бидэнд ч гэсэн, тэр амьтанд ч гэсэн гэнэт болсон энэ уулзалт нь Алтайн өмнөх говийн хүн амьтангүй цөлд болсон юм.

	Бид жижиг толгодын дундуур цэвэрхэн хатуу, шавар тойром дээгүүр ачааны машинаар явж байсан билээ. Машины дугуй амархан бөмбөрч, мотор чимээгүй шахам ажиллаж байсан ба түүний дуу нь зөвхөн ойрхон дуулдаж байлаа. Тэрхүү тойром дундуур намхан шил хөндлөн татсан байсан бөгөөд түүн дээгүүр давж гараад бид бяцхан сүрэг тэмээг төдий л холгүй байж байхыг үзэв. Халуун байсан учраас тэмээнүүд хөлөө дороо хийж хэвтэцгээж байсан ба энэ нь тэдний үдийн амралт байжээ. Жаахан зайдуу манаач буур нь зогсож байв. Машин, тэр сүрэг өөд гараад ирэхэд тэмээнүүд цөм босоцгоож, зогссон машин руу нэг хэсэг ширтэн харж байв. Хүзүүгээ сунган толгойг дээш өндийлгөн байгаа нь тэрхүү амьтад ихэд цочсоныг гэрчилнэ.

	Манай зоологч нар машин дээрээс буудахад бэлтгэж байв. Удалгүй бууны дуу дуугарч үнэтэй ховор амьтан унагаах байлаа. Экспедицийн хүмүүс цөм дув дуугүй байсан ба секунд нь удаан юм шиг санагдан цөмийн сэтгэл хөдөлсөн байв.

	Анчны хуруу, винтовын гохыг дарахаар завдаж байх үед «Хэрэв энэ тэмээнүүд нь айлын тэмээ бол яах бил ээ? Тэгвэл бид говийн ардуудын өмнө ямар муухай явдлыг үйлдэх бил ээ?» гэж шивгэнэн хэлсэн нь дуулдав. Үүнийг манай экспедицийн нэг хүн гараа винтов дээрээ тавьж хэлсэн билээ. Тэгмэгц бид цөм сэжиг төрөв. Бидний өмнө зэрлэг амьтад уу, эсвэл гэрийн амьтад уу гэдэг тухай хүн бүхэн бодож байсан билээ. Ойр ч гэсэн тэднийг ялгаж болохгүй, ингэж байтал аятай цаг өнгөрч өнөө буур дороо дэвхэрсэн бөгөөд энэ нь бүх сүрэгтээ өгсөн дохио байсан тул зургаан тэмээ цөм тэр даруйдаа ухасхийн давхиж зугтсан бөгөөд бид сэхээ авах зуур ойрын шилийн цаагуур далд орсон билээ. Бид тэдний хойноос явж дараа нь цөл уруу шуугьж, замдаа алхаагаар явж холдож байхыг нэлээд удтал харав. Тэмээнүүд цувралдан явж байсан ба дурангаар харахад сүргийн түрүүнд манаач буур нь явж байв.

	Дараа нь тэр өдрийн хоёрдугаар хагасад бид элстэй, буттай цөлд бас нэг сүрэг тэмээтэй дайралдав. Энэ удаа арван нэгэн тэмээ байсан ба харин биднийг түрүүчийнхээ адилхан ойр очуулсангүй билээ.

	Бидний үзсэн тэмээнүүд зэрлэг юм уу, эсвэл гэрийн юм уу? Орчин тойронд зуугаад километрийн дотор тогтмол нутагладаг хүмүүс юм уу, эсвэл малчин монголчуудын ямар нэгэн гэр байгаагүй бөгөөд энэ нь бидэнтэй дайралдсан тэмээнүүд нь зэрлэг тэмээ мөн гэдийг гэрчилж бий бололтой.

	Маргааш өдөр нь Монгол Алтайн нурууны өвөр хормойд хүрсэн бөгөөд бидний өмнө уулын хормойн хөнтөргөн тал үргэлжилж, түүн дээр хадтай, ой модгүй цөлөрхөг өндөр гол нуруу эгц хана мэтээр сүндэрлэж байв. Зөвхөн өмнө хажуугийн гүн хавцлуудад энд тэнд бутнууд, хэсэг мод ургасан ба бидний явсан газраас баруунтайхан шинэсэн ой ургажээ.

	Алтайн нурууны хормойд дэлгэр сайхнаар оршсон Захуй гэдэг баян бүрдэд буудаллахад аятайхан байлаа. Мөчир ихтэй том том тоорой модуудын сүүдэрт бид майхнаа шаасан ба уулаас үлээсэн салхи нь модны навчуудыг сэржигнүүлэн агаарыг цэвэрлэнэ.

	Бидэнд энд их аятайхан санагдав. Алтайн өмнөх говиор явж байхдаа бид зөөлөн цэнгэг ус ууж байгаагүй тул худгийн цэвэр сайхан усыг шунан запаслаж17 авч байв. Ууланд орсон борооны уснаас горхинууд үүсэн, энд тэндгүй урсаж байв. Энэ горхинууд нь Захуйн хотгор дахь баян бүрд, нуур хоёрыг бий болгожээ.

	Орой энэ баян бүрдэд нутаглан байдаг хэдэн монголчууд манай майханд хүрч ирж биднийг найртайгаар угтан авав. Бидний хүрч ирсэн нь, хүн амьтангүй Алтайн өмнөх говийн хил дээр толгойн пост болон оршиж байсан тэр айлын хүмүүст аятайхан байсан билээ.

	Монголчууд зэрлэг тэмээ ба тэдний зан авирын тухай бидэнд ярьж өгөв. Ардуудын бодлоор бол, бидэнтэй дайралдсан хоёр хэсэг тэмээ нь ямар ч эргэлзээгүй зэрлэг тэмээ байх ёстой гэнэ.

	— Бид, зэрлэг тэмээтэй дайралдсан тэр газарт монголчууд мал сүргийнхээ хамт яагаад нутагладаггүй юм бэ? Тэнд малыг усаар хангаж чадах худгууд байна шүү дээ! гэж бид асуухад

	— Тэнд бол зэрлэг тэмээ - хавтгайн орон байна. Тэднүүд бидэнд малаа бэлчээх бололцоог өгдөггүй юм гэж ардууд хариулж байв.

	Хавтгайн буурууд их догшин бөгөөд ялангуяа нэг хоёрдугаар сард орооныхоо үед их ууртай байдаг ажээ. Тэр үед хавтгайнууд бэлчиж яваа гэрийн тэмээнүүдийг дайрч буурыг нь нанчиж, заримдаа алаад, ингүүдийг хөөн авч явдаг байна. Ингээд тэр ингүүд цөл дэх зэрлэг тэмээн сүргийг үржүүлэхэд оролцдог байна. Ганц нэгээрээ тэнэж явдаг зэрлэг буурууд, ардуудад их хохирлыг учруулдаг байна. Тэд ингийг эрж хэдэн километр явж Монгол Алтайд хүртэл хүрч ирж ингүүдийг хөөн аваачдаг ажээ.

	Ардууд тэмээгээ тэгж алдахгүйн тулд нэгдүгээр сард цөл нутгаас зайлж уул өөд гарч нутагладаг байна.

	Ардууд зэрлэг амьтдын амьдралын тухай сонирхолтой зүйлийг бас их ярьж өгсөн ба тэрхүү үнэт мэдээнүүдийг бид замын тэмдэглэлдээ бичсэн. Зэрлэг тэмээнүүд нохой шээрэн, заг, лууль, мангир, хялгана ургасан цөлд бэлчээрлэдэг ба баян бүрдүүдэд бол тоорой модны навчийг дуртай иддэгийг бид ажигласан юм. Зун цагт зэрлэг тэмээнүүдэд ус шаардагддаг учраас арван километрийн цаанаас ч булгууд дээр хүрч ирдэг юм гэж ардууд ярьж байв.

	Хавтгайг агнахад тун бэрхтэй юм. Тэднүүд болгоомжтой бөгөөд нүд нь хурц, чих нь сонор бөгөөд бие нь өндөр учраас алсаас юмыг харж сонсдог ажээ. Үргэвэл 50—80 км газар зогсолтгүй явчихдаг тул зуны халуун ба ус ховортой байхад тэдний хойноос хөөх бололцоогүй байдаг юм.

	Гэвч зэрлэг тэмээг агнадаг анчид байдаг юм. Энэ нь нэн хэцүү боловч тэд андаа улайж тэмээний хойноос алс хол хүртэл хөөцөлддөг байна. Анчин хүнд цөлийн холд хол нэвтрэн явахад саад бологч халуун ба усгүй явдал байхгүй өвлийн цагт ингэж агнадаг ажээ. Хэрэв анчин хүн нэг хавтгайг албал идэх их махтай болох ба сайн чанарын арьсыг нь аж ахуйдаа хэрэглэдэг байна.

	Захуй гэдэг баян бүрдэд орж ирээд бид Алтайн өмнөх говиос гарсан ба бидний өмнө Монгол Алтайн нурууг давж явах бас л сонирхолтой зам байв.

	Ардууд бидэнтэй салахын ёс гүйцэтгэн мэндчилэхдээ халуун цайг авчирч хүндлэв. Бид давстай сайхан монгол цайг ууж, монголчуудын гарыг барин, хүндэтгэн зочилсонд нь баярлаж, цаашдын замын тухай ярьж өгснийг нь сонсов. Ууланд биднийг бас ямар уулзалтууд хүлээж байгаа бол?

	 

	* * *

	 

	Богд уул

	Богд уулыг шүлэгчид шүлэгтээ, хуурчид дуундаа магтдаг. Туулын хөндийг өмнө талаас нь хөвөөлсөн үзэмжит энэ уулыг мэдэхгүй юм уу, эсхүл түүний тухай сонсоогүй монгол хүн байхгүй биз. Богд уул бол Монголын нийслэл Улаанбаатар хотын гоё сайхан хүрээ болсон юм.

	Улаанбаатар хотоос харахад Богд уулын байдал сайхан үзэгдэнэ. Энэ уулын ёроолоор түргэн урсгалтай Туул гол урсдаг бөгөөд уулын өргөн амнуудаар урссан хэд хэдэн горхинууд түүнд цутгана. Богд уулын доод бие нь ой модгүй юм. Харин далайн түвшнээс дээш 1500—1600 метрээс эхлэн ой бий болж бараг оройг нь хүртэл үргэлжилсэн бөгөөд орой нь боржин чулуу, асга болон хадтай юм. Энэ сарьдаг оройн хавтгай талбай дээр жижигхэн намаг, дов сондуулын хооронд тогтсон бяцхан нуурууд мөн ганц хоёр хуш буюу хар мод байдаг байна. Эндхийн байгаль бол жинхэнэ альпийн бүсний байдалтай юм.

	Богд уул бол Хэнтийн уулсын хамгийн өмнө тал дахь ойн арал мөн ба энэ уулын ар, өвөр хажуу нь ойгоор бүрхээстэй байна. Уулын өвөр хажууд ой байдаг явдал Монгол оронд ерөөс ховор байдаг бөгөөд тэгээд хээрийн бүслүүрийн хил дээр бүр ч ховор байдаг байна.

	Богд уул байгалийн элдэв баялагтай, байдал нь үзэмжтэй хийгээд ард түмний хайрыг татсан ба нийслэлд ойрхон оршдог газар тул БНМАУ-ын Засгийн газар, тусгай тогтоолоор энэ уулыг дархан уул болгон зарлажээ. Ой ихтэй энэ ууланд мод огтлох, ан агнах явдлыг хориглосон учраас дэргэд нь том хот байгаа боловч байгаль нь хүний гар хүрээгүй хэвээрээ үлджээ.

	Эрдэм шинжилгээний ажилтан бид гурван хүн, тавдугаар сарын эхээр нэгэн нартай өдрийг ашиглаж, Богд ууланд гарч билээ. Тэнгэрийн байдал аятайхан, салхигүй байв.

	Монголд тавдугаар сар салхи ихтэй сар байдаг. Хаврын салхи их тогтмол бөгөөд хүчтэй салхилдаг билээ. Иймд бид салхигүй байсан завшаанд баярлаж байсан юм. Туулын хөндийгөөр түргэн явж өнгөрөв.

	Туул гол булингартай усаа хөөсрүүлэн урсгана. Хаврын нарны элчинд, Хэнтийн уулан дахь цас хайлж эхэлсэн тул голуудын ус хайр чулуутай намхан арал, хөвөөн дээгүүр бялхан гарч байлаа. Туулыг гаталмагц Богд уулын бэл хажуу эхэлнэ. Ямар ч замгүйгээр уулын эгц хажуу өөд өгсөв.

	Богд ууланд хаврын урь дөнгөж орж байв. Моднууд нүцгэн байсан ба уулын сахлаг их өвснүүд бидэнд тохиолдсонгүй. Зөвхөн өнгөрсөн жилийн шарлаж хатсан өвсөн дороос ногоо соёолж бий харагдана. Энэ өвөл модон дотор цас их хуримталжээ. Зарим газарт бид хунгар цасанд цөмөрч орж байв. Гутал удалгүй норчихсон тул явахад хүнд болов.

	Богд уулын ой дотор чив чимээгүй байв. Эндхийн модны ихэнх хэсэг нь өндөр өндөр хар мод юм. Гэвч дүнхийсэн нарс, хар гачуур, улиас ба цагаан хус бас олон дайралддаг. Уулын дээд биед аварга том хушнууд ургаж байдаг.

	Нүцгэн моднуудын бор дэвсгэрийн дунд нарс, хуш, гачуур энд тэнд ганц хоёроороо буюу хэсэг хэсгээрээ ногоорч харагдана. Хар мод, хус, улиас, энэ гурван төрлийн мод бор дэвсгэрийг бий болгоно. Одоо ойн доод үеийн ургамлууд үзэгдэхгүй байгаа боловч нэг сарын дараа тэрэлжийн гуа навчис дэлгэрч ирэх бөгөөд хээр хажуунуудаар холтсон цэцэг, гичгэнэ, дэгд, батганын хор зэрэг олон өнгийн цэцгүүд ярайна. Хөндийнүүд болон олон аятай сайхан амнуудаар монос, рябина18, барбарис19, боярышник20 цэцэглэнэ.

	Ой дотор бид зэрлэг адгуусан амьтадтай дайралдаж билээ. Энэ амьтад Богд ууланд, Монголын нийслэлийн бүр дэргэдхэн нь элбэг юм. Улаанбаатараас 5—6 км-ийн цаана бид буурал өнгөтэй бор гөрөөснүүдийг үзсэн бөгөөд эд, биднээс зугтаж ой дотор алга болов. Энд зэрлэг гахай бас олон байдаг. Энэ амьтад намар болоход уулын орой өөд гарч энэ үед боловсрон байгаа хушны самрыг иднэ. Харин одоо бол эд ойн доод биед байхыг оролддог ба тэдний ухаж сэндийлсэн газрууд олон үзэгдэнэ. Эндхийн ой дотор буга бас бий.

	Болгоомжтой бөгөөд цочимтгой энэ гөрөөс цас ихтэй өвөл амралтын газрын дэргэд хүрээд ирдэг байна. Богд уулын ой дотор бугыг агнаж айлгадаггүй юм. Уулын дээд биеийн хадтай бөглүү газарт бяцхан хүдэр байдаг. Бас хэрэм элбэг бий. Ойгүй газарт тарвага болон үхэр огдой байж байх нь үзэгдэнэ. Сүүлийн жилүүдэд ховор үзэгддэг булга дайралдах болсон гэж монголчууд ярьж байв.

	Уул өөд өгсөх тутам хажуу нь улам эгц болсоор байсан ба том том чулуунуудаар бүрхээстэй талбайнууд улам бүр элбэгжиж ирэв. Энд тэнд сойр нуугдсан байх ба цорхируунууд нисэлдэн, ятуу хадан дээгүүр дэвхрэлдэж байгаад шуугин нисэцгээж байв.

	Ой сийрч, удалгүй зөвхөн цөөн тооны хушнууд л тохиолдох болов. Богд уулын орой ба түүний дэргэдэх газрыг том том боржин бул чулуунууд эзэлж байдаг байна. Ийм асга дээгүүр явахад бэрх, хөлөө зөв зөөж тавих хэрэгтэй тул алхам бүрээ ажиж явахгүй болохгүй юм.

	Энэ том хаднуудыг өнгөрч бид Богд уулын хавтгай орой дээр гарч ирэв. Монголчууд, энэ оройг ширээ гэж зөв нэрлэжээ.

	Богд уул далайн түвшнээс дээш 2215 метрт хүрдэг. Үүний орой дээрээс алсын уулс харагддаг ба Туулын өргөн хөндий тодхон үзэгдэнэ.

	Уулын орой дээрээс зөвхөн хойд зүг сайхан харагддаг биш өмнө зүгт тэнгэрийн хаяа тод зааггүйгээр алсын униарт замхарна. Уулын өмнө хажуугийн ой бэлд нь очиж төгсдөг ба түүнээс урагш дов толгод өндөр тал үргэлжлэн, цаашаа говийн цөлд шилжин орно.

	Богд уулын өмнө хажууд түүний хормойд сүүлийн жилүүдэд Төв аймгийн төв Зуун мод гэдэг суурин бий болжээ.

	Богд уулын орой дээр хүйтэн байсан бөгөөд энд тэнд өвөлжсөн цасны харласан толбонууд харагдаж байв. Салхи бидний хаврын хувцсыг нэвт үлээнэ. Хуурай мөчрүүдээр түүдэг ноцоож дулаацаад, авч явсан зуушаа идсэн ба консервын лаазанд цас хийж буцалгаад цайны оронд уусан...

	Буух цаг болсон тул бид түргэн доош явцгаав. Зарим газар маш эгц тул бид цасан дээр суугаад гулсаж байв. Гутал хувцас норсон боловч түргэн явснаас болж огт даарсангүй харин боржин, бул чулуун дээгүүр доош буухад хэцүү байв. Хэд хэдэн удаа гулсан унасан боловч гэмтсэнгүй.

	Зөрөг замд гарч ирэхэд доош явахад амархан боллоо. Энэ замаар хуурай мөчир, унасан модыг тэмээгээр хот руу тээдэг байна. Энэ замаар явсаар бид Зайсангийн ам гэдэг өргөн ам руу гарч ирэв. Нэлээд дор мөнгөн Туул гялалзаж байна.

	Бүр орой болж байхад бид ядарсан боловч сэтгэл ханамжтайгаар Улаанбаатарт эргэж ирсэн билээ. Богд уул өөд гарсан явдал бидэнд их юмыг мэдрүүлэв.

	Нэг сарын дараа Богд уулын байдал ондоо болов. Хар модонд шинэхэн шилмүүс ургасан ба уул дороос эхлээд ногоон болон дараа нь нийт ой ногоон өнгөтэй болов. Бор өнгөнүүд үгүй болж, хээр хажуунууд шимтэй өвсөөр бүрхэгдэв. Зөвхөн сарьдаг оройнууд л бараан хад, асга, намгуудтай хэвээр байна. Зуны улирал энэ оройг төдий л өөрчилж чаддаггүй ажээ. Харин цасгүй болсон боловч их удаан цасгүй байх болов уу даа? Зун ч гэсэн хүйтэн салхи салхилж, Богд уулын оройг цас бүрхэж болох юм. Гэвч удалгүй нарны элчинд тэр цас хайлна.

	Монголчууд, Богд ууланд хайртай байдаг. Үзэмжтэй хавцлууд, амнууд болон чимээ аниргүй саруул ой хийгээд цэвэр агаар энэ бүхэн нь олон амрагчдыг биедээ татна...

	Улаанбаатар хотын хавийг чимэглэж, Туулын хавтгай хөндийг үзэмжтэй болгосон энэ уулгүй бол нийслэл хотын байдал тун тусгүй байх билээ. Улаанбаатар луу хүмүүс хаанаас ч ирсэн гэсэн... хамгийн түрүүнд өндөр Богд уулыг олж хардаг. Энэ уул жуулчныг хамгийн түрүүнд угтан баяр хүргэж байдаг. Улаанбаатараас гарч, алсын замыг зориход тэнгэрийн хаяанд Богд уул сүндэрлэн харагдаж жуулчныг үдэж, сайн явахыг ерөөж байгаа мэт байдаг. Богд уул бол Улаанбаатарын гэрэлт цамхаг юм. Хуурай газраар ч гэсэн, далайгаар ч гэсэн яваа хүн гэрэлт цамхгийг харж аргагүй баярладаг шүү дээ.

	 

	 

	Наадам

	Автомашинууд цувралдан явахад өргөн засмал зам зай муутай болсон байна. Автомашинууд хотоос гарч баруун урагш цувж явна. Уулын дээрээс харахад замаар тоос ба машины утаа манарч байх үзэгдэнэ. Засмал замын хажуугаар морин тэрэгтэй, морьтой, ганц хоёр буюу хөсөг тэмээтэй хүмүүс ч явж байна. Мотоцикл, тэрэгнүүдийн хажуугаар морь үргээж хурдлан давхина. Дугуйтай хүмүүс замын захыг барьж, дөрөөнийхөө хүрдийг эргүүлж явна.

	Туул голын дэргэд хөсөг тэргүүд хойно хойноосоо цувран зогсжээ. Нарийхан хуучин гүүр дээгүүр тэмээ, морь, тэрэг гарч байхад өргөн бөгөөд өндөр шинэхэн гүүрээр суудлын машин, автобус, хөнгөн ба хүнд ачааны машин гардаг.

	Газар бүхэнд хүмүүс баярын хувцас, цэнхэр, хөх, улаан, шар, час улаан, цайвар шар торгон дээл өмсжээ. Хүн тун олон байна. Эдний дотор хотын гоёмсог хүн, холын хөдөөгөөс ирсэн хүн ч байна. Зарим хүн богинохон дөрөөтэй эмээл тохож, тэмээ унасан байх ба толгой дээрээ эсгий малгай тавьжээ. Эсгий малгай бол толгойн сайхан чимэг юм. Монголын эрэгтэй, эмэгтэй ардууд эсгий малгайд их дуртай, гэвч хар өнгийн малгайг л хүндэтгэдэггүй юм!

	Өнөөдөр бол 7 дугаар сарын 11. БНМАУ-ын хамгийн их ёслолт баярын анхны өдөр - наадам юм. Наадам 3 хоног үргэлжилнэ.

	Хөдөлмөрчид өөрийнхөө орныг тусгаар тогтносон улс болгож зарласны ойг зуны найртай сайхан баяраар угтдаг юм.

	1921 оны 7 дугаар сарын 11-нд Ардын хувьсгалт төрийг тунхагласан бөгөөд Монголын засгийн газар, Богд гэгээний «Тангаргийн гэрээг» байгуулсан юм. Энэ гэрээнд шарын шашны толгойлогч Богд гэгээн төрийн хэрэгт оролцохгүй байвал зохино гэж дурджээ. 1923 онд Монголын хувьсгалын жолоодогч Сүхбаатар нас нөгчжээ.

	Богд гэгээнийг нас барсны дараа Монгол оронд Бүгд Найрамдах засаг төр тунхаглагдав. 1924 оны 6 дугаар сарын 3-нд Монгол Ардын Хувьсгалт Намын Төв Хороо, Бүгд Найрамдах Улс байгуулах тухай шийдвэр гаргасан бөгөөд энэ тухай Монголын засгийн газраас:

	 

	«Тус оронд Бүгд Найрамдах засаг төрийг байгуулсугай. Хуучны албан тушаал, зэрэг хэргэмийг халсугай. Улсын их хурал ба түүнээс сонгогдох засгийн газар төрийн дээд эрхийг барих болно. Бүгд Найрамдах Монгол Ард Улс байгуулагдсаны ойн баяр ёслолыг 7 дугаар сарын 11-нд хийж байсугай» 

	 

	гэсэн тогтоолыг 7 дугаар сарын 13-нд гаргажээ.

	Ардын хувьсгал ба түүний дараа Бүгд Найрамдах Улсыг тунхагласан явдал бол монголчуудад шинэ үеийг нээж өгөв. Ард олныг хамжлагат ёсноос чөлөөлсөн, үндсэн баялаг болох мал сүргийг ард түмэнд шилжүүлж өгсөн ба бэлчээрийг үнэ төлбөргүй ашиглуулсан энэ бүх явдлууд үйлдвэрлэхүй хүчнийг хөгжүүлэх бололцоог бүрдүүлж, тус орны эдийн засгийн байдал, ард түмний соёлын хэмжээг дээшлүүлж өгсөн юм.

	Ингээд монголын ард түмэн хувьсгалынхаа ойг жил бүр ёслон тэмдэглэж, ололтуудаа дүгнэдэг байна.

	Наадам бол аль эрт үед үүссэн юм. Анхандаа хүйтэн тарчиг хавраас тарган сайхан намарт шилжиж орох үеийг наадмаар тэмдэглэдэг байжээ. Иймд бэлчээр сайхан өвс ногоогоор бүрхэж, мал таргалж, айраг гол мөрөн шиг элбэг байдаг зуны улиралд энэ баярыг хийдэг байв...

	Монголын хувьсгалын дараа заншилт наадам шинэ агуулгатай өөр хэлбэртэй болов. Наадам нь нийт ард түмний бүх улсын баяр, жирийн ардын баяр, иргэний баяр болсон байна.

	Наадмыг баярын анхны өдрийн өглөө албан ёсоор нээдэг. Монголын Засгийн Газар, Монгол Ардын Хувьсгалт Намын удирдагчид товч үг хэлж, Монголын ард түмэнд баяр хүргэн өнгөрсөн оны гарамгай үйл явдал, ололтуудыг тэмдэглэдэг юм. Удирдагчдын үг радио репродуктороор21 дамжин, зуны хотын их талбайд цугларсан олон хүмүүст хүрч очно. Хөгжим, үндэсний сүлд дуулал эгшиглэнэ. Тэгээд цэргийн ангиуд индрийн өмнүүр жагсаж өнгөрөхөд агаарт нисэх онгоцнууд баярт ёсолж байдаг. Ингээд наадам нээгдэж, хөдөлмөрчдийн жагсаал цувдаг.

	Энэ баярт аль эртнээс бэлтгэж эхэлдэг юм. Наадмыг баясгалантай хөгжилтэй болгохын тулд юм бүхнийг бодож бэлтгэсэн байх хэрэгтэй юм. Улаанбаатараас найман км-ийн зайтай газарт шинэхэн өвс ургасан талбай дээр зуны үзэмжтэй хот жил бүр босдог. Энд улсын байгууллагын павильонууд олон бий. Энэ павильонд БНМАУ-ын соёл, шинжлэх ухаан, аж үйлдвэр, хөдөө аж ахуйн ололтуудыг үзүүлдэг юм.

	Павильонуудын хоорондох өргөн гудамжаар олон хүмүүс цэнгэлдэн явдаг. 

	Бид баярлаж байгаа монголчуудын хамт өндөр павильонд орлоо. Энд аж үйлдвэрийн комбинат шинэ шинэ бүтээгдэхүүнээ үзүүлж байв. Үүний зэрэгцээ павильонд үйлдвэрлэлийн хоршоолол өөрийн үйлдвэрийн төрөл бүрийн зүйлүүдийг тавьжээ.

	Гэгээрлийн яам, соёл - гэгээрлийн ажлын далайцыг тодорхой үзүүлжээ. Одоо сум бүхэн сургуультай болсон ба улсын дотор хэд хэдэн техникум ажиллаж байна. Тус орон дахь анхны дээд сургууль болох Улсын их сургууль, ардын аж ахуй, соёлын төрөл бүрийн салбарын мэргэжилтнийг төрүүлэн гаргаж байна. Монголын фермүүдэд үржүүлж бойжуулсан сайн угсааны малуудыг үзүүлжээ.

	Павильон бүхэн өөр өөрийн сэдэвтэй байдаг. Үүнээс жаахан зайдуухан театр, кино, цирк, эстрадын газар байдаг. Наадам дээр шуугиантай ёслолын байдалтай, хөгжилтэй байна. Павильонуудаас урагш Богд уулын хормойд асар том майхнуудыг зэрэгцүүлэн босгожээ. Энэ майхны дотор танц хийж болохоор их зайтай юм. Ийм том майхныг би өөр газар үзээгүй билээ. Яамд, улсын албан газар, Улаанбаатар хотын захиргаа зэрэг газрын майхнууд үндэсний хээ угалзаар чимэглэгджээ.

	Майхны аманд ваартай айраг тавиастай байдаг. Орсон хүн бүхэнд том аягаар айраг барьж өгдөг. Үүнийг уухгүй гэж болохгүй. Айраг ууж сураагүй хүн түүнийг уухад бас л бэрх шүү. Гэвч арай ядан ууж дуусаад санаа амраад байтал дахин хийж өгдөг. Нэг майханд ороод зогсвол бас яах вэ. Харин зэргэлдээ майханд танил хүн дээрээ орох гэвэл тэнд ч гэсэн айраг хийж өгнө.

	Таныг ширээний ард урьж суулгана. Ширээн дээр печень, чихэр, чанасан мах байдаг. Хоолны цагаар дайралдвал бас гурилтай сайхан хоол амтлан идэх болно...

	Баярт ирсэн иргэн бүхэн өөрийнхөө хувийн майхныг босгож болдог байна. Улаанбаатарт хөдөөгөөс ирсэн ардууд ба энэ өдрүүдийг наадам дээр өнгөрүүлье гэсэн хотын хүмүүс аль аль нь ийм эрхийг эдэлдэг. Ингээд олон майхнууд гудамжлан босдог билээ.

	Спортын тэмцээн, морины уралдааныг харахаар олон хүн цуглардаг. Морины уралдаанд зөвхөн хүүхдүүд оролцоно. Хүндээрээ 20—35 килограмм л байдаг, 9—12 настай эрэгтэй, эмэгтэй хүүхдүүд агсам моринд хүнддэхгүй тул өөр өөрсдийнхөө хүүхдийн төлөө санаачилсан хүмүүсийн хашхиралдах дуунд туугдан салхи шиг давхилдана. Хол ойрын хөдөө нутгаас ардууд шилдэг сайн морьдоо уралдаанд авчирдаг. Морьдыг баяраас өмнө сойж удтал сургадаг байна.

	Эхний бүлэгт хоёр настай морьд давхидаг. Дараа нь гурван настай, дөрвөн настай морьд уралдана. 6-гаас дээш насны морьдыг тусад нь уралдуулдаг ажээ. Жороо морьдын уралдааныг харахад сонирхолтой байдаг юм. Монголчууд жороо морийг их үнэлдэг бөгөөд үргэлж түргэн жороолуулдаг болгохын тулд тусгай сургадаг байна.

	Түрүүлж ирсэн моринд «Түм эх» гэж тусгай цол өгдөг. Ийм морийг магтан дуулж, толгойд нь айраг түрхдэг. Сайн морьдын эзэд шан авдаг.

	Спортын тэмцээн дотор хүмүүсийн хамгийн их дуртай нийт ардын тэмцээн бол сур, бөх, шатар юм.

	Монголчууд сур харвахдаа их чадамгай юм. Ийм эртний бүдүүлэг зэвсгээр юмыг яаж яг онодог юм бэ гэж би гайхдаг байсан. Сур харвагч хүн бараг шагайдаггүй боловч туршлагатай гараар тавигдсан сум нь агшин зуурын дараа байнд очиж зоогддог. Үзэгчид нийтдээ шагшран алга ташицгаана.

	Монголчуудын нум сум их гоёмсог тахир үзүүртэй гулзганасан том нумыг гартаа барихад аятай байдаг. Үүнийг тусгай урчууд шилдэг сайн модоор хийдэг юм. Сайн харвагч, наадмын аваргад мэргэн гэдэг цол олгодог.

	Гэтэл бөх эхлэв. Бөхчүүд барилдах талбайг хүмүүс нягт хүрээлэн зогсжээ. Энэ спортыг сонирхогчид энд олноороо цугларчээ. Урд эгнээний үзэгчид суусан байхад хойд талынхан нь зогсож байна. Гэвч хүн олон тул зогсож байгаа бүхэн бөхчүүдийг олж харахгүй байна. Тэмцээний сүүлд хамгийн сайчуул барилдах үед хүн их олноор цуглардаг. Бөхчүүд наадамд тусгайлан бэлтгэдэг бөгөөд засуулууд тэмцээнд бэлтгэхэд нь тусалдаг байна. Бөхчүүдийг хос хосоор нь барилдуулдаг бөгөөд хосыг урьдаас төлөвлөдөг. Эхний өдөрт эхэлж байгаа буюу хүч муутай бөхчүүдийг барилдуулна.

	Бөхчүүдийн хувцас өвөрмөц юм. Хөлд нь том монгол гутал өмсөөтэй байдаг. Энэ гутлын түрий өргөн бөгөөд өвөл бол эсгий оймс өмсөнө. Гутлын түрий дээр ардын өнгө өнгийн хээ угалз оёсон байдаг. Биедээ манай спортчид - сэлүүрчин нарын өмсдөг шиг тийм шуудаг өмсөнө. Заримдаа дал мөрөө даавуугаар бүрхсэн байдаг ба түүнийг тусгай бүчээр тогтоодог байна. Хааяа дал, мөрөөсөө гадна гараа бүрхээдэг боловч цээж нь ил байдаг юм.

	Монгол бөх барилдааны дүрмээр бол дайснаа заавал газар унагаж, хоёр далыг нь шороонд хүргэх ёсгүй. Дайсныг байр, тэнцүүрийг нь алдуулж газарт гараар нь хүргэвэл тэр бөх дийлдэг байна. Зарим бөхчүүд үе үе гараа газарт хүргэчихмээр болдог боловч тэр даруй тогтвортой байраа олж авдаг. Нийслэлийн ба аймгийн алдартай бөхчүүд, хөдөөгийн жирийн ардууд хүч чадал, тэсвэр чадвараа туршдаг юм. Судьягийн22 тусгай коллеги бөхийн дүрмийг хэрхэн баримталж байгаа ба явц нь ямар байгааг хянаж байдаг.

	Бөхчүүд гараараа далавч шиг дэвж зүүн, баруун хөл дээрээ ээлжлэн цовхорсоор хоёр талаас бие бие өөдөө гарч ирдэг, бие нь арсланг дуурайсан бөгөөд хүч ба ловкостийг23 үзүүлнэ. Гар нь шувууны далавч шиг дуурайн, хөнгөн шаламгай чанарыг үзүүлнэ. Бөхчүүд алгуур ойртоцгоодог ба бие биесийнхээ хөдөлгөөнийг анхааран ажиглах бөгөөд биеэ алгадаж зогсоход засуулууд нь гараа хөдөлгөн хашхирч зоригжуулж байдаг.

	Дийлсэн бөх судья өөд хүрч очно. Тэгэхдээ жирийн алхаагаар явахгүй. Дийлсэн бөх нь бүргэдийг дуурайж явах заншил шаардана. Иймд тэр бөх цээжээ урагшаа болгон зоригт шувууг дүрсэлж, гараа сунган дэвж байдаг. Судья нарын ширээний дэргэд савтай айраг, боорцог байна. Дийлсэн бөхөд айраг хийж өгөөд, атга дүүрэн боорцог бариулдаг. Түүнийг тэр бөх иддэг буюу идэх хүсэлгүй бол амсаад тавганд хийдэг.

	Гэтэл үзэгчдийн анхаарал өөр бөхчүүдэд татагдана. Угалзтай гутлаараа дэвслэн, тэдгээр том биетэй шөрмөслөг бөхчүүд барилцаж авахыг завдаж байна. Талбай дээр олон бөхчүүд солигдож, тэмцээн удаан үргэлжилнэ. Дийлэгдсэн нэг нь дахин барилдах эрхгүй болдог. Дийлэгсдээс шинэ шинэ хосуудыг бүрдүүлнэ. Иймд монголын тэмцээн олимпын журмаар явагддаг байна. Наадмын төгсгөлд хамгийн хүчтэнүүд л барилдана. Хүчтэний доторх хүчтэн, шаламгайчуудын доторх шаламгай, мэхтний доторх мэхтэн нь «аварга» цолыг авдаг. Үүнээс бусад хүчит бөхчүүдэд арслан, начин зэрэг арай доогуур өөр цол өгдөг. Аваргуудыг магтдаг ба тэд наадмын хүндтэй хүмүүс, баатрууд юм.

	Шатар бас сонирхогчдыг олноор татдаг. Шатрыг монгол оронд аль эртнээс хүндэтгэн үздэг болжээ. Хамгийн алс холын хөдөө ч шатрыг эрхэмлэдэг. Шатрын авьяастай хүмүүс, удаан жил насалдаг гэж домог үг байдаг. Монголчуудын үндэсний шатрын тоглоомын журам нь нийтийнхээс бага зэрэг ялгавартай юм. Шатрын дүрсүүд өөр нэртэй бөгөөд өөр маягаар нүүдэг. Жишээлбэл: Пешкаг хүү гэдэг. Зааны оронд тэмээ, завины оронд тэрэг байдаг.

	Дөрвөд аймгийн ардууд алс холын Увс нуурын дэргэд гэрийнхээ үүдэнд сууж шатрыг шамдан тавьж байсан нь надад санагдаж байна. Байгаа хүмүүс цөм тоглоомд оролцож байв. Тоглогч хоёр хүн бусадтайгаа зөвлөлдөн, нөгөө этгээдээс бодлоо огтхон ч нуухгүй байв. Тоглоом маш хөгжилтэй явагдаж байсан тул хүн бүхэн нүүх замыг хуруугаараа зааж, нөгөө талын болзошгүй хариунд тайлбар өгч болох байсан билээ.

	Улаанбаатарт шатрын тэмцээнийг дэлхий дахинд баримталдаг журмаар жил бүр явуулдаг. Энд мэргэжилтэй мастерууд бий ба сонирхогч хүмүүс бол тун олон юм. Наадам дээр бол олон тооны шатарчны түргэн тэмцээн буюу цөөн шатарчдын тэмцээн болдог.

	Наадам бол нийт ардын баяр мөн бөгөөд үүнийг зөвхөн улсын нийслэлд л тэмдэглээд зогсдоггүй юм. Бүх аймгийн төв болон сумдад хүмүүс баярт цуглардаг. Энэ наадмууд дээр ардууд бас л цэнгэлдэж, бөх барилдах, түргэн морьд уралдах тэмцээн явагддаг.

	Аймаг, сумын наадам 7 дугаар сарын 11-нээс 13-ныг дуустал явагддаггүй, харин хэд хоног буюу хэдэн долоо хоногийн дараа болдог нь сонирхолтой юм. Наадмыг нийслэлийн дараа аймгийн төвд, түүний дараа суманд тэмдэглэдэг. Иймд ардууд аймгийн ч наадамд, сумын ч наадамд очих бололцоотой байдаг ажээ.

	Наадам дээр хэсүүчлэн явж өнгө, өнгийн гоёлын дээл өмсөж цэнгэлдэж байгаа хүмүүс, тал нь майхан, тал нь модон барилгаар бүтсэн зуны шуугиант хотыг харж байхад сайхан билээ. Хээ угалзтай майхнууд, олон өнгийн гялалзсан дээл, цэв цэнхэр тэнгэр, нарны нүд гялбам хурц туяанаас нүд эрээлжлэх шиг болдог.

	Өнөөдөр Монголын ард түмний хамгийн их ёслолт, хамгийн том баясгалантай баяр наадам болж байна.

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	[image: бичвэр, дэлгэцийн зураг, компьютер-г агуулсан зураг

Автоматаар үүсгэсэн тайлбар]

	 

	⁂

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	- хэвлэгдсэн номыг цахим хэлбэрт оруулах,

	- цахимд оруулсан номыг ариутган шүүх,

	- цахим технологийн тоног төхөөрөмж авах,

	- цахим номын санг өргөжүүлэх,

	- цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	 Миний охин ном уншиж дөнгөж сурч байх үедээ Улаанбаатарт байсан билээ. Тэнд тэмээг олонтоо үзэж байсан тул тэмээ бол нохой мэгийн ерийн гэрийн амьтан гэж бодож байв. Тэр, нэг удаа зоологийн музейн тухай ном уншиж байхад нь тэмээг тор дотор хийсэн зураг гарсныг үзээд: «Ээжээ, ямар инээдэмтэй хүмүүс вэ, яах гэж тэмээг торны цаана хийсэн юм вэ?» гэж гайхан асууж билээ

